
བལ་ཡུལ་མཆོད་རྟེན་རྣམ་གསུམ་གྱི་ཁུངས་བསྟན་པ།

རྩོམ་པ་པོ།

མཁས་དབང་ཆབ་མདོ་ཤེས་རབ།

བཙུམ་དཔེ་མཛོད་ཁང་།

དཀར་ཆག

༡ མཆོད་རྟེན་རྣམ་གསུམ་གྱི་མིང་དང་ཁུངས་མདོར་བསྟན་པ།

༢ མཆོད་རྟེན་ཆེན་པོ་བྱ་རུང་ཁ་ཤོར།

༣ འཕགས་པ་ཤིང་ཀུན་གྱི་མཆོད་རྟེན་ཆེན་མོ།

༤ སྟག་མོ་ལུས་སྦྱིན་མཆོད་རྟེན་ཆེན་མོ།

༥ མཇུག་བསྡུ་བའི་གཏམ།

༦ དཔྱད་གཞི་ཡིག་ཆ།

དཔེ་སྐྲུན་གསལ་བཤད།


སྤྱིར་མཆོད་རྟེན་ཞེས་པ་ནི་མཆོད་པ་འབུལ་འོས་པའི་ཞིང་ངམ་མཆོད་པ་འབུལ་སའི་རྟེན་ལ་གོ་དགོས་ཤིང་། བྱེ་བྲག་ཏུ་དུས་གསུམ་སངས་རྒྱས་ཐམས་ཅད་ཀྱི་ཐུགས་ཀྱི་རྟེན་ཡང་མཚོན། མ་ཟད་ཁྱད་པར་དུ་བདག་ཅག་གི་སྟོན་པ་ཤཱཀྱ་ཐུབ་པའི་བསྟན་པ་རིན་པོ་ཆེ་འདི་ལའང་དུས་གསུམ་གྱི་སངས་རྒྱས་ཀུན་གྱི་མཛད་པ་མཚོན་པའི་ཆེད། བདེ་གཤེགས་མཆོད་རྟེན་བརྒྱད་དང་། རིང་བསྲེལ་གྱི་སྙིང་པོ་ཅན་གྱི་སྐུ་གདུང་ཆ་བརྒྱད་ཀྱི་མཆོད་རྟེན་བརྒྱད་བཅས་མཆོད་རྟེན་མང་པོ་བཞེངས་སྲོལ་དར་ཡོད་པ་མངོན་ཏེ། དེ་ཡང་སྟོན་པ་ཞལ་བཞུགས་པའི་སྐབས་ལའང་མཆོད་རྟེན་ཡོད་པ། འདུལ་བ་ལུང་ལས། མཆོད་རྟེན་ལ་ཕྱག་བྱ་བ་དང་མཆོད་པ་བྱ་དགོས་པ་སོགས་མང་པོ་གསུངས་ཡོད། ལྷག་པར་དུ་སྟོན་པ་མྱ་ངན་ལས་འདས་རྗེས་སྟོན་པའི་རྗེས་འཇུག་རྣམས་ཀྱིས་སངས་རྒྱས་རྣམས་ཀྱི་ཐུགས་ཀྱི་རྟེན་དང་དྲན་པའི་རྟེན་དུ་མཆོད་རྟེན་བཞེངས་པའི་སྲོལ་རྒྱུན་མ་ཆད་པ་བྱུང་ཡོད། དེ་ཡང་སྟོན་པ་མྱ་ངན་ལས་འདས་མ་ཐག་སྟོན་པའི་སྐུ་གདུང་རིང་བསྲེལ་རྣམས་ཆ་བརྒྱད་དུ་བགོས་ནས་རྒྱལ་པོ་ཆེན་པོ་བརྒྱད་ཀྱིས་རང་རང་གི་རྒྱལ་སར་རིང་སྲེལ་གྱི་སྙིང་པོ་ཅན་སྐུ་གདུང་མཆོད་རྟེན་རེ་རེ་བཞེངས་ནས་སྐུ་གདུང་མཆོད་རྟེན་ཆེན་པོ་བརྒྱད་བཞེངས་ཡོད་དེ།

དེ་ཡང་ལས་ཀྱི་མཐའ་བརྗོད་པའི་མདོ་ལས།

སྤྲུལ་པའི་མཛད་པ་སྔོན་བསྟན་ཕྱིར།།

མཆོད་རྟེན་བརྒྱད་དུ་སྐུ་གདུང་བཞག།

ཞེས་གསུངས་པ་དང་། སློབ་དཔོན་ཀླུ་སྒྲུབ་ཀྱིས་ཀྱང་།

ཡང་དག་ཉིད་དུ་འཇིགས་པ་མེད་ཕྱིར་དང་།།

མ་འོངས་སེམས་ཅན་བསོད་ནམས་ཐོབ་བྱའི་ཕྱིར།།

དེ་ཉིད་དུ་ནི་རིང་བསྲེལ་མང་སྤྲུལ་ནས།།

སྐུ་གདུང་ཆ་བརྒྱད་མཛད་ལ་ཕྱག་འཚལ་ལོ།།


ཞེས་གསུངས་པ་ལྟར་རོ།།

དེ་ཡང་སྤྱི་ལོ་སྔོན་གྱི་དུས་རབས་གསུམ་པར་ཆོས་རྒྱལ་མྱ་ངན་མེད་ཀྱིས་སྔར་གྱི་རིང་བསྲེལ་མཆོད་རྟེན་བརྒྱད་པོ་རྣམས་ལས་མཆོད་རྟེན་བདུན་གྱི་རིང་བསྲེལ་རྣམས་ཕྱིར་བཏོན་ནས་རིང་བསྲེལ་དེ་དག་དུ་མར་བགོས་ནས་མཆོད་རྟེན་བརྒྱད་ཁྲི་བཞི་སྟོང་བཞེངས་པའི་ལོ་རྒྱུས་ཡོད། བལ་ཡུལ་གྱི་ལུམྦི་ནཱིའི་ཉེ་འགྲམ་རཱམ་གྲཱམ(Ramgram) ཞེས་པའི་ས་གནས་སུ་ལྷས་ལྡན་གྱི་རྒྱལ་པོའི་སྐལ་བ་ལས་བཞེངས་པའི་སྐུ་གདུང་མཆོད་རྟེན་དེའི་རིང་བསྲེལ་དེ་ཆོས་རྒྱལ་མྱ་ངན་མེད་ཀྱིས་བཏོན་རྩིས་བྱས་ཀྱང་ཡུལ་མིའམ་གཞི་བདག་གིས་བཏོན་མ་བཅུག་པ་ལ་བརྟེན་ནས། ད་ལྟའི་བར་མ་ཉམས་པ་གནས་ཡོད་པའི་སྐུ་གདུང་མཆོད་རྟེན་ཆ་བརྒྱད་ལས་གཅིག་པུ་དེ་ཡིན་པར་གྲགས། དེ་མིན་དཔལ་མགོན་འཕགས་པ་ཀླུ་སྒྲུབ་ཀྱིས་ཀྱང་བཤགས་པའི་ཚུལ་དུ་མཆོད་རྟེན་དུ་མ་བཞེངས་པའི་ལོ་རྒྱུས་རྣམ་ཐར་ནང་གསལ།
མདོར་ན་སྔོན་འདས་པའི་དུས་ནས་ད་ལྟའི་བར་རང་ཉིད་བསོད་ནམས་ཀྱི་ཚོགས་བསགས་པ་དང་གཞན་དད་ལྡན་རྣམས་ཀྱིས་ཀྱང་ཕྱག་བསྐོར་དང་མཆོད་འབུལ་གནང་སའི་རྟེན་གྱི་སླད་དུ་ད་ལྟའང་སངས་རྒྱས་བསྟན་པ་གང་ན་གནས་པ་དེར་མཆོད་རྟེན་བཞེང་སྲོལ་རྒྱུན་མ་ཆད་པར་བཞེངས་དང་བཞེང་བཞིན་ཡོད། ལྷག་པར་དུ་སངས་རྒྱས་ཀྱི་མཛད་ཆེན་བརྒྱད་མཚོན་བྱེད་དུ་བདེ་བཤེགས་མཆོད་རྟེན་བརྒྱད་པོ་དེ་དགོན་སྡེ་ཁག་དང་གནས་ཆེན་ཁག་ལ་མང་པོ་མཇལ་རྒྱུ་ཡོད།


ཆོས་ལྡན་རྒྱལ་ཁབ་བལ་ཡུལ་དུའང་མཆོད་རྟེན་གསར་རྙིང་གྲངས་ལས་འདས་པ་བཞེངས་དང་བཞེང་བཞིན་ཡོད། ལྷག་པར་དུ་ནེ་པཱལ་གྱི་རྒྱལ་ས་ཀཱཋ་མཱཎ་ཌཱུ་རུ་མཆོད་རྟེན་ཧ་ཅང་ཆེན་པོ་ནས་མིའི་གཟུགས་ཚད་དང་མཉམ་པའི་མཆོད་རྟེན་ཆུང་ཆུང་སོགས་ཁང་པའི་ཁྱམས་ར་དང་དགོན་པའི་མདུན་ར་སོགས་ས་གནས་གང་སར་མཇལ་རྒྱུ་ཡོད། མཆོད་རྟེན་ལ་འགའ་ཤས་ཀྱིས་ཅཻ་ཏྱ་(Chaitya)ཡང་ན་སྟཱུ་པ་(stupa)ཞེས་འབོད་ནའང་། དེ་ལ་དོན་གྱི་ཆ་ནས་ཁྱད་པར་ཡོད་མེད་བཤད་མཁན་དུ་མ་ཡོད་ཀྱང་ཉན་ཐོས་ཐེག་པའམ་པཱ་ལིའི་སྐད་ཡིག་ཐོག་ཅཻ་ཏྱ་ཞེས་པའི་ཐ་སྙད་དེ་བེད་སྤྱོད་གཏོང་བཞིན་ཡོད་པར་སྣང། དེ་མིན་ཕྱི་པ་དང་ཐེག་ཆེན་གྱིས་མཆོད་རྟེན་ལ་སྟཱུ་པ་ཞེས་ཐ་སྙད་བཏགས་ཀྱི་ཡོད། 


གང་ལྟར་བལ་ཡུལ་ན་མཆོད་རྟེན་གྲངས་ལས་འདས་པ་ཡོད་ནའང་སྙན་གྲགས་སམ་གཟི་བརྗིད་ཆེ་ཤོས་ནི་མཆོད་རྟེན་བྱ་རུང་ཁ་ཤོར་དང་། འཕགས་པ་ཤིང་ཀུན། སྟག་མོ་ལུས་སྦྱིན་གྱི་མཆོད་རྟེན་གསུམ་པོ་དེ་ཡིན།  སྟག་མོ་ལུས་སྦྱིན་གྱི་སྐོར་མདོ་མཛངས་བླུན་སོགས་མདོ་ཁ་ཤས་ནང་གསལ་ཡོད་ཀྱང་། མཆོད་རྟེན་བྱ་རུང་ཁ་ཤོར་དང་། འཕགས་པ་ཤིང་ཀུན་གཉིས་ཀྱི་སྐོར་མདོ་ནང་མཇལ་རྒྱུ་མེད། མཆོད་རྟེན་དེ་གཉིས་ཀྱི་བསྐོར་ལ་གསལ་ཞིང་རྒྱས་པ་དེ་བོད་ཀྱི་བསྟན་བཅོས་དང་ཡིག་ཆ་ཁོ་ནའི་ནང་མཇལ་རྒྱུ་ཡོད་པ་ལས་གཞན་ལ་དེ་ཙམ་གསལ་པོ་མཇལ་རྒྱུ་མེད། བལ་ཡུལ་གྱིས་ལོ་རྒྱུས་ཞིབ་འཇུག་པ་རྣམས་ཀྱིས་ཀྱང་མཆོད་རྟེན་དེ་ལིཙྩ་བིའི་རྒྱལ་རབས་སྐབས་བཞེངས་ཡོད་པ་ཚོད་དཔག་ཙམ་ལས་གསལ་པོ་དང་ཁུངས་ལྡན་གྱི་སྒོ་ནས་རྒྱས་བཤད་གང་ཡང་མེད།


མཆོད་རྟེན་རྣམ་གསུམ་པོ་ནི། སྤྱིར་འཛམ་གླིང་གི་ཡུལ་གྲུ་ཀུན་དང་ལྷག་པར་དུ་བོད་དང་ཧི་མཱ་ལའི་མི་རིགས་ཀུན་གྱིས་ཧ་ཅང་དད་མོས་བྱ་སའི་མཆོད་གནས་ཁྱད་པར་ཅན་ཞིག་ཡིན། ལྷག་པར་དུ་ས་ག་ཟླ་བའི་ཚེས་བཅོ་ལྔར་དམིགས་བསལ་གྱི་དད་ལྡན་མི་མང་རྣམས་མཚན་གང་མཆོད་རྟེན་གསུམ་ལ་བསྐོར་བ་བྱས་པ་དང་ཕྱག་མཆོད་འབུལ་བ་སོགས་མཐོང་རྒྱུ་ཡོད། དེ་མིན་བལ་ཡུལ་གྱི་ནང་པའི་མི་རིགས་ཏྭ་མང་དང་ནེ་ཝཱར་རྣམས་ཀྱིས་དུས་ཚོད་མི་འདྲ་བ་ལ་མཆོད་རྟེན་གསུམ་པོར་འདུ་འཛོམས་(Jatra)བྱས་ནས་གསོན་པོའི་ཞབས་རིམ་དང་གཤིན་པོར་བསྔོ་བ་བྱ་སྲོལ་ཡང་ད་ལྟ་བར་གནས་ཡོད། དད་ལྡན་གནས་སྐོར་བ་ལ་ལས་ཉིན་གཅིག་ལ་མཆོད་རྟེན་རྣམ་པ་གསུམ་ག་གནས་མཇལ་ལན་གཅིག་ཐོག་གནང་སྲོལ་ཡང་འདུག གྲོང་ཆོག་སྐབས་ཡང་མཆོད་རྟེན་རྣམ་པ་གསུམ་ལ་མཆོད་མེ་དང་སྨོན་ལམ་བྱས་ན་ཕན་ངེས་ཆེན་པོ་ཡོད་ཅེས་ཡིད་ཆེས་བྱེད་ཀྱིན་འདུག་པས་མཆོད་རྟེན་གསུམ་པོ་གཟུགས་ཚད་གཅིག་མཚུངས་མེད་ཀྱང་རྩ་ཆེ་ཆུང་གཅིག་མཚུངས་དང་ཕན་རླབས་ཆེ་ཆུང་ཡང་གཅིག་མཚུངས་དུ་རྩིས་ཀྱི་ཡོད་པ་ཤེས་ཐུབ། སྤྱི་ལོ་༡༩༧༩ ལོར་མཆོད་རྟེན་བྱ་རུང་ཁ་ཤོར་དང་འཕགས་པ་ཤིང་ཀུན་གཉིས་པོ་དེ་མཉམ་སྦྲེལ་རྒྱལ་ཚོགས་ཀྱི་འཛམ་གླིང་རིག་ངོས་སྲུང་སྐྱོབ་ཀྱི་སྡེ་ཚན་(UNESCO World Heritage Site)དུ་ཚུད་ཡོད། མཆོད་རྟེན་དེ་གསུམ་ལ་བལ་ཡུལ་མཆོད་རྟེན་རྣམ་གསུམ་ཞེས་སྙན་གྲགས་ཆེན་པོ་ཡོད།


ད་ལམ་དེ་སང་གི་མཁས་དབང་ཆེན་པོ་ཆབ་མདོ་ཤེས་རབ་ལགས་ཀྱིས་བལ་ཡུལ་དུ་ཡོད་པའི་སྙན་གྲགས་ཅན་གྱི་མཆོད་རྟེན་རྣམ་གསུམ་གྱི་སྐོར་ལ་བཀའ་བསྟན་དུ་མ་དང་། ལོ་རྒྱུས་ཆོས་འབྱུང་མང་པོ་ཞིག་ལ་གཞི་བཅོལ་བ་མ་ཟད་དེང་དུས་ཀྱི་ལོ་རྒྱུས་སྨྲ་བ་རྣམས་ཀྱི་ཡང་རྗེས་སུ་དྲངས་ནས་”བལ་ཡུལ་མཆོད་རྟེན་རྣམ་གསུམ་གྱི་ཁུངས་བསྟན་པ་”ཞེས་པའི་དཔེ་དེབ་ཚིག་འབྲུ་མང་ཉུང་རན་པ་གོ་སླ་བ་ཞིག་བརྩམས་གནང་འདུག་པས། དེར་རྩོམ་པ་པོ་མཁས་དབང་མཆོག་གི་ལུང་ཁུངས་རྣམས་ཀྱང་ཤོག་བུའི་ཞབས་སམ་ཡིག་ཆུང་ཐོག་གསལ་པོར་བཀོད་ཡོད་པས་མ་འོངས་ཞིབ་འཇུག་པ་རྣམས་ལའང་ཕན་ངེས་ཆེན་པོའི་རྒྱུ་རུ་མཐོང། མདོར་ན་མཆོད་རྟེན་དེ་གསུམ་སྐོར་དོ་སྣང་ཡོད་མཁན་ཡོད་དོ་ཅོག་ལ་ཧ་ཅང་ཕན་ཐོག་ཆེན་པོ་ཞིག་མཐོང་བས་མཆོད་རྟེན་རྣམ་གསུམ་གྱི་སྐོར་ལ་ད་བར་དེ་འདྲའི་ཞིབ་འཇུག་གནང་ནས་བྲིས་པ་མེད་ཅེས་བཤད་མ་ཐུབ་ནའང་དཀོན་པོ་ཡོད་པ་བཤད་ཆོག།


དེས་ནས་མཁས་དབང་ཁོང་གིས་བརྩམས་གནང་བས་བསྟན་བཅོས་དེ་སྔར་པར་ཐེངས་ལན་གཅིག་ཞུས་ཟིན་པ་ཡིན་ནའང་ད་ལམ་ཡང་གོང་གསལ་ཕན་ཡོན་དང་དགོས་མཁོར་གཟིགས་ནས། མཁས་དབང་མཆོག་གི་ཆོས་གྲོགས། བཙུམ་སྔགས་བླ་བྲང་གི་གདུང་སྲས་བླ་མ་པདྨ་རིན་པོ་ཆེས་བཀའ་ལྟར་བཙུམ་དཔེ་མཛོད་ཀྱིས་པར་ཐེངས་གཉིས་པ་བྱ་རྒྱུ་ལགས་ན་འགྲོ་དོན་རྒྱ་ཆེར་ཡོང་བར་སྨོན། སྤྱི་ལོ་༢༠༢༣ སྤྱི་ཟླ་༠༨ ཚེས་༠༡ ཉིན་གནས་ཆེན་བརྒྱད་ཀྱི་ནང་ཚན་རྒྱལ་བ་སྐུ་བལྟམས་པའི་གནས་མཆོག་ལུམྦི་ནཱི་ནས་བཙུམ་དཔེ་མཛོད་ཁང་གི་ཀརྨ་བསྟན་ནོར་གྱིས་བྲིས་པ་དགེའོ།།


༄༅། །མཆོད་རྟེན་རྣམ་གསུམ་གྱི་མིང་དང་ཁུངས་མདོར་བསྟན་པ།

༄༅། །བལ་ཡུལ་མཆོད་རྟེན་རྣམ་གསུམ་ནི། བྱ་རུང་ཁ་ཤོར་མཐོང་གྲོལ་གྱི་མཆོད་རྟེན། འཕགས་པ་ཤིང་ཀུན་རང་བྱུང་གི་མཆོད་རྟེན། སྟག་མོ་ལུས་སྦྱིན་བྱང་ཆུབ་ཀྱི་མཆོད་རྟེན་བཅས་གསུམ་ཡིན། ངག་རྒྱུན་ལའང་། བོད་ཀྱི་ཇོ་ཤཱཀ་རྣམ་གསུམ། བལ་ཡུལ་མཆོད་རྟེན་རྣམ་གསུམ། ཡར་ཀླུང་རྟེན་གསུམ་གནས་གསུམ་ཞེས་སྐད་གྲགས་ཧ་ཅང་ཆེ། མཆོད་རྟེན་གསུམ་པོ་ཉིན་གཅིག་ལ་མཇལ་ན་དུས་གསུམ་དུ་བསགས་པའི་སྒོ་གསུམ་གྱི་སྡིག་སྒྲིབ་ཐམས་ཅད་འདག་པར་གྲགས། མདོ་ལས་ཤིང་ཀུན་གྱི་མཆོད་རྟེན་འདི་ལ་ཆོས་ཀྱི་དབྱིངས་ཀྱི་མཆོད་རྟེན་ཞེས་ཀྱང་འབྱུང་ལ། བྱ་རུང་ཁ་ཤོར་ལ་སངས་རྒྱས་ཐམས་ཅད་འདུས་པའི་མཆོད་རྟེན་ཞེས་ཀྱང་འབྱུང་།

མཆོད་རྟེན་འདི་གསུམ་གྱི་ལོ་རྒྱུས་བཤད་པའི་མཐར་ཐུག་གི་ཁུངས་ནི་སོ་སོར་ངེས། བྱ་རུང་ཁ་ཤོར་མཆོད་རྟེན་གྱི་ཁུངས་ནི་གཙོ་བོ་སློབ་དཔོན་རིན་པོ་ཆེས་གསུངས་པའི་གཏེར་མ་“མཆོད་རྟེན་བྱ་རུང་ཁ་ཤོར་གྱི་ལོ་རྒྱུས་ཐོས་གྲོལ་ཆེན་མོ”ཞེས་པ་ལེའུ་ལྔའི་བདག་ཉིད་ཅན་འདི་ཡིན།1 བཀའ་ཐང་ཕྱི་མ་འགའ་ནང་ཞི་བ་འཚོས་གསུངས་པ་ལྟར་དུ་ཉུང་ཙམ་རེ་ཡོད། འདི་དག་གསུངས་པའི་སྐབས་སུ་བལ་ཡུལ་གྱི་མཆོད་རྟེན་གཞན་རྣམས་ཀྱང་ཞོར་དུ་སྨོས་ཙམ་གནང་ན་དགའ་བ་ལ་ཨང་སྙམ་པ་ཞིག་ཡོད་ཀྱང་གླེང་མེད། ཤིང་ཀུན་མཆོད་རྟེན་གྱི་ཁུངས་ནི་དེ་སྔོན་གླང་རུ་ལུང་བསྟན་ལ་གཞི་བཅོལ་མཁན་བྱུང་ཡང་། ཕྱིས་“རང་བྱུང་གི་སྔོན་རབས”ཞེས་པ་བཅད་པ་བརྒྱད་ཀྱི་བདག་ཉིད་ཅན་འདི་ཁུངས་གཏུགས་ས་གཙོ་བོར་གྱུར་ཡོད།2 སྔོན་རབས་འདིའི་ནང་དུའང་མཆོད་རྟེན་གཞན་གཉིས་ཀྱི་སྐོར་མི་གསལ། སྟག་མོ་ལུས་སྦྱིན་མཆོད་རྟེན་གྱི་ཁུངས་ནི་“འཕགས་པ་གསེར་འོད་དམ་པ་མདོ་སྡེའི་དབང་པོའི་རྒྱལ་པོ་ཞེས་བྱ་བ་ཐེག་པ་ཆེན་པོའི་མདོ”བམ་པོ་ལྔ་དང་ལེའུ་ཉེར་གཅིག་གི་བདག་ཉིད་ཅན་དང་། བམ་པོ་བཅུ་དང་ལེའུ་ཉེར་དགུ་ཅན། བམ་པོ་བཅུ་དང་ལེའུ་སོ་གཅིག་ཅན། “འཕགས་པ་སྟག་མོས་ཞུས་པ་ཞེས་བྱ་བ་ཐེག་པ་ཆེན་པོའི་མདོ”སོགས་མདོ་དང་བསྟན་བཅོས་རང་ལ་ཁུངས་གཏུགས་ཡོད། མདོ་མཛངས་བླུན་དང་། སྐྱེས་རབས། དཔག་བསམ་འཁྲི་ཤིང་སོགས་སུའང་སྟག་མོ་ལུས་སྦྱིན་སྐོར་རྒྱས་བསྡུས་ཅི་རིགས་ཡོད་ཀྱང་མཆོད་རྟེན་གཞན་གཉིས་ཀྱི་སྐོར་གསལ་མེད།

གཞན་དག་ཁུངས་དང་དཔྱད་གཞི་རུང་བ་ཡང་། བལ་ཡུལ་དུ་ཕེབས་མྱོང་མཁན་གྱི་ལོ་ཙཱ་བ་དང་མཁས་པ་ཚོའི་རྣམ་ཐར་དང་ལོ་རྒྱུས་མཐའ་དག་དྲངས་པས་མི་ལང་ལ་བལྟས་པས་མི་ཚར། འབྲེལ་ཡོད་ཀྱི་ཡིག་ཆ་ཁག་ཅིག་བདམས་སྒྲུག་བྱས་པ་ནི། མཆོད་རྟེན་བྱ་རུང་ཁ་ཤོར་འདི་ས་འོག་ནས་གཏེར་དུ་འདོན་མཁན་དང་། བྱ་རུང་ཁ་ཤོར་གྱི་ལོ་རྒྱུས་ཐོས་གྲོལ་ཆེན་མོ་བསམ་ཡས་ནས་གཏེར་དུ་འདོན་མཁན་ཡོལ་མོ་སྔགས་འཆང་ཤཱཀྱ་བཟང་པོའི་(15th)3 རྣམ་ཐར་བྲག་དཀར་རྟ་སོ་སྤྲུལ་སྐུས་(1775-1837)མཛད་པ་དང་།4  བལ་ཡུལ་རང་ལ་བཞུགས་ནས་“རང་བྱུང་གི་སྔོན་རབས”5 སྒྱུར་བ་པོ་སི་ཏུ་ཆོས་ཀྱི་འབྱུང་གནས་(1700-1774)ཀྱི་རང་རྣམ། འཕགས་པ་ཤིང་ཀུན་མཆོད་རྟེན་ཉམས་གསོ་གཞི་རྒྱ་ཆེ་ཤོས་གནང་མཁན་གཙང་སྨྱོན་ཧེ་རུ་ཀ་རུས་པའི་རྒྱན་ཅན་(1452-1507)གྱི་རྣམ་ཐར་རྒོད་ཚང་པ་སྣ་ཚོགས་རང་གྲོལ་(1495-1570)གྱིས་བརྩམས་པ། མཆོད་རྟེན་གཉིས་ཀ་ཉམས་གསོ་མཛད་མྱོང་བའི་ཀ་ཐོག་རིག་འཛིན་ཚེ་དབང་ནོར་བུའི་(1697-1755)རྣམ་ཐར་ཆོས་ཀྱི་དབང་ཕྱུག་(1775-1837)གིས་མཛད་པ། བལ་ཡུལ་དུ་ཕེབས་ནས་གནས་ཡིག་འབྲི་མཁན་འབྲུག་ཁམས་སྤྲུལ་བསྟན་འཛིན་ཆོས་ཀྱི་ཉི་མས་(1730-1780)མཛད་པ་“ཡུལ་ཆེན་པོ་ཉེ་བའི་ཚནྡྷོ་ཧ་བལ་པོའི་གནས་ཀྱི་དཀར་ཆག་གངས་ཅན་རྣ་བའི་བདུད་རྩི།” བལ་ཡུལ་མཆོད་རྟེན་རྣམ་གསུམ་སྐོར་སྔ་ཤོས་འཁོད་པའི་གྲས་ར་ལོ་ཙཱ་བ་རྡོ་རྗེ་གྲགས་(1016-1128)ཀྱི་རྣམ་ཐར་ར་ཡེ་ཤེས་སེང་གེས་(12th)མཛད་པ་རྣམས་དཔྱད་གཞི་གཙོ་བོ་ཡིན། དུས་རབས་བཅོ་བརྒྱད་པའི་སྔོན་གྱི་ཞིག་གསོ་བྱེད་མཁན་རྣམས་ནི་བྲག་དཀར་སྤྲུལ་སྐུ་ཆོས་ཀྱི་དབང་ཕྱུག་གིས་བརྩམས་པའི་“བལ་ཡུལ་གྱི་གནས་དང་རྟེན་གྱི་ལོ་རྒྱུས་ངེས་པ་བརྗོད་པ་འཁྲུལ་སྤོང་ནོར་བུའི་མེ་ལོང་”ལ་རྩ་འཛིན་བྱས།

ཟུར་བལྟས་ཡིག་ཆ། བལ་ཡུལ་དུ་ཐེངས་བཞི་ཕེབས་པ་དང་། འཕགས་པ་ཤིང་ཀུན་དུ་ལོ་གསུམ་རིང་བཞུགས་མྱོང་བའི་མར་པ་ཆོས་ཀྱི་བློ་གྲོས་(1002-1097)ཀྱི་རྣམ་ཐར་ཆེན་མོ་གཙང་སྨྱོན་ཧེ་རུ་ཀས་(1452-1507)མཛད་པ་མཇལ་ཡང་འཕགས་པ་ཤིང་ཀུན་གྱི་མིང་ཙམ་ལས་མི་གསལ། བལ་ཡུལ་དུ་ཕེབས་ནས་སྒྲུབ་པ་མཛད་མྱོང་བའི་རྗེ་བཙུན་མི་ལ་རས་པའི་(1040-1135)རྣམ་ཐར་གཙང་སྨྱོན་གྱིས་མཛད་པ་མཇལ་ཡང་། ཁོ་ཁོམ་རྒྱལ་པོས་ཀ་ཤི་ཀའི་རས་གཟན་དང་ཨ་རུ་རྣམ་རྒྱལ་སོགས་ཕུལ་ཚུལ་ལས་མཆོད་རྟེན་སྐོར་མ་མཐོང་། བལ་ཡུལ་དུ་ཐེངས་འགའ་ཕེབས་མྱོང་བའི་རས་ཆུང་བའི་(1085-1161)རྣམ་ཐར་རྒོད་ཚང་རས་ཆེན་(1494-1570)གྱིས་མཛད་པ་མཇལ་ཡང་། བལ་ཡུལ་དུ་དགུན་ཐོག་གཅིག་བཞུགས་པ་དང་དབང་ལུང་མན་ངག་མང་པོ་ཞུས་སྐོར་ལས་མཆོད་རྟེན་སྐོར་མ་མཐོང་། རླངས་ཀྱི་པོ་ཏི་བསེ་རུ་རྒྱས་པ་མཇལ་ཡང་། རླངས་ཀྱི་གྲུབ་ཐོབ་ཚོས་འཕགས་པ་ཤིང་ཀུན་དུ་མཆོད་པ་ཕུལ་ཚུལ་ལས་མཆོད་རྟེན་གཞན་གཉིས་མི་གསལ། བལ་ཡུལ་བརྒྱུད་ནས་རྒྱ་གར་དུ་ལན་གསུམ་ཕྱིན་པ་དང་། བལ་ཡུལ་རང་ལ་ལོ་གསུམ་བཞུགས་མྱོང་བའི་མཁས་གྲུབ་ཁྱུང་པོ་རྣལ་འབྱོར་(979-1127)གྱི་རྣམ་ཐར་རྒྱས་བསྡུས་ཁ་ཤས་དང་། རྒྱ་གར་དང་ཁ་ཆེའི་ཡུལ་དུ་ལོ་བཅུ་ཙམ་བཞུགས་མྱོང་བའི་ལོ་ཙཱ་བ་རིན་ཆེན་བཟང་པོའི་(958-1055) རྣམ་ཐར་ཁྱི་ཐང་དཔལ་ཡེ་ཤེས་(11th)ཀྱིས་མཛད་པ། བལ་ཡུལ་བརྒྱུད་ནས་ཕེབས་ཤིང་རྒྱ་གར་དུ་ལོ་བཅུ་གཉིས་ཙམ་བཞུགས་མྱོང་བའི་འབྲོག་མི་ལོ་ཙཱ་བའི་(992-1074)རྣམ་ཐར་གྲགས་པ་རྒྱལ་མཚན་(1147-1216)གྱིས་མཛད་པ་མཇལ་ཡང་མཆོད་རྟེན་སྐོར་མ་རྙེད།
བལ་ཡུལ་ན་ལོ་གཅིག་ཙམ་བཞུགས་མྱོང་བའི་ཇོ་བོ་རྗེའི་(10th)རྣམ་ཐར་རྒྱས་པ་ཡོངས་གྲགས་མ་མཆིམས་ཐམས་ཅད་མཁྱེན་པས་(1210-1285)མཛད་པ་དང་། ལས་ཆེན་ཀུན་དགའ་རྒྱལ་མཚན་(15th)གྱི་བཀའ་གདམས་ཆོས་འབྱུང་གཉིས་མཇལ་ཡང་། བལ་རྒྱལ་གྲགས་པ་མཐའ་ཡས་ཀྱིས་གུས་འདུད་བྱས་ཚུལ་དང་།6 ཐམ་བྷི་ཧ་ར་ཞེས་པའི་གཙུག་ལག་ཁང་བཞེངས་ཚུལ། འཕགས་པ་ཤིང་ཀུན་ལ་མཚན་གུང་མི་མ་ཡིན་རྣམས་ཀྱིས་སྐོར་བ་བྱེད་པས་སྐབས་དེར་གྲུབ་ཐོབ་མིན་པ་ཚོས་སྐོར་བ་བྱས་ན་བར་ཆད་འོང་ཚུལ་ལས་འབྲེལ་ཡོད་གཞན་མ་མཐོང་། ཇོ་བོ་གདན་འདྲེན་ཞུ་མཁན་རྒྱ་བརྩོན་སེང་(10th)དང་། ནག་ཚོ་ལོ་ཙཱ་བ་(1011-1064)གཉིས་ཀྱི་རྣམ་ཐར་ཐོར་བུ་འགའ་མཇལ་ཡང་མི་གསལ། ཁྲོ་ཕུ་ལོ་ཙཱ་བ་བྱམས་པའི་དཔལ་(1172-1236)གྱིས་མཛད་པའི་པཎ་གྲུབ་གསུམ་གྱི་རྣམ་ཐར་དཔག་བསམ་འཁྲི་ཤིང་མཇལ་ཡང་། བལ་ཡུལ་དུ་ལོ་གསུམ་ཧྲིལ་པོ་བཞུགས་རིང་མཆོད་པ་གསུམ་དང་ལྟད་མོ་བཞི་མཐོང་ཚུལ་བཤད་སྐབས། འཕགས་པ་ཤིང་ཀུན་གྱི་མཆོད་རྟེན་ལ་འཕྲུལ་འཁོར་གྱིས་གདུགས་བཀལ་བ་མཐོང་ཚུལ་དང་། ཡེ་རང་གྲོང་ཁྱེར་དུ་འཕགས་པ་ཐུགས་རྗེ་ཆེན་པོ་ཤིང་རྟ་ལ་སྤྱན་དྲངས་པ་མཐོང་ཚུལ་སོགས་གསལ་ཡང་མཆོད་རྟེན་གཞན་གཉིས་སྐོར་བཤད་པ་མ་མཐོང་། སྙན་ངག་མཁན་ཚོས་ཡུལ་ལུང་གི་བཀོད་པ་མང་ཙམ་འབྲི་བར་སྙམ་ནས་བལ་ཡུལ་དུ་ལོ་ལྔ་ཙམ་བཞུགས་མྱོང་བ་ཤོང་སྟོན་ལོ་ཙཱ་བའི་(13th)རྣམ་ཐར་ཐོར་བུ་དང་གསུང་འབུམ་བམ་ཀློག་རེ་བྱས་ཀྱང་བལ་ཡུལ་གྱི་མིང་ཙམ་ལས་གཞན་མ་རྙེད། མ་གཞི་ནས་ཁོང་གི་རྣམ་ཐར་ཆ་ཚང་བ་ཞིག་མེད་པ་འདྲ་སྟེ། འཁྲུངས་འདས་ཀྱི་ལོ་ཚིགས་ཀྱང་གསལ་པོ་ཞིག་མ་རྙེད། 


གཞན་ཡང་། ལམ་ཡིག་དང་གནས་ཡིག་འབྲི་མཁན་རྣམས་ལ་རེ་བ་ཆེན་པོ་བྱས་ཀྱང་། བལ་ཡུལ་དུ་ལོ་བརྒྱད་ཙམ་བཞུགས་མྱོང་བའི་ཆག་ལོ་ཆོས་རྗེ་དཔལ་(1197-1264)གྱི་རྣམ་ཐར་དགེ་བསྙེན་ཆོས་དཔལ་དར་བྱང་(13th)གིས་མཛད་པའི་ནང་། འཕགས་པ་ཤིང་ཀུན་གྱི་སྐོར་ཏོག་ཙམ་ལས་མཆོད་རྟེན་གཞན་གཉིས་སྐོར་མ་མཐོང་། ཨུ་རྒྱན་ཡུལ་དུ་ཐེངས་གཅིག་དང་རྒྱ་གར་དུ་ཐེངས་འགའ་ཕེབས་པའི་གྲུབ་ཐོབ་ཨུ་རྒྱན་པའི་(1229-1309)རྣམ་ཐར་དངོས་སློབ་བསོད་ནམས་འོད་ཟེར་(13th)གྱིས་བརྩམས་པའི་ནང་། བལ་ཡུལ་དུ་ཡོད་པའི་བོད་མིའི་དཀའ་ངལ་སོགས་མང་ཙམ་འཁོད་ཀྱང་། གནས་ཀྱི་སྐོར་གོ་ད་བ་རི་དང་སྒྲོལ་མའི་སྐུ་བརྙན་སོགས་འགའ་ཞིག་ལས་མ་མཇལ། ཛ་ལནྡ་ར་སོགས་གནས་ཆེན་མང་པོ་ཞབས་ཀྱིས་གཅགས་པའི་རྒོད་ཚང་པ་མགོན་པོ་རྡོ་རྗེའི་(1182-1258)རྣམ་ཐར་བདེ་ཆེན་རྡོ་རྗེས་((13th))མཛད་པ་དང་། ཨུ་རྒྱན་མཁའ་འགྲོའི་གླིང་གི་ལམ་ཡིག་འབྲི་མཁན་སྟག་ཚང་རས་པ་ངག་དབང་རྒྱ་མཚོའི་(1574-1651)རྣམ་ཐར་ངག་དབང་ཀུན་དགའ་ལྷུན་གྲུབ་(1616-1675)ཀྱིས་མཛད་པ། ཡོལ་མོ་གངས་དང་འབྲས་མོ་ལྗོངས་སོགས་སྦས་གནས་དུ་མར་ཕེབས་པའི་རིག་འཛིན་རྒོད་ཀྱི་ལྡེམ་ཕྲུ་ཅན་(1337-1408)གྱི་རྣམ་ཐར་ཁག་རོབ་ཙམ་མཇལ་ཡང་བལ་ཡུལ་དུ་ཕེབས་སྐོར་མ་མཐོང་། མ་གཞི་ནས་འདི་ཚོ་ཞིབ་ཕྲ་ལྟ་ལོང་ཡང་མ་བྱུང་བས་དོན་གཉེར་ཅན་རྣམས་ཀྱིས་ཞིབ་གཟིགས་འཚལ། ལྷག་པར་རྣམ་ཐར་ལོ་རྒྱུས་མང་པོ་ཞིག་དབུ་མེད་ཡིག་རྙིང་དུ་འདུག་པ་དང་། སྤྱིར་ལོ་རྒྱུས་བཤད་སྐབས་ཇི་ཙམ་གྱིས་རྙིང་པ་ཡིན་པ་དེ་ཙམ་གྱིས་རིན་ཐང་ཆེ་མོད། དབུ་མེད་འགའ་རེ་ཡིག་ངོ་ཆོད་པར་དུས་ཚོད་མང་པོ་འགོར་འགྲོ་བས་ཁོམ་པ་མ་བྱུང་ལ་ཁྱད་ལས་མཁས་པའི་བགོ་སྐལ་དུ་བཞག


གཞན་ཡང་། བལ་ཡུལ་གྱི་མཆོད་རྟེན་རྣམ་གསུམ་སྐོར་ཤོད་སྐབས་ངེས་པར་ཀློག་དགོས་ཀྱང་ཡིག་ཆ་མ་ཐོབ་པ་འགའ་ནི། ཀླུ་སྒྲུབ་(1stCE)ཀྱིས་མཛད་པར་གྲགས་པའི་འཕགས་པ་ཤིང་ཀུན་གྱི་དཀར་ཆག་ལྷ་མདོངས་ལོ་ཙཱ་བའི་(16th)འགྱུར། (གཅིག་བྱས་ན་འདི་རང་བྱུང་གི་སྔོན་རབས་ལ་ངོས་འཛིན་དགོས་སམ་ཡང་སྙམ) གནས་ལུང་པ་ངག་དབང་རྡོ་རྗེའི་(17th)བལ་ཡུལ་ཤིང་ཀུན་གྱི་དཀར་ཆག །རྔོག་སྟོན་ཀརྨ་བློ་བཟང་(17th)གི་བལ་ཡུལ་ལམ་ཡིག །ཞྭ་དམར་དྲུག་པ་ཆོས་ཀྱི་དབང་ཕྱུག་(1584-1630)གི་རྣམ་ཐར་དང་། ཞྭ་དམར་དྲུག་པའི་བལ་ཡུལ་དུ་བགྲོད་པའི་ལམ་ཡིག་ནོར་བུ་སྤེལ་མའི་ཕྲེང་བ། རྗེ་ལོ་རི་བས་(17th)མཛད་པའི་ཤིང་ཀུན་དཀར་ཆག །རིག་འཛིན་མགོན་ནང་པའི་(1726-1789)བལ་ཡུལ་ལམ་ཡིག །ལྷ་བཙུན་རིན་ཆེན་རྣམ་རྒྱལ་(16th)དང་། གནས་རམས་པ་བྱམས་པ་ཕུན་ཚོགས་(16th)སོགས་བྲག་དཀར་རྟ་སོའི་གདན་རབས་སྔ་མ་རྣམས་ཀྱི་རྣམ་ཐར། སེ་བཙུན་བྱང་ཆུབ་གཞོན་ནུ་(10th)སོགས་བལ་ཡུལ་དུ་ཕེབས་མྱོང་པའི་ལོ་པཎ་རྣམས་ཀྱི་རྣམ་ཐར་གང་རྙེད། མདོར་ན། ཇི་ཙམ་སྔ་བའི་ཡིག་ཆར་བོད་པ་ཚོས་མཆོད་རྟེན་དེ་དག་སྐོར་ཇི་ལྟར་བྲིས་ཡོད་པ་བལྟ་དགོས་པ་གལ་ཆེ་ལ། བལྟས་པ་ཙམ་མ་ཡིན་པར་རང་རེ་བོད་ཀྱི་གཙོས་ཧི་མ་ལ་ཡའི་མི་རིགས་རྣམས་དང་། ཕྱི་རྒྱལ་ལོ་རྒྱུས་ཉམས་ཞིབ་པ་རྣམས་ལ་ཤེས་སུ་འཇུག་དགོས་པ་ནི་ཅི་ནས་གལ་ཆེར་མཐོང་།།

Endnotes:

1. ལེའུ་ལྔ་ནི། དང་པོ་ཇི་ལྟར་བཞེངས་ཤིང་རབ་གནས་མཛད་པ། གཉིས་པ་ལུང་བསྟན་དང་སྨོན་ལམ་གྲུབ་ཚུལ། གསུམ་པ་བསྐོར་བ་དང་མཆོད་པའི་ཕན་ཡོན། བཞི་པ་ཞིག་གསོ་དགོས་པའི་དུས་རྟགས། ལྔ་པ་ཞིག་གསོ་བྱེད་པའི་གང་ཟག་དང་ཕན་ཡོན་བསྟན་པ་བཅས་ཡིན།

2. བཅད་པ་བརྒྱད་ནི། དང་པོ་ཆོས་ཀྱིས་དབྱིངས་སྐྱེས་པ། གཉིས་པ་མཆོད་པའི་འབྲས་བུ་ངེས་པར་བསྟན་པ། གསུམ་པ་ཉེ་བའི་ཙྪནྡོ་ཧ་རབ་ཏུ་གསལ་བ། བཞི་པ་གྲོང་ལ་སོགས་པའི་བྱུང་བ་བརྗོད་པ། ལྔ་པ་གནས་ཀྱི་བསྔགས་པ་རྣམ་པར་ངེས་པ། དྲུག་པ་ཆོས་དབྱིངས་གསུང་གི་དབང་ཕྱུག་ཅེས་བྱ་བའི་མཚན་རབ་ཏུ་འཇུག་པ། བདུན་པ་ཆོས་དབྱིངས་གསུང་གི་དབང་ཕྱུག་སྦས་པ། བརྒྱད་པ་བལ་པོའི་ཡུལ་གྱི་མཐུ་ཆེན་པོ་བསྟན་པ་བཅས་ཡིན། 

3. ཨིན་ཡིག་th ནི་ག་དུས་བྱོན་པའི་དུས་རབས་ཙམ་ལས་འཁྲུངས་འདས་ཀྱི་ལོ་ཚིགས་གསལ་པོ་མེད་ཚེ་ཨང་ཀི་གང་ལ་སྦྱར་བའི་གྲངས་དང་གཅིག་པའི་དུས་རབས་དེའི་ནང་འཁྲུངས་ཞེས་པའི་གོ་དོན་ནམ་བརྡ་ཡིན། དཔེར་ན། ཤཱཀྱ་བཟང་པོ་དུས་རབས་༡༥ པར་འཁྲུངས་ཀྱང་ཕྱག་ལས་མང་ཆེ་བ་དུས་རབས་༡༦ པར་གནང་ཡོད་སྲིད་པ་ལྟ་བུ། གལ་སྲིད་སྤྱི་ལོའི་སྔོན་ལ་ཡིན་ན་BC བཀོད་ཡོད། འདིར་ལོ་ཚིགས་ཕལ་ཆེ་བ་ནི་ནང་བསྟན་དཔེ་ཚོགས་ལྟེ་གནས་ལྟར་བཀོད་ཡོད། 

4. ཡོལ་མོ་སྔགས་འཆང་ཤཱཀྱ་བཟང་པོ་དང་། དྲང་སོ་གཏེར་སྟོན་ཤཱཀྱ་བཟང་པོ། གྲམ་སོ་གཏེར་སྟོན་ཤཱཀྱ་བཟང་པོ་སོགས་མཚན་གྱི་རྣམ་གྲངས་འགའ་འདུག་པ་ལས། སྔ་མ་ནི་དགོན་གནས་ཀྱི་མཚན་དང་། ཕྱི་མ་གཉིས་ནི་འཁྲུངས་ཡུལ་གྱི་མཚན་དང་སྦྱར་བ་ཡིན་ནམ་སྙམ། 

5. དཔེ་ཆའི་ཕྱི་ངོས་སུ“བལ་ཡུལ་རང་བྱུང་མཆོད་རྟེན་ཆེན་པོའི་ལོ་རྒྱུས་བཞུགས་སོ”ཞེས་བྲིས་པ་དང་། ནང་གི་འགོར་“རྒྱ་གར་སྐད་དུ། སྭ་ཡཾ་བྷུ་པུ་རཱ་ཎ། བོད་སྐད་དུ། རང་བྱུང་གི་སྔོན་རབས་ཞེས་བྱ་བ”ཞེས་དང་། མཇུག་ཏུ་“རི་གླང་རུའི་རང་བྱུང་མཆོད་རྟེན་རྗེ་བོ་དམ་པ་མདོར་བསྟན་པ་ཞེས་བྱ་བ་རྫོགས་སོ”ཞེས་གསལ། མིང་མ་འདྲ་བ་གསུམ་བྱུང་བ་ལས་འདིར་རང་བྱུང་གི་སྔོན་རབས་ཞེས་པ་བེད་སྤྱོད་བཏང་ཡོད།

6. ཇོ་བོའི་རྣམ་ཐར་རྒྱས་པ་ཡོངས་གྲགས་མ་ལས། བྷི་ཧ་ར་ལ། ཐང་བྷི་ཧ་ར་དང་ར་ཛ་བྷི་ཧ་ར་གཉིས་ཡོད་པ་ལས། སྔ་མ་ཇོ་བོ་དང་ཕྱི་མ་རྒྱལ་པོས་བཞེངས་པར་བཤད། 


༄༅། །མཆོད་རྟེན་ཆེན་པོ་བྱ་རུང་ཁ་ཤོར། 

༄༅། །བྱ་རུང་ཁ་ཤོར་མཆོད་རྟེན་ནི་སངས་རྒྱས་འོད་སྲུང་མྱ་ངན་ལས་འདས་ཀྱང་བསྟན་པ་མ་འཇིག་པའི་སྐབས་དེར་ཡུལ་མ་གུ་ཏ་རུ་བྱ་གསོ་བའི་བུད་མེད་བདེ་མཆོག་མའམ་མ་བྱ་རྫི་མ་ཞེས་པ་ཞིག་ཡོད་པ་དེས་བྱ་གསོས་པའི་རིན་གྱིས་བཞེངས་པར་བཤད། མ་བྱ་རྫི་མ་རྒྱལ་པོའི་མདུན་དུ་བཅར་ནས། བ་ཞིག་གི་ཀོ་བས་ཐུམ་ཙམ་གྱི་ས་ལ་མཆོད་རྟེན་ཞིག་བྱེད་ཆོག་པར་ཞུས་པ་ཞལ་བཞེས་གནང་བ་དང་། ཞལ་བཞེས་གནང་རྗེས་བྱ་རྫི་མས་ཀོ་བ་དྲས་ནས་རྒྱུན་བུས་འཁྱིག་ཙམ་ལ་མཆོད་རྟེན་བཞེངས་པ་ན། བློན་པོ་རྣམས་ཀྱིས་དབུལ་མོ་བྱ་རྫི་མ་ཞིག་གིས་མཆོད་རྟེན་ཆེན་པོ་འདི་འདྲ་བཞེངས་ཚེ། རྒྱལ་བློན་རྣམས་ཀྱིས་དེ་ལས་ཆེ་བ་བཞེངས་དགོས་པར་འགྱུར་བས་འགོག་པར་འོས་སོ་ཞེས་ཞུས་པར། རྒྱལ་པོས་ངས་བྱ་རུང་བ་ཁ་ཤོར་བས་ཐབས་མེད་དོ་ཞེས་གསུངས་པ་ལས་བྱ་རུང་ཁ་ཤོར་ཐོགས་པ་བཤད།1 དུས་རབས་བཅུ་བཞི་པར་བརྩམས་པའི་བལ་ཡུལ་གྱི་ལོ་རྒྱུས་གྲགས་ཅན་གྷོ་པཱལ་རྒྱལ་རབས་སུ་མཆོད་རྟེན་འདི་ནི་ལིཙྪ་བཱིས་དབང་བསྒྱུར་བའི་སྐབས་སུ་བཞེངས་པར་བཤད་པ་དང་།2 རྒྱ་བླ་མ་ཚང་གིས་གཉེར་བའི་དྲ་རྒྱའི་ནང་དུས་རབས་ལྔ་པའི་ནང་བཞེངས་པར་བཤད་པ་གཉིས་བབ་ས་གཅིག་ཡིན་ནམ་སྙམ།

ཤོད་སྲོལ་སྔ་མའམ་བོད་པ་རྣམས་ཀྱི་ཤོད་བཞིན་པ་འདིའི་ཁུངས་མཐར་ཐུག་ནི་ཡོལ་མོ་ཤཱཀྱ་བཟང་པོས་(15th)གཏེར་ནས་བཏོན་པའི་“མཆོད་རྟེན་བྱ་རུང་ཁ་ཤོར་གྱི་ལོ་རྒྱུས་ཐོས་གྲོལ་ཆེན་མོ”ཡིན་ལ། ཕྱི་མའི་ཁུངས་གང་ཡིན་མ་ཤེས་ཀྱང་འབྲེལ་ཡོད་བལ་ཡུལ་གྱི་ངག་རྒྱུན་འགའ་ཡོད་པ་འོག་ཏུ་ཟུར་ཙམ་བཤད་ཆོག །ཤོད་སྲོལ་འདི་རྣམས་སྒྲ་ཇི་བཞིན་ཁས་ལེན་མི་ཐུབ་པ་འགས། ལིཙྪ་བཱིའི་དུས་རབས་ཀྱི་སྔོན་ཙམ་དེར་ཀོ་ས་ལའི་རྒྱལ་པོ་འཕགས་སྐྱེས་པོས་བསད་པའི་ཤཱཀྱ་བ་ལྷག་མ་རྣམས་གྲོང་ཁྱེར་སེར་སྐྱ་ནས་ཡུལ་གྱར་ཏེ་གནས་འདིར་ཡོང་ནས་3རྟེན་གཞི་བཙུགས་པ་ལས་ཡུལ་དེར་ནང་ཆོས་ཆེས་ཆེར་དར་བར་བཤད་པས་སྐབས་དེ་ཤེད་ཅིག་ལ་མཆོད་རྟེན་འདི་བཞེངས་པ་ཡིན་སྲིད་ཅེས་དང་། འགའ་རེས། ཆོས་རྒྱལ་མྱ་ངན་མེད་ཀྱིས་བལ་ཡུལ་ན་མཆོད་རྟེན་མང་པོ་བཞེངས་པར་བཤད་པའི་གྲས་ཤིག་ཡིན་ཡང་ཆོག་ཟེར་ཏེ། དཔྱད་གཞི་ཙམ་དུ་ཐལ། 

མཆོད་རྟེན་གྱི་མིང་ཐོགས་སྟངས་ཐད། རྒྱལ་པོས་བྱ་རུང་བ་ཁ་ཤོར་བས་བྱ་རུང་ཁ་ཤོར་ཐོགས་ཟེར་བ་འདི་གྲགས་ཆེ་མོད། ཁ་ཅིག་དེ་ནི་བོད་སྐད་ཡིན་པས་བལ་པོ་རྒྱལ་པོས་ཀྱང་བོད་སྐད་དུ་བཤད་པ་མི་འཐད་པས། བྱ་གསོས་པའི་རིན་གྱིས་བཞེངས་པས་བྱ་རིན་ཁ་ཤོར་ཐོགས་ཟེར། ད་དུང་བྱ་ཏྲི་ཁམ་ཤོ། བྱ་ཏྲི་ཁ་ཤོར། བ་ཧུ་ད། བོ་དྷ། ཁ་པ་ཏྱེ་སོགས་མིང་སྣ་ཚོགས་ཤིག་ཡོད་འདུག །བྱ་ཏྲི་ཁམ་ཤོ་དང་བྱ་ཏྲི་ཁ་ཤོར་རྣམས་ཀྱི་འགྲེལ་བཤད་མ་མཐོང་ཡང་། དེང་སང་ཡོངས་གྲགས་བོ་དྷ་ཞེས་བརྗོད་པ་ནི་སྔར་མོན་པ་རྣམས་ཀྱིས་བ་ཧུ་ཏ་ཞེས་པ་ལས་བྱུང་ཟེར། སྔར་བལ་པོ་རྣམས་ཀྱིས་ཁ་པ་ཏྱ་ཞེས་བརྗོད་པ་ནི་མཆོད་རྟེན་འདི་ས་བརྐོས་ཏེ་གཏེར་ནས་བཏོན་པའི་དོན་ཡིན་ནམ་ཞེས་སི་ཏུས་གསུངས།4 བྱ་རུང་ཁ་ཤོར་ཐོགས་དོན་ཡང་། གཅིག་བྱས་ན་ཡོལ་མོ་ཤཱཀྱ་བཟང་པོས་ས་འོག་ནས་མ་བཏོན་སྔོན་མཆོད་རྟེན་ཞིག་རོ་ཁ་ཤོ་བའི་རྣམ་པ་ཅན་ཞིག་གམ། ཉམས་གསོ་ལེགས་གྲུབ་མ་བྱུང་བའི་གནས་སྐབས་ཀྱི་རྣམ་པ་ཞིག་ལ་བརྟེན་ནས་དེ་ལྟར་ཐོགས་ཀྱང་། ཕྱིས་སུ་ཁ་ཤོ་ལབ་ན་མཚན་སྨད་ཞུས་པའི་སྡིག་ཉེས་གསོག་པ་བསམས་ནས་ཁ་ཤོར་ཞེས་བརྗོད་སྲིད། བྱ་རུང་ཁ་ཤོར་ཐོགས་སྟངས་དང་གོ་སྟངས་གཉིས་བར་མི་མཐུན་པ་ཞིག་ཡོད་པ་ནི། འགྲེལ་བཤད་རྒྱག་སྐབས་རྒྱལ་པོས་བྱ་རུང་བ་ཁ་ཤོར་བ་ཞེས་རྒྱལ་པོ་ཁོ་ན་དང་འབྲེལ་ནས་བཤད་ཀྱང་། ཉན་མཁན་ཕལ་ཆེ་བས་བྱ་རུང་ཁ་ཤོར་ཞེས་པའི་བྱ་ནི་མ་བྱ་རྫི་མའི་བྱ་ལ་ངོས་འཛིན་བྱེད་པ་དེ་རེད།

ཝི་ཁི་རིག་མཛོད་ནང་བལ་ཡུལ་གྱི་ངག་རྒྱུན་བཀོད་པ་ལྟར་ནའང་མཆོད་རྟེན་འདི་བྱ་དང་འབྲེལ་བ་ཡོད། གཏམ་རྒྱུད་དེ་བསྡུས་ནས་བརྗོད་ན། ལིཙྪ་བཱིའི་དུས་སུ་ཡུལ་དུ་ཐན་པ་བསྟན་ནས་ཆུའི་དཀའ་ངལ་འཕྲད་པ་ན་རྩིས་མཁན་རྣམས་ཀྱིས་རྒྱལ་པོ་ཡབ་སྲས་གང་རུང་ཞིག་གིས་དབུ་བཅད་ན་ཆུ་མིག་འབྱུང་བའི་ལུང་བསྟན། སྐབས་དེར་རྒྱལ་པོ་ཝིཀ་ར་མ་དྷི་ཏ་ཡས་སྙིང་སྟོབས་ཆེན་པོས་རང་གི་དབུ་བཅད་པ་དང་། དེ་མ་ཐག་དབུ་དེ་ཉིད་སང་ཀུན་གྱི་ཕྱོགས་སུ་འཕུར་བ་ད་ལྟའང་སང་ཀུན་ལྷ་ཁང་ན་ཡོད།5 རྒྱལ་པོའི་སྙིང་སྟོབས་དང་འབངས་ལ་བྱམས་པའི་སྟོབས་ཀྱིས་ཡུལ་ལ་ཆུ་མིག་མང་པོ་བརྡོལ་བ་ན། རྒྱལ་སྲས་དང་འབངས་རྣམས་ཀྱིས་རྒྱལ་པོའི་བཀའ་དྲིན་མཚོན་ཆེད་མཆོད་རྟེན་ཞིག་བཞེངས་རྒྱུ་བྱས། གང་དུ་བཞེངས་དགོས་མིན་བརྟག་ཆེད་ཕོ་བྲང་གི་རྩེ་ནས་ཁྱིམ་བྱ་ཞིག་སང་ཀུན་གྱི་ཕྱོགས་སུ་འཕུར་བཅུག་པ་དང་། བྱ་དེ་གང་དུ་བབས་པའམ་ཟགས་པ་དེར་མཆོད་རྟེན་བཞེངས་པ་འདི་ཡིན། རྒྱུ་མཚན་དེས་སྔར་ཁཱ་ས་ཏི་མཆོད་རྟེན་ནམ་ཆུ་ཐིགས་ཀྱི་མཆོད་རྟེན་ཞེས་བརྗོད་པ་ཕྱིས་སུ་གོར་རྒྱལ་གྱིས་བྷོ་དྷ་མཆོད་རྟེན་ཞེས་མིང་བསྒྱུར་ཟེར། དབུ་མེད་ཀྱི་པ་ཡིག་ས་ལ་འཁྲུལ་བ་ནི་རྒྱུན་ལྡན་ཡིན་པས། འདིར་ཡུལ་མིས་ཁཱ་ས་ཏི་ཞེས་བརྗོད་ཚུལ་བཤད་པ་དང་། སི་ཏུས་ཁཱ་པ་ཏྱེ་ཞེས་བརྗོད་ཚུལ་གསུངས་པ་གཉིས་འབབ་ས་གཅིག་ཡིན་མིན་དཔྱད་དགོས། 

བརྗོད་བྱའི་ཆ་ནས་མཆོད་རྟེན་འདི་ཉིད་སངས་རྒྱས་འོད་སྲུངས་ཀྱི་དུས་སུ་བྱུང་རབས་སོགས་དང་། རྗོད་བྱེད་ཀྱི་ཆ་ནས་བྱ་རུང་ཁ་ཤོར་དང་འབྲེལ་བའི་གནས་ཡིག་འདི་དག་གི་ཁུངས་གཏུགས་ས་མཐར་ཐུག་ནི་“བྱ་རུང་ཁ་ཤོར་གྱི་ལོ་རྒྱུས་ཐོས་གྲོལ་ཆེན་མོ”ཞེས་པ་དེ་ཡིན། འདི་ནི་ཐོག་མར་སློབ་དཔོན་རིན་པོ་ཆེས་(8th)ཆོས་རྒྱལ་ཁྲི་སྲོང་ལྡེ་བཙན་(742-800)ལ་གསུངས་པ་དང་། མཁར་ཆེན་ཡེ་ཤེས་མཚོ་རྒྱལ་(8th)གྱིས་ཟིན་བྲིས་བཏབ་ནས་བསམ་ཡས་ཀྱི་སྟེང་ཁང་རྣམ་སྣང་ཆེན་པོའི་སྐུ་རྒྱབ་ཏུ་གཏེར་དུ་སྦས། ཕྱིས་ཡུམ་བརྟན་(843-878)གྱི་གདུང་རྒྱུད་ལྷ་བཙུན་སྔོན་མོས་(11th)གཏེར་ནས་བཏོན་རྗེས་མ་ཡིག་རང་འཇགས་བཞག་པ་དང་། འདྲ་བཤུས་ཤིག་བསམ་ཡས་མཆོད་རྟེན་དམར་པོའི་འོག་ཏུ་སླར་ཡང་གཏེར་དུ་སྦས་པ་ཕྱིས་ཡོལ་མོ་ཤཱཀྱ་བཟང་པོས་སླར་བཏོན་པ་ཞིག་ཡིན། དེས་ན་ལོ་རྒྱུས་འདི་ལ་བརྒྱུད་རིམ་གསུམ་ཙམ་བྱུང་ཡོད་པ་དང་། ད་སྐབས་ང་ཚོར་མཐོང་རྒྱུ་ཡོད་པ་ནི་ཕྱི་མ་དེ་ཡིན་པ་འདྲ། ལུང་བསྟན་ལ་ཡིད་ཆེས་མཁན་རྣམས་ལ་ཁྱད་པར་དེ་ཙམ་མེད་ཀྱང་། གཏེར་མ་རྣམས་གཏེར་ནས་བཏོན་པའི་དུས་ཚོད་ལས་སྔ་བར་མི་འདོད་པ་རྣམས་ལ་ཁུངས་སྐྱེལ་ར་སྤྲོད་བྱེད་པའི་དོན་དུ་ཤཱཀྱ་བཟང་པོའི་ཡར་སྔོན་ན་ཤོད་སྲོལ་དེ་དག་ཡོད་མེད་བལྟ་དགོས། ལོ་རྒྱུས་དང་རྣམ་ཐར་ཙམ་མ་ཡིན་པར་མདོ་རྒྱུད་ཀྱི་འགྱུར་བྱང་དང་། བསྟན་བཅོས་སྣ་ཚོགས་ཀྱི་གསེབ་ཏུའང་ཡོད་སྲིད་པས་འཚོལ་དགོས།

ཡར་རྗེ་ཨོ་རྒྱན་གླིང་པའི་(1323-1360)བཀའ་ཐང་ཤེལ་བྲག་མར་མཁན་ཆེན་བྷོ་དྷི་ས་ཏྭ་ཡིས་གསུངས་པ་ལྟར་གྱི་གཏམ་རྒྱུད་འདི་མདོར་བསྡུས་ཤིག་བཀོད་ཡོད་པ་དང་། བཀའ་ཐང་སྡེ་ལྔ་ལ་ཡང་མཆོད་རྟེན་བྱ་རུང་ཁ་ཤོར་ཞེས་པ་ཐེངས་འགའ་རེ་འབྱུང་།6 གཏམ་རྒྱུད་འདི་མཁན་སློབ་གཉིས་ཀས་སྔ་རྗེས་སུ་གསུངས་པ་ལ་འགལ་བ་མེད་མོད། དེང་སང་ནུབ་ཕྱོགས་ཀྱི་ལོ་རྒྱུས་སྨྲ་བ་ལྟར་ན། མྱང་ཉི་མ་འོད་ཟེར་(1124-1192)གྱི་བཀའ་ཐང་ཟངས་གླིང་མར་གསལ་བའི་སྔོན་ཡུལ་མ་ག་དྷ་རུ་མོན་ཕྲུག་སྤུན་གསུམ་གྱིས་མཆོད་རྟེན་བརྩེགས་ནས་སྨོན་ལམ་བཏབ་པ་ལས་མཁན་སློབ་ཆོས་གསུམ་དུ་འཁྲུངས་པའི་གཏམ་རྒྱུད་དེ་ཉིད་ཨོ་རྒྱན་གླིང་པས་བལ་ཡུལ་མཆོད་རྟེན་དུ་ཁ་སྒྱུར་བྱས་པ་འདྲ་པོ་མཐོང་སྲིད། གོང་གི་ཨོ་རྒྱན་གླིང་པའི་འཁྲུངས་འདས་ལོ་ཚིགས་(ལོ་རྒྱུས་མཁས་དབང་ཇོ་སྲས་བཀྲ་ཤིས་ཚེ་རིང་ལྟར་བྲིས)འདི་དག་པ་ལྟར་ན། བྱ་རྫི་མའི་གཏམ་རྒྱུད་འདི་ཤཱཀྱ་བཟང་པོའི་ཡར་སྔོན་ནས་ཡོངས་གྲགས་ཡིན་ནམ། སྐབས་དེར་ཡོངས་གྲགས་ཡིན་ཚེ་ཤཱཀྱ་བཟང་པོས་སླར་ཡང་གཏེར་ནས་འདོན་པ་དོན་མེད་མ་ཡིན་ནམ། ལྷ་བཙུན་སྔོན་མོས་གཏེར་ནས་བཏོན་པ་ཞིག་ཨོ་རྒྱན་གླིང་པས་མཇལ་ཡོད་དམ། ཤེལ་བྲག་མ་གསར་རྙིང་བར་ལ་ཁྱད་པར་ཡོད་དམ། ཁྱད་པར་མེད་ཚེ་འདི་ནི་ངོ་མཚར་ལྡན་པ་ཞིག་རེད་ཅེས་བརྗོད་ངེས་ཡིན། གང་ལྟར་དེང་སང་ལོ་རྒྱུས་སྨྲ་བ་ཚོས་གཏེར་ནས་བཏོན་པའི་དུས་ལས་སྔ་བ་ཁས་ལེན་མི་བྱེད་པས། བཀའ་ཐང་ནང་གི་གཏམ་རྒྱུད་དང་མཆོད་རྟེན་གྱི་ལོ་རྒྱུས་འདི་དག་བར་གྱི་འབྲེལ་བ་ནི་རྟོགས་དཀའ་བ་ཞིག་ཏུ་སྣང་། 

ཁ་ཅིག་མཁན་ཆེན་ཞི་བ་འཚོས་ཁྲི་སྲོང་ལྡེ་བཙན་ཐོག་མར་མཇལ་སྐབས་“འོ་སྐོལ་འོད་སྲུངས་ཀྱི་བསྟན་པ་ལ་བལ་ཡུལ་མཆོད་རྟེན་གྱི་དྲུང་དུ། བོད་དུ་དམ་པའི་ཆོས་སྤེལ་བའི་སྨོན་ལམ་བཏབ་པ་དེ་རྒྱལ་པོས་བསྙེལ་ཏམ”ཞེས་དེབ་སྔོན་ལས་བྱུང་བའི་མཆོད་རྟེན་དེ་བྱ་རུང་ཁ་ཤོར་ལ་ངོས་འཛིན་འོང་། དེ་ནི། བྱ་རུང་ཁ་ཤོར་གྱི་ལོ་རྒྱུས་ཐོས་གྲོལ་ཆེན་མོ་ལས། མཆོད་རྟེན་ཡོངས་སུ་གྲུབ་སྐབས་གཅིག་གིས་མཐའ་འཁོབ་འཁྱག་པ་འཁྱག་ཡུལ་དུ་ཆོས་སྐྱོང་བའི་རྒྱལ་པོར་སྐྱེས་ནས་སངས་རྒྱས་ཀྱི་བསྟན་པ་འཛུགས་པའི་སྨོན་ལམ་བཏབ་པ་ཁྲི་སྲོང་ལྡེ་བཙན་དང་། གཅིག་གིས་ཁྱེད་རྒྱལ་པོར་སྐྱེས་སྐབས་བདག་དགེ་སློང་རྣམ་དག་ཏུ་སྐྱེས་ནས་དགེ་འདུན་གྱི་སྡེ་འཛུགས་པའི་སྨོན་ལམ་བཏབ་པ་ཞི་བ་འཚོ། གཅིག་གིས་སྐབས་དེར་བདག་བརྫུས་ཏེ་སྐྱེས་ནས་འདྲེ་སྲིན་གདུག་པ་ཅན་འདུལ་ནུས་པའི་སྨོན་ལམ་བཏབ་པ་པདྨ་འབྱུང་གནས་སུ་བཤད་པ་དང་སྦྱར་བ་ཤེས་སླ། འོན་ཀྱང་འགོས་ལོའི་(1392-1481)སྐབས་སུ་བྱ་རུང་མཆོད་རྟེན་གྱི་ལོ་རྒྱུས་འདི་གཏེར་དུ་གནས་ནས་གཟིགས་ཡོད་མེད་མ་ངེས་ལ། ཁུངས་གཏུགས་སའི་ཡིག་ཆ་རྙིང་པ་གཞན་ཞིག་ཡོད་ན་དེར་ཟད་ཀྱི། རྦ་བཞེད་ལ་ཁུངས་སུ་བྱས་པ་ཡིན་ཚེ། མཆོད་རྟེན་དེ་ནི་འོད་སྲུངས་ཀྱི་སྐབས་སུ་ཕྲུ་གུ་རྣམས་ཀྱིས་རྩེད་སྤྱད་དུ་བྱས་པའི་བྱེ་མའི་མཆོད་རྟེན་ཞིག་ལ་གོ་དགོས་པ་རྦ་བཞེད་རང་ན་གསལ།

ལོ་རྒྱུས་མང་པོ་ལས་མཐོང་ཐུབ་པ་ཞིག་ནི། བྱ་རུང་མཆོད་རྟེན་གྱི་ལོ་རྒྱུས་འདི་ནི་ལྷ་བཙུན་སྔོན་མོས་གཏེར་ནས་བཏོན་ཡང་འདྲ་བཤུས་ཤིག་བྱས་ནས་སོ་སོར་སྦས་པ་ལས་ཁྱབ་སྤེལ་མ་བྱས་པ་འདྲ་ལ། མཆོད་རྟེན་འདི་ཉིད་ས་འོག་ནས་འདོན་མཁན་ཤཱཀྱ་བཟང་པོས་སླར་བཏོན་པ་ནས་ས་ཁྱབ་རྡོ་ཁྱབ་ཏུ་གྱུར་ཏེ། ཐ་ན་བླ་མ་མང་པོའི་རང་རང་གི་གསུང་འབུམ་གྱི་གྲལ་ནའང་མཐོང་རྒྱུ་ཡོད། དེའི་ཡར་སྔོན་ལ་མཚོན་ན། རྒྱ་བལ་དུ་ཕེབས་མྱོང་བའི་བོད་ཀྱི་ལོ་ཙཱ་བ་ཁག་གི་རྣམ་ཐར་ནང་འཕགས་པ་ཤིང་ཀུན་གྱི་སྐོར་མང་པོ་གསལ་ཡང་བྱ་རུང་ཁ་ཤོར་གྱི་སྐོར་དེ་ཙམ་མང་པོ་མེད། དེ་ནི་སྟེས་དབང་ཞིག་མ་ཡིན་པར་སྐབས་དེའི་ལོ་རྒྱུས་ཤིག་ལ་འགྲེལ་བཤད་རྒྱག་གི་ཡོད་པ་སྟེ། ཤཱཀྱ་བཟང་པོ་བལ་ཡུལ་དུ་ཕེབས་སྐབས་བྱ་རུང་གི་མཆོད་རྟེན་འདི་ཞིག་ནས་ངོས་མི་ཟིན་པར་གྱུར་ཡོད་ལུགས་བཤད་པའི་བདེན་དཔང་ལ་བརྩི་ཆོག །འོན་ཀྱང་ར་ལོའི་(1016-1128)རྣམ་ཐར་ནང་བྱ་རུང་ཁ་ཤོར་ལ་སྐོར་བ་བྱས་ཚུལ་གསལ་བས་མིང་གི་དག་ཆ་དང་སྡེབ་སྦྱོར་སོགས་ཕྱིས་སྣོན་འཕྲི་བྱས་ཡོད་མེད་དཔྱད་དགོས།7  ར་ལོའི་སྐབས་དེར་བལ་ཡུལ་དུ་ཕེབས་མཁན་མང་པོ་ཞིག་གི་ལོ་རྒྱུས་ནང་མཆོད་རྟེན་འདི་མི་གསལ་བ་དང་། འགོས་ལོའི་དེབ་སྔོན་ལ་མཚོན་ན། འཕགས་པ་ཤིང་ཀུན་སྐོར་མང་པོ་འབྱུང་ཡང་བྱ་རུང་ཁ་ཤོར་སྐོར་གཏན་ནས་མི་གསལ།

ར་ལོའི་(1016-1128)སྐབས་ཡོད་དབང་དུ་བཏང་ན། ཆག་ལོ་(1197-1264)སོགས་ཀྱི་སྐབས་སུ་མེད་པའམ་མི་གསལ་བ་དང་། ལོ་རྒྱུས་ཐོས་གྲོལ་ཆེན་མོའི་ནང་། མ་འོངས་པར་ཧོར་དང་སོག་པོའི་དམག་གི་འཇིགས་པ་སོགས་བཤད་སྟངས་ལ་བལྟས་ན།8  ར་ལོ་བྱོན་ནས་ཆག་ལོ་མ་བྱོན་པའི་ལོ་བརྒྱ་ཡས་མས་ཙམ་གྱི་རིང་དེར་སོག་པོའི་དམག་གིས་གཏོར་བའམ། ཏུ་རུ་ཀའི་དམག་གིས་བཤིག་པའམ། རང་བྱུང་གི་གོད་ཆག་གམ། གང་ལྟར་འགྱེལ་ནས་རི་དང་ཁྱད་པར་འབྱེད་མི་ཐུབ་པ་གྱུར་རམ་ཡང་སྙམ། ར་ལོའི་སྐབས་སུ་ཡོད་ན་མར་པའི་(1002-1097)སྐབས་སུའང་ཡོད་དགོས་མོད། མར་པའི་རྣམ་ཐར་ནང་མི་གསལ་བ་ནི་གང་ཞིག་རྩལ་དུ་བཏོན་མིན་ལས་ཡིན་ཆོག །རྣམ་ཐར་ལ་ཞིབ་ཏུ་བལྟས་ན། ཁོང་ཉིད་འཕགས་པ་ཤིང་ཀུན་དུ་རྒྱ་གར་གྱི་ཚ་བ་ལ་གོམས་ཆེད་ལོ་གསུམ་ཙམ་བཞུགས་ཀྱང་དེའི་སྐོར་མིང་ཙམ་ལས་མི་གསལ་བས་མཚོན། གཙོ་བོར་རྒྱ་བལ་གཉིས་ནས་གདམས་ངག་རྣམས་ཇི་ལྟར་ཐོབ་ཚུལ་དང་། དཀའ་བ་ཇི་ལྟར་སྤྱད་ཚུལ་རྣམས་རྩལ་དུ་བཏོན་པ་ལས་གནས་དང་ཡུལ་གྱི་བཀོད་པ་རྣམས་འབྲི་མ་དགོས་པ་གཙོ་འདོན་བྱས་ཡོད་པ་ཤེས་ཐུབ། ཁྱུང་པོ་རྣལ་འབྱོར་(979-1127)གྱི་རྣམ་ཐར་ཡང་ཕྱོགས་འདྲ་པོ་ཡོད་ཀྱང་། ཕྱིས་གྲུབ་ཐོབ་ཨུ་རྒྱན་པའི་(1229-1309)རྣམ་ཐར་ལྟ་བུའི་ནང་གསལ་དགོས་ངེས་སུ་འདུག་ཀྱང་མི་གསལ་བས་སྐབས་དེར་ངོས་མི་ཟིན་པར་གྱུར་ཡོད་དམ་སྙམ།

བལ་ཡུལ་ལ་ནང་བསྟན་གོད་ཆག་གིས་ཕལ་ཆེ་བ་ཧིན་དྷུར་གྱུར་ནས་མཆོད་རྟེན་འདི་བདག་གཉེར་བྱེད་མཁན་མེད་པར་སའི་ཕུང་པོ་ལྟར་གྱུར་པ་ན། དུས་རབས་བཅུ་དྲུག་པའི་ནང་ཙམ་དེར་ཡོལ་མོ་ཤཱཀྱ་བཟང་པོས་ས་འོག་ནས་ཕྱུངས་ཏེ་ཞིག་གསོ་ཐོག་མར་མཛད། དེ་རྗེས་གྲུབ་ཐོབ་རང་རིག་རས་པ་(1619-1683)དང་།9  ཟིལ་གནོན་དབང་རྒྱལ་རྡོ་རྗེ་(1647-1716)།10  ཕོ་ལྷ་བ་བསོད་ནམས་སྟོབས་རྒྱལ་(1689-1747)།11  ཀ་ཐོག་རིག་འཛིན་ཚེ་དབང་ནོར་བུ་(1698-1755)སོགས་ནས་སྔ་རྗེས་སུ་ཉམས་གསོ་རྒྱ་ཆེར་མཛད། དུས་རབས་ཉི་ཤུ་པར་ཞིག་གསོ་ཤུགས་ཆེ་ཤོས་གནང་མཁན་གཅིག་ནི་ཤཱཀྱ་ཤྲཱི་(1853-1919)ཡིན་པ་དང་། དུས་རབས་ཉེར་གཅིག་པར་ཞིག་གསོ་ཤུགས་ཆེ་ཤོས་གནང་མཁན་གཅིག་ནི་ཏཱའི་སི་ཏུ་རིན་པོ་ཆེ་ཡིན། རྟོགས་ལྡན་ཤཱཀྱ་ཤྲཱིས་༡༩༢༠ ལོར་དངུལ་སྒོར་འབུམ་ཕྲག་བཏང་ནས་ཞིག་གསོ་གནང་བ་དང་། བྱམས་མགོན་ཏཱའི་སི་ཏུ་མཆོག་གིས་ཉིས་སྟོང་བཅོ་ལྔའི་ས་ཡོམ་གྱིས་མཆོད་རྟེན་ལ་ཉམས་ཆག་ཆེན་པོའི་སྐབས་གསེར་ཀི་ལོ་སུམ་ཅུ་གནང་ནས་བསྐྱར་གསོ་མཛད་པར་མིག་སྔའི་གསར་འགྱུར་ཁག་ནང་གསལ། དེའི་བར་ན་༡༩༦༩ ལོར་མཆོད་རྟེན་གྱི་རྩེ་མོ་ཐོག་གིས་གནོད་པ་བྱུང་ཚུལ་དྲ་རྒྱ་ཁ་ཤས་ནང་བྲིས་འདུག་ཀྱང་བདེན་པ་ཡིན་མིན་དང་། བདེན་ཚེ་ཞིག་གསོ་བྱེད་མཁན་སུ་ཡིན་སྐོར་གྱི་ཡིག་ཆ་མ་མཐོང་།

སྤྱིར་མཆོད་རྟེན་འདི་ཞིག་གསོ་གནང་མཁན་ཡོལ་མོ་ཤཱཀྱ་བཟང་པོ་(15th)ནས་ད་ལྟ་བཞུགས་བཞིན་པའི་སི་ཏུ་པདྨ་ཉིན་བྱེད་བར་མཐའ་དག་པ་ནི་སུ་ཞིག་གིས་བརྗོད་པ་ནུས་ཏེ་ག་ལ་ནུས། ཤཱཀྱ་བཟང་པོ་བལ་ཡུལ་དུ་ཕེབས་སྐབས་མཆོད་རྟེན་འདི་ཞིག་རལ་གྱིས་རི་དང་སོ་སོར་འབྱེད་མི་ཐུབ་པ་གྱུར་ཡོད་པས་རི་གཞན་དང་ནོར་འཛོལ་བྱུང་ལུགས་དང་། མཐར་རྙེད་ནས་ས་བརྐོས་ཏེ་གཏེར་ནས་དྲངས་པ་དང་ཞིག་གསོ་མཛད་ལུགས་ཁོང་གི་རྣམ་ཐར་ཁག་ནང་གསལ་ལ། སི་ཏུ་ཆོས་ཀྱི་འབྱུང་གནས་སོགས་མཁས་པ་མང་པོས་ཀྱང་ཞལ་བཞེས་གནང་འདུག12 ཁོང་གིས་གཏེར་ནས་བཏོན་པའི་བྱ་རུང་ཁ་ཤོར་གྱི་ལོ་རྒྱུས་ཀྱི་ནང་དུའང་། མ་འོངས་པར་ཚེ་ལོ་ལྔ་བཅུ་ཁ་རལ་སྐབས་མཆོད་རྟེན་འདི་ཞིག་རལ་འགྱུར་ཚུལ་དང་། དེ་ཉམས་གསོ་གནང་མཁན་ཡང་ཁོང་ཉིད་ཡིན་པ། ཁོང་གི་འཁྲུངས་ཡུལ་དང་ཡབ་ཡུམ། མཚན་དང་ལོ་རུས། ཞིག་གསོ་བྱེད་སྐབས་ཀྱི་སྦྱིན་བདག་གམ་རོགས་པ་བྱེད་མཁན་བཅས་གསལ་པོ་འཁོད་ཡོད། ཉམས་གསོ་གྲུབ་རྗེས་ཆོས་སྐུའི་རྟེན་མཆོག་མར་གྲགས་པའི་བསྟོད་པའང་མཛད་དེ། “ལྔ་བརྒྱ་ཐ་མའི་དུས་འདིར་ཨོ་རྒྱན་བཀས། །ཐེངས་གསུམ་བསྐུལ་ཏེ་མཆོད་རྟེན་ཆེན་པོ་འདིའི། །ཞིག་པ་གསོ་ཕྱིར་སྒོ་གསུམ་གུས་འབད་པའི། །བདག་སོགས་མཁའ་ཁྱབ་འབྲེལ་ཚད་སེམས་ཅན་རྣམས། །ཀུན་བཟང་ཆོས་སྐུའི་གོ་འཕང་མྱུར་ཐོབ་ཤོག།” ཅེས་བསྔོ་སྨོན་མཛད་ཡོད། 

ཕོ་ལྷ་བའི་རྗེས་སུ་ཉམས་གསོ་གནང་མཁན་གཅིག་ནི་ཀ་ཐོག་རིག་འཛིན་ཚེ་དབང་ནོར་བུ་ཡིན། ཁོང་གིས་ལོ་གཅིག་རིང་གི་ཉམས་གསོ་ལེགས་གྲུབ་བྱུང་སྐབས་སུ་རྡོ་རྗེའི་མགུར་བླངས་པ་ནི། “ཨེ་མ་ཧོ་མཆོད་རྟེན་བྱ་རུང་ཁ་ཤོར། །རྩིག་པ་མི་འདྲ་སྐྱེས་པ་འདྲ་འདུག། རྒྱ་མཚོའི་གཏིང་ནས་རྡོལ་བ་འདྲ་འདུག། རི་རྒྱལ་ལྷུན་པོ་འགྱིང་པ་འདྲ་འདུག། སྨོན་ལམ་གང་བཏབ་འགྲུབ་པའི་མཆོད་རྟེན། །འབྲེལ་ཚད་དོན་དང་ལྡན་པའི་མཆོད་རྟེན། །བལ་ཡུལ་ས་བཅུད་ཡོང་བའི་མཆོད་རྟེན། །བོད་ཡུལ་ཕུན་ཚོགས་སྐྱེད་པའི་མཆོད་རྟེན། །རྒྱལ་ཁམས་མཐའ་དག་བདེ་བའི་མཆོད་རྟེན།།” ཞེས་དང་། “ས་དབང་ཆོས་ཀྱི་རྒྱལ་པོ། །འགྱུར་མེད་ཕྱོགས་ལས་རྣམ་རྒྱལ། །གངས་ཅན་ཡོངས་ཀྱི་བདག་པོ། །རྡོ་རྗེའི་ཁྲི་ལ་བཞུགས་ཡོད། །གངས་ཅན་ཡོངས་ཀྱི་མགོན་པོ། །རྒྱལ་བ་བསྐལ་བཟང་རྒྱ་མཚོ། །མི་རྗེ་ཆོས་ཀྱི་རྒྱལ་པོ། །ཐུགས་ཡིད་གཅིག་ཏུ་འདྲེས་ཡོད། །རྒྱལ་དབང་པདྨའི་རྒྱལ་སྲས། །རིག་འཛིན་ཚེ་དབང་ནོར་བུ། །ཕྱོགས་མེད་འགྲོ་དོན་སྐྱོང་བ། །འབྲེལ་ཚད་སྨིན་གྲོལ་བཀོད་ཡོད། །མཐོང་ཐོས་དྲན་རིག་གྲོལ་བའི། །མཆོད་རྟེན་བྱ་རུང་ཁ་ཤོར། །བོད་འབངས་ཡོངས་ཀྱི་བདེ་ཐབས། །ཞིག་གསོ་ཕུན་ཚོགས་བྱས་ཡོད།།” ཅེས་སོགས་ངོ་མཚར་བའི་མགུར་མང་དུ་སྣང་། ཁོང་གིས་ཞིག་གསོ་བྱས་སྐོར་རང་རྣམ་དང་བྲག་དཀར་སྤྲུལ་སྐུས་(1775-1837)མཛད་པའི་རྣམ་ཐར་ཁག་ཏུ་གསལ་ཡང་། ཇི་ལྟར་ཞིག་གསོ་བྱས་པ་དང་། འགྲོ་སོང་སོགས་ཞིབ་ཕྲ་ཞིག་མ་མཐོང་། བར་སྐབས་ཤིག་ལ་རྒྱ་བླ་མ་གདན་རབས་སམ་མི་རབས་གསུམ་གྱིས་ལོ་བརྒྱ་ཙམ་རིང་མཆོད་རྟེན་བདག་གཉེར་བྱས་ལུགས་བཤད་ཀྱང་ཞིག་གསོ་བྱས་སྐོར་མ་མཐོང་། 

ལར་ནས་རྒྱ་བླ་མའི་རྣམ་ཐར་ཞིབ་ཕྲ་ཞིག་མ་མཐོང་ལ་ཁོང་གི་གདུང་རྒྱུད་རྣམས་ཀྱིས་གཉེར་བའི་དྲ་རྒྱ་ཁག་ཏུའང་། རྒྱ་བླ་མའམ་ཅི་ནེ་(ཙི་ནའི)བླ་མ་ནི་སློབ་དཔོན་རིན་པོ་ཆེའི་རྣམ་སྤྲུལ་དང་། རྒྱ་སོག་གི་གོང་མ་རྣམས་ཀྱི་ཡང་སྲིད་ཡིན་ཚུལ་སོགས་ལས་ལོ་རྒྱུས་དངོས་དེ་ཙམ་མི་སྣང་། དེས་ན་དྲ་ཐོག་གི་ཐར་ཐོར་རྣམས་གུང་བསྒྲིགས་ནས་རོབ་ཙམ་བཤད་ན། ཐའེ་པོ་ཧྲིང་ཞེས་པ་རྒྱ་བོད་གཉིས་ཀའི་སྐད་ཤེས་པ་ཞིག་བལ་ཡུལ་དུ་གནས་སྐོར་ཡོང་ནས་ཡུན་རིང་བསྡད་པ་ལས་བལ་སྐད་ཀྱང་ཤེས་པར་གྱུར། ཕ་ཡུལ་རྒྱ་ནག་ནས་ཡིན་ལུགས་བཤད་པས་རྒྱ་བླ་མ་ཞེས་འབོད་པ་དང་། གོར་བོད་དམག་འཁྲུག་རྗེས་མའི་འདུམ་འགྲིག་གི་ཆིངས་ཡིག་འཇོག་སྐབས་(༡༨༥༦)སྐད་སྒྱུར་བྱས། སྐབས་དེར་གོར་བོད་དམག་འཁྲུག་སྔ་མའི་སྐབས་ཀྱི་ཆིངས་ཡིག་དང་མི་འདྲ་བར་བལ་ཡུལ་ལ་ཁེ་ཕན་ཆེན་པོ་ཐོབ་པ་དང་། དེའི་ཐད་ལ་རྒྱ་བླ་མས་བྱས་རྗེས་ཆེན་པོ་བཞག་སྟབས་མཆོད་རྟེན་གྱི་གནས་འཛིན་དུ་བསྐོས་ནས་ས་ཆ་ཡང་མང་པོ་སྤྲད། ཕྱོགས་གཅིག་ནས་བོད་ཀྱི་སྐུ་ཚབ་བམ་འབྲེལ་མཐུད་པ་ལྟ་བུར་གྱུར་པ་དང་། ཕྱོགས་གཅིག་ནས་རྒྱལ་པོ་ལས་ཀྱང་དབང་ཤུགས་ཆེ་བའི་སྲིད་བློན་འཇང་སྦ་ཐུར་གྱི་སྲས་མོ་མནའ་མ་སྤྲད་པ་བཅས་ལས། སྐབས་ཤིག་རིང་མཆོད་རྟེན་གྱི་ཁྱབ་ཁོངས་ནི་ཡེ་ཤུའི་གདན་ས་ཝ་ཊི་ཁན་བཞིན་རྒྱལ་ཁབ་གཅིག་ནང་གི་རྒྱལ་ཁབ་ཆུང་ཆུང་ཞིག་ལྟར་གྱུར་ཟེར། ཁོང་གི་རྗེས་སུ་མཁན་ཐོག་གཉིས་པ་སངས་རྒྱས་རྡོ་རྗེ་དང་། མཁན་ཐོག་གསུམ་པ་སྤུན་ཡ་རྡོ་རྗེ་བཅས་རྒྱ་བླ་མ་གཉིས་ཀྱིས་མཆོད་རྟེན་མུ་མཐུད་འཛིན་སྐྱོང་བྱས་ཟེར། 
འདིར་བསམ་དགོས་པ་ཞིག་ནི། སྐབས་དེར་མཆོད་རྟེན་ཞིག་གསོ་རྒྱ་ཆེར་གནང་མཁན་རྟོགས་ལྡན་ཚང་གི་རྣམ་ཐར་ནང་། སྐུ་ཕྲེང་བཅུ་གསུམ་པར་དགོངས་སྐོར་ཞུས་ཚུལ་ལས་རྒྱ་བླ་མའི་སྐོར་གཏན་ནས་མི་གསལ་བ་དེ་རེད། མཆོད་རྟེན་གྱི་བདག་དབང་ཡོངས་རྫོགས་རྒྱ་བླ་མར་ཡོད་པ་ལྟར་ན་ཞིག་གསོ་ཆོག་པའི་བཀའ་ཁྲོལ་ཞུ་བ་དང་། མ་མཐར་འབྲེལ་ཡོད་ཀྱི་བཀའ་མོལ་ཞིག་དགོས་ངེས་ཀྱང་གསལ་མེད། དེས་ན་བུར་སྲས་པ་རིན་ཆེན་དར་ལོ་(1948-)ཡིས། རྒྱ་བླ་མ་ནི་བོད་གཞུང་གིས་མཆོད་རྟེན་གནས་འཛིན་དུ་བསྐོ་གཞག་གནང་བ་དང་། ལོ་ལྟར་གསོལ་ཕོགས་ཡང་སྤྲོད་ཀྱི་ཡོད་ལུགས་བཤད་པ་བདེན་ནམ་སྙམ།13  ད་དུང་བུར་སྲས་པས། བོད་གཞུང་གིས་ལོ་ལྟར་རྟེན་བཞེངས་པ་ཞེས་པའི་ཚོགས་ཆུང་ཞིག་ཆེད་གཏོང་གིས་བལ་ཡུལ་མཆོད་རྟེན་རྣམ་གསུམ་ལ་དབུ་དཀར་ན་བཟའ་དང་མཆོད་སྤྲིན་སྣ་ལྔ་སྟོང་ཚར་རེ་འབུལ་ཚུལ་དང་། སྐབས་དེར་བོད་གཞུང་དང་བལ་རྒྱལ་བར་འཚམས་རྟགས་འབུལ་རེས་བྱེད་ཚུལ། རྟེན་བཞེངས་པ་སྐུ་འཁོར་གྱི་བཞུགས་གནས་དང་། མལ་ཆས། མེ་ཤིང་། ཕེབས་འཁོར། སྐུ་སྲུང་སོགས་བལ་རྒྱལ་གྱིས་གནང་སྲོལ་ཡོད་ཚུལ། རྟེན་བཞེངས་པ་ཕྱིར་བོད་ལ་ལོག་སྐབས་གོང་ས་མཆོག་གི་ལྗགས་སྨིན་བཞེས་འབྲས་དང་། གཟིམ་སྒོ་དང་སྒེའུ་ཁུང་གི་ཁྲ་ཡོལ། ཙན་དན་དཀར་དམར། དྲི་བསང་། སྨན་སྣ། རས་ཆ་སོགས་མི་ཁལ་༦༠༠ ཙམ་གཉའ་ནང་དང་སྐྱིད་གྲོང་གང་རུང་བརྒྱུད་བོད་ནང་དབོར་འདྲེན་བྱེད་ཚུལ། དེ་ལས་མི་ཁལ་༢༠༠ ཙམ་བལ་ཡུལ་གཞུང་གིས་གྲ་སྒྲིག་སྲུང་སྐྱེལ་བྱེད་ཀྱི་ཡོད་ཚུལ་བཅས། དགའ་བཞི་བའི་རྣམ་ཐར་སོགས་ལ་ཁུངས་བཅོལ་ནས་བཤད་འདུག 

འགའ་རེས་ཞབས་དཀར་ཚོགས་དྲུག་རང་གྲོལ་(1781-1851)གྱིས་རྒྱ་བླ་མ་ལ་མཆོད་རྟེན་དུ་དམར་མཆོད་བཀག་བཅུག་ཚུལ་བཤད་ཀྱང་། ཞབས་དཀར་ཕེབས་སྐབས་གོར་བོད་དམག་འཁྲུག་རྗེས་མ་འབྱུང་རྒྱུ་ཡིན་པས་དུས་མི་འགྲིག །འགའ་རེས་རྒྱ་བླ་མ་Punya Bajra ཡིས་༡༨༥༣ ལོར་མཆོད་རྟེན་འཛིན་སྐྱོང་བྱས་པ་དང་༡༩༨༢ ལོར་འདས་ཞེས་པའང་ལོ་བརྒྱ་དང་སུམ་ཅུ་ཙམ་བཞུགས་དགོས་པས་འགྲིག་ཐབས་མེད། འགའ་རེས་རྒྱ་བླ་མ་ནི་མན་ཇུ་གོང་མ་ཚི་ཞིའི་སྤུན་མཆེད་དུ་བཤད་པ་དང་། འགའ་རེས་ཁོང་གི་ཕ་ཡུལ་སི་ཁྲོན་ནས་ཡིན་ལུགས་བཤད་པ་གཉིས་ཀྱང་འགྲིག་མིན་དཔྱད་དགོས། གང་ལྟར་༡༩༥༡ ལོར་བོད་ལ་དུས་འགྱུར་བྱུང་བ་ནས་རྒྱ་བླ་མའི་དབང་ཤུགས་ཉམས་འགོ་ཚུགས་པ་དང་། དེ་རྗེས་གཞུང་གིས་ས་ཞིང་གི་ཁྲིམས་གསར་པ་བཟོས་ནས་རྒྱ་བླ་མའི་ཁྱབ་ཁོངས་ཀྱི་ས་ཞིང་དང་དབང་ཚད་གཉིས་ཀ་ཕྱིར་བསྡུ་བྱས་ཏེ། ད་སྐབས་ཚོགས་པ་ཞིག་གིས་མཆོད་རྟེན་འཛིན་སྐྱོང་བྱེད་ཀྱིན་ཡོད་སྐད། 

Endnotes:

1. ནེ་པཱལ་ནང་པའི་གནས་ཡིག་དངུལ་དཀར་མེ་ལོང་ལས། “བསྐལ་བ་དཔག་ཏུ་མེད་པའི་སྔ་རོལ་ན་འཕགས་པ་སྤྱན་རས་གཟིགས་ཀྱི་ཐུགས་སྐྱེད་ཀྱི་སྤྲུལ་པ་ལྷའི་བུ་མོ་གང་ཆུང་མ་བྱ་བ་ཞིག་ཡོད་པ་མིའི་གནས་སུ་ལྷུངས་པས་བལ་པོ་མ་གུ་ཏིའི་ཡུལ་གྲུ་རུ། བྱ་རྫིའི་བུ་མོ་བདེ་མཆོག་ཅེས་བྱ་བར་སྐྱེས་ཏེ་བྱ་འཚོ་བའི་ལས་བྱས་ཤིང་། རིགས་ངན་བཞི་དང་བཤོས་པས་བུ་བཞི་སྐྱེས་པ། དང་པོ་རྟ་རྫིའི་བུ་གཅིག །དེ་འོག་ཕག་རྫིའི་བུ་གཅིག །དེའི་འོག་ཁྱི་རྫིའི་བུ་གཅིག །དེ་འོག་བྱ་རྫིའི་བུ་གཅིག་སྟེ་བུ་བཞི་སྐྱེས་པ་དེ་དག་ཐམས་ཅད་མས་བྱ་འཚོས་པའི་གླ་བསགས་ནས་ཁྱིམ་པ་རབ་ཐང་དུ་ཕོག །ད་དུང་གླའི་ལྷག་མ་བསགས་པས་ནོར་མང་པོ་བྱུང་བས་བྱ་རྫི་མའི་བསམ་པར་ངས་བྱ་འཚོས་པའི་གླ་བསགས་པ་ལའང་ནོར་མང་པོ་རྙེད་པ་འདི་ཀུན་ལ་སྙིང་པོ་ལེན་པའི་ཆེད་དུ། སངས་རྒྱས་ཐམས་ཅད་ཀྱི་ཐུགས་ཀྱི་རྟེན། ང་རང་གི་ཡིད་དམ། འགྲོ་བ་དཔག་ཏུ་མེད་པའི་བསོད་ནམས་གསོག་པའི་ཞིང་། དེ་བཞིན་གཤེགས་པའི་རིང་སྲེལ་གྱི་སྙིང་པོ་ཅན་གྱི་མཆོད་རྟེན་ཞིག་བཞེངས་པར་བྱའོ་སྙམ་ནས་རྒྱལ་པོ་ཆེན་པོའི་དྲུང་དུ་ཕྱིན་ནས་ལོ་རྒྱུས་ཞིབ་ཏུ་གསོལ་ཏེ་ས་ཆ་གསོལ་རས་གནང་བར་ཞུས་པས། རྒྱལ་པོའི་ཐུགས་ལ། མོ་དབུལ་མོ་བྱ་རྫི་མ་ཞིག་གིས་གླའི་ལྷག་མ་བསགས་པས་མཆོད་རྟེན་རྒྱ་ཆེན་པོ་བཞེངས་པར་བསམ་པ་ངོ་མཚར་ཆེ་བར་དགོངས་ཏེ་དེ་ལྟར་བྱ་རུང་ཞེས་བཀའ་བསྩལ་བས། མ་བུ་ལྔ་དང་བྲན་གཡོག་གཅིག་བཅས་ཀྱིས་གླང་པོ་ཆེ་གཅིག་དང་། བོང་བུ་གཅིག་ཡོད་པ་ལ་སོ་ཕག་བཀལ་ཏེ་མཆོད་རྟེན་ཆེན་པོའི་རྨང་གཞི་བཏིངས་ཏེ་བརྩིགས་པས་ཁྲི་འཕང་གསུམ་དུ་སླེབས་པའི་ཚེ་ཡུལ་མི་རྣམས་ཕྲག་དོག་གིས་ཡིད་མ་དགའ་བར་ཐམས་ཅད་གྲོས་བྱས་ཏེ་རྒྱལ་པོའི་དྲུང་དུ་བཅར་ནས། མོ་དབུལ་མོ་བྱ་རྫི་མ་གཅིག་གི་མཆོད་རྟེན་འདི་ལྟ་བུ་བཞེངས་ན། ཁྱེད་རྒྱལ་པོ་དང་བློན་པོ་ཕྱུག་པོ་ལ་སོགས་པ་དྲག་པ་ཀུན་གྱི་དགེ་རྩ་ཇི་ལྟ་བུའི་མཆོད་རྟེན་བཞེངས། འདི་བརྩིག་ཏུ་བཅུག་ན་རང་རེ་ཀུན་ལ་གནོད་པས། བརྩིག་ཏུ་མ་བཅུག་པ་འཐད་དོ་ཞུས་པས། རྒྱལ་པོ་ཆེན་པོས། མོ་དབུལ་མོ་བྱ་རྫི་མ་གཅིག་གིས་བྱ་འཚོས་པའི་གླ་བསགས་པས་ཀྱང་ཕ་མི་གཅིག་པའི་བུ་བཞི་ཁྱིམ་པ་རབ་ཐང་དུ་ཕོག །སླར་ཡང་གླའི་ལྷག་མ་བསགས་པ་ལའང་མཆོད་རྟེན་ཆེན་པོ་འདི་ལྟ་བུ་བཞེངས་པར་སེམས་པ་ངོ་མཚར་ཆེ་བས་ན། ངས་ནི་བྱ་རུང་ཟེར་བ་ཁ་ནས་ཤོར་རོ། རྒྱལ་པོའི་སྨྲ་བ་ལན་གཅིག་ཡིན་ནོ་གསུངས་པས། གཞན་མི་རྣམས་ཀྱིས་བཀག་ཀྱང་མི་ཁོགས་པར་བརྩིགས་པས་མཆོད་རྟེན་གྱི་མཚན་ཡང་བྱ་རུང་ཁ་ཤོར་དུ་གྲགས་སོ།།” ཞེས་དང་། “དེའི་དུས་སུ་རྟ་རྫིའི་བུས་རྒྱལ་པོར་སྐྱེ་བའི་སྨོན་ལམ་བཏབ་པ་ནི་ཆོས་སྐྱོང་བའི་རྒྱལ་པོ་ཁྲི་སྲོང་ལྡེའུ་བཙན་ཡིན་པ་དང་། ཕག་རྫིའི་བུས་མཁན་པོར་སྐྱེ་བའི་སྨོན་ལམ་བཏབ་པ་ནི། སློབ་དཔོན་པདྨ་འབྱུང་གནས། བྱ་རྫིའི་བུས་འཕྲིན་བློན་དུ་སྐྱེ་བའི་སྨོན་ལམ་བཏབ་པ་ནི། ཡར་ཀླུང་གི་སྦ་མི་ཁྲི་བཞེད། སྦྲང་བུ་དེ་ནི་རྒྱལ་པོའི་སྲས་མོ་ལྷ་ལྕམ་པདྨ་གསལ། བོང་བུས་སྨོན་ལམ་ལོག་པ་བཏབ་པ་ནི། བདུན་བློན་མ་ཞང་ཁྲོམ། ཆོས་བློན་པདྨ་གུང་བཙན། གླང་པོས་སྨོན་ལམ་ལོག་པ་བཏབ་པ་ནི་རྒྱལ་པོ་གླང་དར། བྱ་རོག་གིས་བདུད་རྒྱལ་གསོད་པའི་སྨོན་ལམ་བཏབ་པ་ནི། བྱང་ཆུབ་སེམས་དཔའ་ལྷ་ལུང་དཔལ་གྱི་རྡོ་རྗེ་ཡིན་པ་བཅས་སོ།།” ཞེས་གསལ།

2. བལ་ཡུལ་འདི་ལ་ཆེ་ཐང་དུ་དབྱེ་ན། དུས་རབས་གསུམ་པ་ཙམ་ནས་ལིཙྪ་བཱིའི་དུས་རབས་འགོ་བཙུགས་པ་དང་། དུས་རབས་དགུ་པ་ནས་ཐཱ་ཀུ་རིས་དུས་རབས། དུས་རབས་བཅུ་གཉིས་པ་ཙམ་ནས་མཱལླ་དུས་རབས། དུས་རབས་བཅོ་བརྒྱད་པ་ནས་གོར་ཥའི་དུས་རབས་བཅས་བརྩི་བ་ཡིན།

3. འདུལ་བ་ལུང་གཞི་ལས། “གང་གི་ཚེ་སྐྱེས་བུ་གཏི་མུག་འཕགས་སྐྱེས་པོས་སེར་སྐྱ་ན་གནས་པའི་ཤཱཀྱ་རྣམས་ཁ་བཏག་པ་ན། དེ་དག་ལས་ཁ་ཅིག་ནུབ་ཕྱོགས་སུ་དོང་བ་ནས། ཁ་ཅིག་བལ་ཡུལ་གྱི་བར་དུ་དོང་ངོ་། །མཉན་ཡོད་པའི་དོན་མཐུན་དག་ཟོང་ཐོགས་ཏེ་བལ་ཡུལ་དུ་ལྷགས་པ་དང་། དེ་དག་གིས་དེ་རྣམས་མཐོང་ནས་སྨྲས་པ། ཤེས་ལྡན་དག་ཁྱེད་ཅག་གང་ནས་ད་འདིར་ལྷགས། དེ་རྣམས་ཀྱིས་སྨྲས་པ། མཉན་ཡོད་ནས་སོ། །བདག་ཅག་གི་གཉེན་འཕགས་པ་ཀུན་དགའ་བོ་ཡོད་ན་ལན་འགའ་ཡང་འཕགས་པ་ཀུན་དགའ་བོ་འདིར་འོངས་ཏེ་བདག་ཅག་ལ་གཏམ་མ་དྲིས་སོ། །དེ་རྣམས་ཀྱིས་སྨྲས་པ། བདག་ཅག་གི་འཕགས་པ་ཀུན་དགའ་བོའི་དྲུང་དུ་སོང་ལ་སྦྲན་པར་བགྱིའོ། །དེ་རྣམས་ཀྱིས་ཟོང་རྣམས་བསྒྱུར་བའི་ཟོང་དག་ཁྱེར་ཏེ་མཉན་ཡོད་དུ་ལྷགས་ནས་དེ་རྣམས་ཀྱིས་འཕགས་པ་ཀུན་དགའ་བོ་ལ་སྨྲས་པ། འཕགས་པ་ཀུན་དགའ་བོ་ཁྱོད་ཀྱི་གཉེན་བལ་ཡུལ་ན་མཆིས་ཏེ་དེ་དག་ཁྱོད་མཐོང་བར་འཚལ་ལོ། །ཚེ་དང་ལྡན་པ་ཀུན་དགའ་བོ་ནི་གཉེན་ལ་གདུང་བ་ཡིན་པས་དེ་གཉེན་དག་ལ་བལྟ་བའི་ཕྱིར་བལ་ཡུལ་དུ་སོང་བ་ལས། དེ་ལྷགས་པས་ལག་པ་དང་རྐང་པ་སེར་ག་བྱུང་བ་དང་།” ཞེས་གསལ།

4. སིི་ཏུ་ཆོས་འབྱུང་གི་རྣམ་ཐར་ནང་། “འདི་ལ་བལ་པོ་རྣམས་ཀྱིས་ཁ་བ་ཏྱ་ཟེར། ཁ་བ་ཞེས་པ་ཁ་ཏ་ཟུར་ཆག་པ་ཡིན་འདྲ་སྟེ། ཡོལ་མོ་བ་ཤཱཀྱ་བཟང་པོས་དེའུ་འབུར་ཞིག་བརྐོས་ནས་མཆོད་རྟེན་དེ་གཏེར་ནས་དྲངས་པ་ཡིན་པས་ཡིན་ནམ།” ཞེས་གསལ། 

5. རྡོ་ནག་ལས་གྲུབ་པའི་སངས་རྒྱས་ཀྱི་དབུ་འདྲ་བ་ཞིག་ལ་ངོས་འཛིན་བྱེད། འདིའི་ཡུལ་མིང་སང་ཀུན་དང་འཕགས་པ་ཤིང་ཀུན་ལ་ཡུལ་སྐད་སིང་གུན་ཞེས་འབོད་པ་གཉིས་ནོར་མི་རུང་། 

6. བཀའ་ཐང་སྡེ་ལྔ་ལས། “མཆིམས་ཀྱི་རྡོ་རྗེ་སྤྲེལ་ཆུང་ཁྱོད། །བལ་ཡུལ་མཆོད་རྟེན་བྱ་རུང་ཁ་ཤོར་ན། །རིགས་ངན་བྱ་རྫིའི་བྱ་རུ་སྐྱེས།།” ཞེས་དང་། “ཤུད་བུ་དཔལ་གྱི་སེང་གེ་ཁྱོད། །བལ་ཡུལ་མཆོད་རྟེན་བྱ་རུང་ཁ་ཤོར་དུ། །བྱ་ནི་ཕུག་རོན་ཞིག་ཏུ་སྐྱེས།།” ཞེས་གསལ།། 

7. ར་ལོ་ཙཱ་བའི་རྣམ་ཐར་ལས། “བྱ་རུང་ཁ་ཤོར་དང་འཕགས་པ་ཤིང་ཀུན་གཉིས་ལ་བསྐོར་བ་འབུམ་ཐེར་རེ་མཛད་པའི་ཚེ། ཐོག་མར་སྐུ་ལུས་ནས་སྣ་ཁྲག་མང་དུ་འཛག །མཐར་ཤ་རྣམས་ཀྱང་བྱེ་ནས་ཀེང་རུས་སུ་སྐྱ་སེང་ངེར་སོང་། ཅུང་ཞིག་ནས་འོད་ཀྱི་ཕུང་པོར་གྱུར་ནས་ནམ་མཁའ་ལ་ཡལ་བའི་གཟིགས་སྣང་བྱུང་།

8. ལོ་རྒྱུས་ཐོས་གྲོལ་ཆེན་མོ་ལས། “རྒྱ་གར་རྡོ་རྗེ་གདན་དུ་ཆོས་འཁོར་ཉམས་པའི་དུསཿ བལ་པོའི་ཡུལ་དུ་དམག་འཁྲུག་རླུང་ལྟར་ལངས་ནས་རྒྱུན་ཆད་མེད་པའི་དུསཿ རྒྱ་དཀར་པོའི་ཡུལ་དུ་མུ་གེས་མི་ཐོག་བུད་པའི་དུསཿ བལ་པོའི་ཡུལ་དུ་རིམས་ནད་སྣ་ཚོགས་པས་མི་ཐོག་བུད་པའི་དུསཿ རྒྱ་ནག་རྒྱལ་པོ་གློ་བུར་འཆི་བའི་དུསཿ མཐའི་དམག་གཞི་དབུས་སུ་གཡོ་བའི་དུསཿ མུ་དུར་ཧོར་གྱིས་མངའ་རིས་འཇོམས་པའི་དུསཿ ལྗང་གི་དམག་གིས་ཁམས་སུ་འཇུག་པའི་དུསཿ ཏུ་རུ་ཁའི་དམག་གིས་རྒྱ་གར་འཇོམས་པའི་དུསཿ གར་ལོག་གི་དམག་གིས་བསྟན་པ་བཤིག་པའི་དུསཿ དུས་ངན་དེ་ཐམས་ཅད་འཇིག་རྟེན་གྱི་ཁམས་འདིར་འབྱུང་བ་ནིཿ མཆོད་རྟེན་ཆེན་པོ་འདི་ཉིད་ཞིག་ཅིང་རལ་བའི་ཉེས་པ་ལས་འབྱུང་ཞིང་ཿ ཞིག་གསོ་དགོས་པའི་དུས་ལ་བབ་པའི་རྟགས་ཡིན་པསཿ” ཞེས་གསལ། 

9. རང་རིག་པའི་རྣམ་ཐར་གསོལ་འདེབས་ལས། “བལ་བོད་མདུན་སྦྲེལ་ངོ་མཚར་ཟམ་ཆེན་བཙུགས། །ཁ་ཤོར་ཉམས་གསོས་གསེར་ཏོག་གདུགས་ཕྲེང་སོགས། །དགེ་བའི་རྩ་བ་ཇི་སྙེད་བསྐྲུན་པའི་མཐར། །བཟང་པོའི་དགེ་མཚན་གཟིགས་དེར་གསོལ་བ་འདེབས།།” ཞེས་གསལ། 

10. ཟིལ་གནོན་གྱི་ཕྱིའི་རྣམ་ཐར་ལས། “ཕུན་ཚོགས་དགེ་ལེགས་མ་ལུས་འབྱུང་བའི་གནས། །དུས་གསུམ་བདེ་གཤེགས་ཀུན་འདུས་ཐུགས་ཀྱི་རྟེན། །ལྷ་མིའི་བསོད་ནམས་གསོག་པའི་མཆོད་སྡོང་ཆེར། །བདག་གི་ལྷག་བསམ་རྣམ་པར་དག་པ་ཡིས། །ཞིག་གསོ་རབ་གནས་འབུལ་བའི་མཐུ་སྟོབས་ཀྱིས། །སངས་རྒྱས་བསྟན་པ་དར་ཞིང་རྒྱས་པ་དང་། །བསྟན་འཛིན་སྐྱེས་བུ་སྐུ་ཚེ་རིང་བ་དང་། །མཁའ་མཉམ་སེམས་ཅན་བདེ་སྐྱིད་ལྡན་པ་ཡིས། །དམ་ཆོས་རིན་ཆེན་དཔལ་ལ་སྤྱོད་པར་ཤོག།” ཅེས་གསལ།

11. མི་དབང་རྟོགས་བརྗོད་ལས། “ཡུལ་ཕྱོགས་དེའི་རྒྱལ་ཁབ་སྐྱིད་གྲོང་པ་དང་། ཁྱུང་རྫོང་དཀར་པོའི་སྣེ་མོ་ལས་འཛིན་ལྕགས་སྦྲག་པ་ཞེས་བྱ་བ་དང་། ཡང་གྲོང་པ་ཞེས་བྱ་བ་གཉིས་ལ་ལུང་གིས་བསྒོ་བ་འདི་སྐད་ཅེས། ཤེས་ལྡན་དག་གོ་བར་གྱིས་ཤིག །བལ་ཡུལ་གྱི་མཆོད་སྡོང་ཆེན་པོ་དེ་ཉིད་མ་རུང་བ་གྱུར་ན་རིས་སུ་མ་ཆད་པའི་བསྟན་འགྲོའི་ཕན་བདེ་ཆེས་ཆེར་ཉམས་པར་གདོན་མི་ཟ་བས་འདི་ཁོ་བོས་ཉམས་པ་སོར་ཆུད་པ་ལ་བརྩོན་ནོ། དེ་ལྟ་བས་ན་རྫོང་སྐྱིད་ས་དགའ་བཅས་པའི་དཔྱ་ཁྲལ་གྱི་དངོས་པོ་གང་མཆིས་པ་དང་། རང་ཉིད་ཀྱི་ལག་ན་ཅི་འཚལ་བའི་ཡོ་བྱད་ཀྱང་དེའི་ཆེད་དུ་སྟོབ་པར་བྱེད་པས་ཁྱེད་གཉིས་ཀྱིས་བྱ་བའི་ཁུར་འཛིན་པར་གྱིས་ལ་གནམ་ལོ་འདིའི་དགུན་ཟླ་ར་བ་ལ་མཆོད་སྡོང་ཆེན་པོ་གསར་དུ་བསྐྲུན་པ་དང་མི་གཉིས་པའི་ཉམས་གསོ་དཔྱིས་ཕྱིན་པ་གྱིས་ཤིག་ཅེས་བསྒོ་བ་ན། དེ་གཉིས་ཀྱིས་ཀྱང་མིའི་དབང་པོ་བཀའ་བཞིན་འཚལ་ལོ། དེ་ལྟར་བགྱིའོ་ཞེས་ཕྱག་བྱས་ཏེ་སོང་ངོ་།།” ཞེས་གསལ། 

12. སྔགས་འཆང་རང་གི་སྐྱེས་རབས་རྣམ་ཐར་ལས། “ཚམ་ཚོམ་མེད་པར་བལ་ཡུལ་དུ་ཕེབས། དེའི་ཚེ་བྱ་རུང་ཁ་ཤོར་ཡང་རི་དང་སོ་སོར་མི་འབྱེད་པ་གཅིག་ཡོད་དེ། ཐོག་མར་འདི་ཡིན་དགོངས་ཏེ། རི་གཞན་ཞིག་ལ་ཕྱག་མཛད་པས་ཕྱེ་མར་སོང་བ་ཡིན་ནོ་ཟེར་བའི་རི་དེ་ཡང་མཆོད་རྟེན་དང་ཉེ་བ་ན་ཡོད། སླར་དངོས་རྙེད་དེ་ཞིག་གསོ་རྒྱས་པར་མཛད།” ཅེས་གསལ། འདི་ཡོལ་མོ་གངས་རར་རྒྱལ་བསྟན་ཇི་ལྟར་དར་ཚུལ་གྱི་ལོ་རྒྱུས་བརྗོད་པ་ནོར་བུའི་མེ་ལོང་ལས་དྲངས། སིི་ཏུས། “ཡོལ་མོ་བ་ཤཱཀྱ་བཟང་པོས་དེའུ་འབུར་ཞིག་བརྐོས་ནས་མཆོད་རྟེན་དེ་གཏེར་ནས་དྲངས་པ་ཡིན།” ཞེས་དང་། བྲག་དཀར་སྤྲུལ་སྐུས། “དུས་ཀྱི་འགྱུར་བས་མཆོད་རྟེན་ཆེན་པོ་འདི་རི་དང་སོ་སོ་མི་ཕྱེད་པ་ཞིག་ཏུ་གྱུར་པས་མི་རྣམས་ཀྱི་སྣང་ངོར་མཆོད་རྟེན་དུ་བཏགས་པ་ཙམ་ཡང་མེད་པར་མངོན།” ཞེས་དང་། “སླར་དངོས་རྙེད་དེ་ས་འོག་ནས་བྱུང་ཞིང་ཀུན་གྱི་མིག་སྔར་མངོན་སུམ་དུ་སྣང་བར་མཛད།” ཅེས་དང་། གུ་བཀྲའི་ཆོས་འབྱུང་ནང་། “དྲངས་སོ་ཆོས་མཛད་ཤཱཀྱ་བཟང་པོས་བལ་ཡུལ་མ་གུ་ཏ་ཡི་མཆོད་རྟེན་བྱ་རུང་ཁ་ཤོར་ཞིག་གསོས་བྱེད་དུས་སོ་ཕག་དང་ཆུའི་གཏེར་བཏོན།” ཞེས་དང་། ལོ་རྒྱུས་འགའ་རེར་རྒྱལ་པོ་འོད་ཟེར་གོ་ཆའི་སྐུ་གདུང་གཏེར་ནས་བཏོན་ཚུལ་ཡང་གསལ།

13. གཉའ་ནང་ཚོང་འདུས་པའི་བུ་ཚ་རྒྱལ་ཁམས་པ་ཞེས་པའི་དེབ་ནང་། རྒྱ་བླ་མ་“བོད་གཞུང་ནས་མཆོད་རྟེན་བྱ་རུང་ཁ་ཤོར་གྱི་གནས་འཛིན་དུ་བསྐོ་གཞག་གནང་རྗེས་བལ་རྒྱལ་ཛངྒ་བྷ་དུར་རཱ་ཎཱ་ཞུ་བས་གཟིགས་མཐོང་ཆེན་པོ་གནང་སྟེ། རང་ཉིད་ལ་ཆུང་མའམ་བཙུན་མོ་ཟུར་མ་མང་པོ་ཡོད་པ་དེ་གྲས་གཅིག་གི་བུ་མོ་མནའ་མར་སྤྲད་དེ་མཆོད་རྟེན་གྱི་མཐའ་འཁོར་དང་ཡོལ་མོ་སོགས་སུ་ས་ཆ་རྒྱ་ཆེན་མཆོད་རྟེན་གྱི་དཀོར་ཁོངས་སུ་སྩལ”ཞེས་དང་། “མཆོད་རྟེན་བྱ་རུང་ཁ་ཤོར་གྱི་གནས་འཛིན་རྒྱ་བླ་མར་བོད་གཞུང་ནས་ལོ་རེའི་ཕོགས་ཐོབ་བོད་ཚྭ་ཕམ་(འབོ་ལས་ཆུང་ཟད་ཆུང་བའི་གཞལ་སྣོད)བདུན་རེ་གཉའ་ནང་རྫོང་ནས་གནང་སྲོལ་ཡོད”ཅེས་གསལ། 

14. ཞབས་དཀར་བའི་རྣམ་ཐར་ལས། “དེ་ནས་མཆོད་རྟེན་ཆེན་པོ་བྱ་རུང་ཁ་ཤོར་མཇལ། གོ་ཊཾ་དྲུག་བརྒྱ་ཙམ་གྱིས་ས་དཀར་དྲི་བཟང་དང་སྦྱར་བའི་ན་བཟའ་བསྒྲོན། ཚོགས་ཤའི་ཆེད་དུ་མ་ཧེ་གསོད་པའི་ཚབ་ལ་ཤ་ཉོས་ནས་མ་ཧེ་ཚེ་ཐར་བཏང་། ཚོགས་མཆོད་སྨོན་ལམ་རྒྱ་ཆེན་པོ་ཕུལ།” ཞེས་གསལ།

15. གྲུབ་ཐོབ་ཐང་སྟོང་རྒྱལ་པོའི་རྣམ་ཐར་ལས། “ཤིང་ཀུན་ལ་སྐུ་དཀར་གསོལ་ཞིང་བྱ་རུང་ཁ་ཤོར་ལ་ཡུར་མ་ལེགས་པོ་མཛད།” ཅེས་པ་ལས་ཞིག་གསོ་བྱས་ཚུལ་གསལ་པོ་མ་མཇལ།

16. ཤཱཀྱ་བཟང་པོའི་འཁྲུངས་ལོ་གསལ་པོ་ཞིག་མེད་ཀྱང་། ལོ་རྒྱུས་མཁས་པ་ཕལ་ཆེ་བས། ཁོང་དུས་རབས་བཅོ་ལྔ་པའི་ནང་འཁྲུངས་པ་དང་། མཆོད་རྟེན་བྱ་རུང་ཞིག་གསོ་བྱེད་པ་ནི་དུས་རབས་བཅུ་དྲུག་པའི་ནང་ཡིན་པར་འདོད།


༄༅། །འཕགས་པ་ཤིང་ཀུན་གྱི་མཆོད་རྟེན་ཆེན་མོ།

༄༅། །འཕགས་པ་ཤིང་ཀུན་མཆོད་རྟེན་ནི་མཆོད་རྟེན་བྱ་རུང་ཁ་ཤོར་ལས་ཀྱང་སྔ་བ་སངས་རྒྱས་གཙུག་ཏོར་ཅན་གྱི་སྐབས་སུ་བྱུང་བར་བཤད། སྐབས་དེར་ཤེལ་གྱི་མཆོད་རྟེན་ཁྲུ་གང་ཙམ་ཞིག་རང་བྱོན་དུ་འཁྲུངས་པས་མཚན་ལའང་སྭ་ཡམ་བྷུ་སྟེ་རང་བྱུང་གི་མཆོད་རྟེན་ཞེས་གྲགས། མཆོད་རྟེན་དེ་ཐོག་མའི་ཆར་མཚོའི་དབུས་ན་ཡོད་པ་དང་ཆུང་ངུ་ཞིག་ལས་མེད་པས་རྫུ་འཕྲུལ་དང་མི་ལྡན་པ་རྣམས་ཀྱིས་མཇལ་མི་ཐུབ་སྟབས། སངས་རྒྱས་ཐམས་ཅད་སྐྱོབས་ཀྱི་སྐབས་སུ་འཇམ་དཔལ་དབྱངས་ཀྱིས་རལ་གྲིས་རི་བཤགས་ཏེ་མཚོ་ཕྱུངས་བས་ཡུལ་གྱི་བཀོད་པ་འདི་བྱུང་ནས་མི་དཀྱུས་མས་ཀྱང་མཇལ་ཐུབ་པ་བྱུང་། མི་མང་པོ་འགྲོ་འོང་བྱེད་ཐུབ་པ་ན་མཆོད་རྟེན་ཁྲུ་གང་བ་དེ་ཉིད་རྐུ་འཕྲོག་བྱེད་པའི་ཉེན་ཁ་མཐོང་ནས་ཕྱིས་འོད་སྲུངས་ཀྱི་བསྟན་པའི་སྐབས་སུ་རྒྱ་གར་གྱི་རྒྱལ་པོ་རབ་ཚིམ་ལྷས་ཤེལ་གྱི་མཆོད་རྟེན་དེ་ཉིད་གཟུངས་སུ་བྱས་ཏེ་ད་ལྟའི་མཆོད་རྟེན་ཆེན་པོ་འདི་བཞེངས་པར་བཤད། བལ་ཡུལ་གྱི་ལོ་རྒྱུས་གྷོ་པལ་རྒྱལ་རབས་ལྟར་ན་དུས་རབས་ལྔ་པའི་ནང་ལིཙྪ་བཱིའི་རྒྱལ་པོ་རྣམས་ཀྱིས་བཞེངས་པ་འདོད་པ་དང་། གཡུང་དྲུང་བོན་རྣམས་ལྟར་ན། སྟོན་པ་གཤེན་རབ་འཇིག་རྟེན་འདིར་བྱོན་པའི་སྐབས་སུ་བལ་བོན་ཨ་ཤོ་དང་དྷ་ར་གཉིས་ཀྱིས་བཞེངས་པར་བཤད།1 འགའ་རེས་སྔར་མྱ་ངན་མེད་ཀྱི་མཆོད་རྟེན་ཞིག་ཤུལ་ན་དུས་རབས་ལྔ་པར་རྒྱལ་པོ་མཱ་ན་དེ་ཝས་བཞེངས་ཟེར། འབྲུག་པ་པད་དཀར་(1527-1592)ལྟར་ན། ཀླུ་སྒྲུབ་ཀྱིས་ཀླུ་ལས་བླངས་པའི་འདམ་གྱིས་མཆོད་རྟེན་བྱེ་བ་གཅིག་བཞེངས་པའི་གྲངས་སུ་གཏོགས་པ་འདྲ།2 གང་ལྟར་མཆོད་རྟེན་འདི་དུས་རབས་བདུན་པའི་ནང་ཡོད་པ་ནི་བལ་བཟའ་ཁྲི་བཙུན་གྱི་ཡབ་འོད་ཟེར་གོ་ཆས་ཤིང་ཀུན་མཆོད་རྟེན་དུ་ཚོགས་འཁོར་མཛད་ཚུལ་བོད་ཀྱི་ལོ་རྒྱུས་ཁག་ནང་གསལ་བ་ལྟར་ཡིན་འོས།3 ཤོད་སྲོལ་སྔ་མ་འདི་དག་གི་ཁུངས་གཙོ་བོ་ནི་“རང་བྱུང་གི་སྔོན་རབས”ཞེས་པ་འདི་ཡིན་ལ། བོད་འགྱུར་ནང་བཅད་པའམ་ལེའུ་བརྒྱད་ལས་མི་འདུག་ཀྱང་སྐད་ཡིག་གཞན་དུ་བཅད་པ་བཅུ་ཡོད་འདུག་པས་བཅད་པ་བཅུ་པོ་བརྒྱད་དུ་བསྡུས་པའམ། བོད་པ་ལ་མི་མཁོ་བ་རྣམས་མ་བསྒྱུར་བ་ཡིན་ནམ། གང་ཡིན་ཆ་མ་འཚལ་བས་དཔྱད་པ་ཞུ། དེང་སང་གི་ལོ་རྒྱུས་དཔྱད་རྗོད་པ་འགའ་རེས་སྔོན་རབས་འདི་ནི་དུས་རབས་བཅུ་བཞི་པར་ནང་པ་ཚོས་དགོས་མཁོའི་དབང་གིས་བརྩམས་པར་འདོད། འོན་ཀྱང་འདི་སྒྱུར་བ་པོ་སི་ཏུ་ཆོས་འབྱུང་(1700-1774)སོགས་མཁས་པ་མང་པོས་སངས་རྒྱས་ཀྱི་གསུང་དུ་འདོད་པ་དང་། གཞུང་དངོས་གཞིའི་སྐབས་སུའང་སངས་རྒྱས་དང་བྱམས་པ་གཉིས་པོ་བགྲོ་བའི་ཚུལ་དུ་འབྱུང་བ་སོགས་མདོ་རྒྱུད་གཞན་དང་ཧ་ཅང་མཐུན། རྒྱལ་མཆོག་བརྒྱད་པའི་ཡོངས་འཛིན་ཚེ་སྨོན་གླིང་ཡེ་ཤེས་རྒྱལ་མཚན་(1713-1793)གྱིས་མཆོད་རྟེན་འདི་ལ་སངས་རྒྱས་ཀྱིས་བསྔགས་བརྗོད་གནང་ལུགས་གསུངས་པའི་ཁུངས་ཀྱང་འདི་ཡིན་ནམ་སྙམ།4 འོན་ཀྱང་འདི་ལས་སངས་རྒྱས་གཙུག་ཏོར་ཅན་དང་ཐམས་ཅད་སྐྱོབ་རྣམས་ཀྱང་བསྐལ་པ་འདི་ལ་སངས་རྒྱས་འོད་སྲུངས་ལྟར་བྱུང་བ་གསུངས་པ་ནི་མདོ་རྒྱུད་སྤྱིའི་ཤོད་སྲོལ་དང་མི་མཐུན་ཏེ། དེ་ལྟར་ན་བདག་ཅག་སྟོན་པ་ཤཱཀྱ་ཐུབ་པ་རྣམ་འདྲེན་བཞི་པ་མི་འཐད་པར་འགྱུར། 

སངས་རྒྱས་གཙུག་ཏོར་ཅན་དང་ཐམས་ཅད་སྐྱོབ་ཀྱི་སྐབས་སུ་ཡོད་པ་བཤད་སྐབས་བསམ་དགོས་པ་ཞིག་ནི། གཙུག་ཏོར་ཅན་ནི་འདི་ནས་ཡར་རྩིས་པའི་བསྐལ་པ་སུམ་ཅུ་རྩ་གཉིས་(རྩ་གཅིག་ཟེར་བའང་འདུག)པ་ལ་བྱོན་པར་འདུལ་བ་དང་སྐྱེས་རབས་སོགས་ན་གསལ་བས། བསྐལ་པ་དེ་དག་འཇིག་ནས་ད་ལྟའི་བསྐལ་བ་འདི་མ་གྲུབ་བར་གྱི་ཆགས་འཇིག་སྟོང་གསུམ་གྱི་བསྐལ་པ་དེ་དག་རིང་ལ་ཤེལ་གྱི་མཆོད་རྟེན་དེ་མུ་མཐུད་གནས་པར་བཤད་ན་མང་པོ་ཞིག་གིས་ཡིད་ཆེས་བྱེད་དཀའ། འོན་ཀྱང་ད་ལྟའི་བསྐལ་པ་འདི་འཇིག་སྐབས་ཀྱང་རྡོ་རྗེ་གདན་ནི་བར་སྣང་དུ་ཟོམ་དཔྱངས་པ་ལྟར་གནས་པར་བཤད་པ་དང་། འདུལ་བ་ལུང་ལས་ཀྱང་། “འདི་ནི་ཡང་དག་པར་རྫོགས་པའི་སངས་རྒྱས་རྣམ་པར་གཟིགས་ཀྱི་དྲི་གཙང་ཁང་ལགས་སོ། །འདི་ནི་གཙུག་ཏོར་ཅན་དང་། ཐམས་ཅད་སྐྱོབ་དང་། འཁོར་བ་འཇིག་དང་། གསེར་ཐུབ་དང་། འོད་སྲུངས་ཀྱི་དྲི་གཙང་ཁང་ལགས་སོ།།” ཞེས་བསྐལ་པ་མང་པོའི་སྔོན་གྱི་དྲི་གཙང་ཁང་རྣམས་བསྐལ་པ་འདིའི་ཀླུ་ཡུལ་སོགས་ན་ཡོད་ཚུལ་མདོ་རང་ན་གསལ། ཐང་སན་(7th)གྱི་ལམ་ཡིག་ཏུའང་། རྒྱལ་པོ་ཤི་བི་(ཤི་བཱི། ཤི་བྱི། ཤི་བི་ཀ་སོགས་དག་ཆ་མང་)དང་རྒྱལ་པོ་བྱམས་པའི་སྟོབས་ཀྱིས་བསྐལ་པ་གྲངས་མེད་པའི་སྔ་རོལ་དུ་ཤ་ཁྲག་དང་དབུ་སྦྱིན་པ་བཏང་5བའི་གནས་ངོས་འཛིན་པ་ལྟ་བུ་དང་། མན་ལུང་གུ་རུའི་(1239-?)ལམ་ཡིག་ནང་། རྒྱ་ནག་ཤིན་ཏུ་ཧུ་ཞེས་བྱ་བར་བྱང་ཆུབ་སེམས་དཔའ་ཆོས་འཕགས་ཀྱི་བཞུགས་གནས་གྲོང་ཁྱེར་སྤོས་ངད་ལྡན་དང་། ཆོས་འཕགས་ཀྱི་ཆོས་ཁྲི། བྱང་སེམས་རྟག་ཏུ་ངུའི་ཁྲག་གིས་ཆགས་ཆགས་བཏབ་པས་ས་མདོག་དམར་པོ་གྱུར་པ་ཡོད་ལུགས་སོགས་མང་དུ་འབྱུང་བས། སངས་རྒྱས་ཀྱི་གསུང་ལ་ཡིད་ཆེས་ཕྱིན་ཆད་འདི་དག་ཀྱང་ཁས་མ་བླངས་ཀ་མེད་ཡིན། གང་ལྟར་བསྐལ་པ་མང་པོ་སྔོན་ནས་ཡིན་པར་ཁས་མ་བླངས་ཀྱང་། ལོ་ངོ་སྟོང་ཕྲག་གི་ལོ་རྒྱུས་ཡོད་པའི་ནང་པའི་རྟེན་དང་གནས་ཁྱད་པར་ཅན་ཞིག་ཡིན་པ་བསྙོན་དུ་མེད། 
མཆོད་རྟེན་འདི་གླང་རུ་ལུང་བསྟན་ནང་གསལ་བའི་གོ་མ་ས་ལ་གན་དྷ་རུ་འདོད་མཁན་རྣམས་ཀྱི་ནང་ནས་དོ་སྣང་བྱེད་དགོས་པ་གཅིག་ནི་འདི་ཉིད་ཞིག་གསོ་གཞི་རྒྱ་ཆེ་ཤོས་གནང་མཁན་གཙང་སྨྱོན་ཧེ་རུ་ཀ་(1452-1507)ཡིན། ཁོང་གི་རྣམ་ཐར་དུ་འདི་ཉིད་མཆོད་རྟེན་གོ་མ་ས་ལ་གན་དྷ་ཡིན་པ་དངོས་ཤུགས་གཉིས་ནས་ཡང་ཡང་གསལ་བ་དང་། ཞིག་གསོ་གནང་སྐབས་གློ་བོའི་ཇོ་མོ་སེངྒེ་རྒྱལ་མོའི་བཞུགས་ཁང་ལ་མེ་ཤོར་སྐབས་བརྗོད་པའི་བདེན་ཚིག་ནང་གསལ་པོ་འཁོད་ཡོད།6 ཡོངས་འཛིན་ཡེ་ཤེས་རྒྱལ་མཚན་དང་། འཇམ་དབྱངས་མཁྱེན་བརྩེ་ཆོས་ཀྱི་བློ་གྲོས་(1892-1959)ཀྱིས་ཀྱང་འདི་གོ་མ་ས་ལ་གན་དྷ་རུ་བཞེད། འོན་ཀྱང་འཕགས་པ་ཤིང་ཀུན་གྱི་འཁྲིས་སུ་བཞུགས་ནས་མཆོད་རྟེན་འདིའི་ཁུངས་གཏུགས་སའི་མདོ་“རང་བྱུང་གི་སྔོན་རབས”སྒྱུར་བ་པོ་སི་ཏུ་ཆོས་ཀྱི་འབྱུང་གནས་ནས།7 ཕྱིས་དགེ་འདུན་ཆོས་འཕེལ་(1903-1951)བར་དེ་ལས་མང་བ་ཞིག་གིས་གོ་མ་ས་ལ་གན་དྷ་མ་ཡིན་པ་འདོད། སི་ཏུ་ལྟར་ན་སངས་རྒྱས་ཉིད་གནས་འདིར་བྱོན་ནས་རང་བྱུང་མཆོད་རྟེན་གྱི་སྔོན་བྱུང་ལོ་རྒྱུས་སོགས་གསུངས་པ་དང་། མདོ་གཞན་ལས་ཤིང་ཀུན་གྱི་རི་འདི་ལ་རྫོགས་ལྡན་གྱི་སྐབས་སུ་གླང་རུ་ཞེས་འབོད་པར་གསལ་བ་བཅས་ལས། གླང་རུ་ལུང་བསྟན་དང་ཆོས་ཚན་དེ་གཉིས་གཅིག་ཏུ་འཁྲུལ་ནས་མཆོད་རྟེན་གཉིས་ཀྱང་གཅིག་ཏུ་འཁྲུལ་བ་ཡིན།

ཤིང་ཀུན་མཆོད་རྟེན་ནི་བྱ་རུང་མཆོད་རྟེན་དང་མི་འདྲ་བ་ཕྱི་ནང་གཉིས་ཀས་དད་ཡུལ་ཡིན་ལ་གཡས་གཡོན་ན་མཆོད་རྟེན་དང་ལྷ་ཁང་མང་པོ་ཡོད།8 འོད་སྲུངས་ཀྱི་དུས་སུ་བཞེངས་པར་བཤད་པའི་ས་ཆུ་མེ་རླུང་བཞི་དང་ནོར་གྱི་ལྷ་བཅས་སོ་སོའི་ལྷ་ཁང་ཤནྟ་པུ་རི། ན་ག་པུ་རི། ཨག་ནི་པུ་རི། ཝ་ཡུ་སུ་རི། བ་སུ་པུ་རི་སོགས་ལྔ་དང་། འཇམ་དབྱངས་ཀྱི་བཞུགས་ཁྲི། འོད་སྲུངས་ཀྱི་མཆོད་རྟེན། ཆོས་དབྱིངས་གསུང་གི་དབང་ཕྱུག་གི་དཀྱིལ་འཁོར་སོགས་མཐའ་འཁོར་ན་མཇལ་རྒྱུ་ཧ་ཅང་མང་། ལྷ་ཁང་འགའ་རེའི་མཐའ་འཁོར་དུ་མཆོད་རྟེན་ཆུང་ཆུང་མང་པོ་འདུག་པ་རྣམས་ཀྱི་བཟོ་བཀོད་ཁྱད་དུ་འཕགས་པ་དང་། དེ་དག་རེ་རེ་ལའང་ལོ་རྒྱུས་དང་གཏམ་རྒྱུད་སྣ་ཚོགས་ཤིག་ཡོད་ངེས། ཆོས་དབྱིངས་གསུང་གི་དབང་ཕྱུག་གི་དཀྱིལ་འཁོར་དང་། ཆོས་དབྱིངས་གསུང་གི་དབང་ཕྱུག་གི་མཆོད་རྟེན། ཆོས་དབྱིངས་གསུང་གི་དབང་ཕྱུག་གི་གཙུག་ལག་ཁང་རྣམས་གཅིག་དང་ཐ་དད་ཀྱི་དབྱེ་བ་འབྱེད་དགོས་གལ། ཆག་ལོའི་(1197-1264)རྣམ་ཐར་ལྟར་ན། གོང་གི་ལྷ་ཁང་ཞེས་པ་ཇོ་བོ་རྗེས་བཞེངས་པའི་གཙུག་ལག་ཁང་ཞིག་ལ་རྒྱ་གར་བ་རྣམས་ཀྱིས་ཆོས་དབྱིངས་གསུང་གི་དབང་ཕྱུག་གི་གཙུག་ལག་ཁང་ཞེས་འབོད་ཚུལ་གསལ།9 སྤྱིར་བཏང་བོང་ཚད་ཀྱི་ཆ་ནས་མཆོད་རྟེན་བྱ་རུང་ཁ་ཤོར་ཆེ་བ་ཡོད་ཀྱང་ཤིང་ཀུན་མཆོད་རྟེན་འདི་བཟོ་བཀོད་ཞིབ་ཚགས་ཆེ་བ་ཡོད་པ་དང་། འདི་གཉིས་དང་བསྡུར་ན་སྟག་མོ་ལུས་སྦྱིན་མཆོད་རྟེན་ནི་ཆུང་ལ་བཟོ་བཀོད་ཀྱང་ཞན།

འཕགས་པ་ཤིང་ཀུན་གྱི་མིང་གི་ཐད། མགོན་པོ་ཀླུ་སྒྲུབ་ཀྱིས་དབུ་སྐྲ་གཏོར་ཏེ་ཤིང་སྣ་ཀུན་སྐྱེ་བ་ཤོག་ཅེས་སྨོན་ལམ་བཏབ་པ་ལས་ཤིང་ཀུན་ཐོགས་ལུགས་འདི་བར་སྐབས་ཤིག་ལ་བོད་ན་གྲགས་ཚོད་ཆེ་བ་བྱུང་ཡོད་པ་འདྲ། འོན་ཀྱང་འབྲུག་ཁམས་སྤྲུལ་ཆོས་ཀྱི་ཉི་མ་(1730-1780)དང་། སི་ཏུ་ཆོས་ཀྱི་འབྱུང་གནས་(1700-1774)གཉིས་པོ་བལ་ཡུལ་དུ་ཕེབས་རྗེས་ཤོད་སྲོལ་དེ་མ་དག་པར་བཞེད། རྒྱ་བལ་གཉིས་ལའང་ཤིང་ཀུན་ཟེར་བའི་སྐད་དོད་དུ་ལོ་རྒྱུས་དེ་དང་མཐུན་པ་འབྱུང་དགོས་པ་ལ་མི་སྣང་ཞིང་། ད་ལྟ་བལ་ཡུལ་དུ་ཡོད་པའི་ནང་པ་རྣམས་ལའང་ལོ་རྒྱུས་དེའི་ཆ་ཤས་ཙམ་ཡང་མི་འདུག་པས་མི་འཐད་གསུངས། འོ་ན་ཇི་ལྟར་ཡིན་ཞེ་ན། རང་བྱུང་གི་མཆོད་རྟེན་སྭཱ་ཡཾ་བྷུ་ཏེ་ཟེར་བ་བལ་པོའི་ཁ་སྐད་དུ་རིམ་བཞིན་ཟུར་ཆག་ནས་སིངྒུ་(ཨིན་ཡིག་ལྟར་ན་ཤིང་གུན་ནམ་སིང་གུན་ཡིན)ཞེས་འབོད་པ་དང་། སིངྒུ་ཞེས་པ་བོད་པ་རྣམས་ཀྱིས་རྗེས་ཟློས་བྱེད་སྐབས་ཤིང་ཀུན་གྱུར་པར་འདོད། བསམས་དགོས་པ་གཞན་ཞིག་ནི། བལ་ཡུལ་འདི་ཤིང་རྐོས་མཁས་ཤིང་མང་བ་དང་། འཕགས་པའི་སྐུ་བརྙན་ཤིང་ལ་བརྐོས་པ་ཞིག་བཞུགས་པའི་གནས་ཡིན་པ་ལ། འཕགས་པ་ཤིང་རྐོས་ཞེས་བོད་པ་རང་གིས་བཏགས་པ་ཕྱིས་འཕགས་པ་ཤིང་ཀུན་དུ་སྒྲ་འགྱུར་རམ་ཡང་སྙམ། འོན་ཀྱང་འཕགས་པ་ཤིང་ཀུན་ཞེས་པའི་འཕགས་པ་འདི་ཡང་ལོ་རྒྱུས་མ་དག་པ་ལ་བརྟེན་ནས་བོད་པས་བླ་ཐབས་སུ་བསྣན་པ་ཡིན་ནམ་སྙམ་ཞེས་ཁམས་སྤྲུལ་གསུངས། 

ལོ་རྒྱུས་ཀྱི་ཐོག་ནས་བཤད་ན། ས་བབ་ཆགས་སྟངས་དང་། དུས་རབས་དང་སྤྱི་ཚོགས་འཕོ་འགྱུར་གྱི་དབང་གིས་དེང་སང་བལ་ཡུལ་གྱི་གནས་ཚང་མ་ནས་བྱ་རུང་མཆོད་རྟེན་ནམ་བྷོ་དྷ་མཆོད་རྟེན་ཆེན་མོ་ནི་རྒྱལ་པོ་ལྟ་བུ་གཙོ་བོ་དང་གལ་ཆེ་ཤོས་སུ་གྱུར་ཡོད་ཀྱང་། སྔ་དུས་སུ་འཕགས་པ་ཤིང་ཀུན་གྱི་མཆོད་རྟེན་འདི་གྲགས་ཆེ་བ་ཡོད་པར་བཤད།10 མགོན་པོ་ཀླུ་སྒྲུབ་དང་། མཁས་མཆོག་དབྱིག་གཉེན། དཔལ་ལྡན་མར་མེ་མཛད་(10th)སོགས་རྒྱ་གར་གྱི་མཁས་པ་མང་པོ་ཞིག་ཀྱང་ཤིང་ཀུན་གྱི་མཆོད་རྟེན་འདི་མཇལ་བར་ཕེབས་ལུགས་ཀ་ཐོག་རིག་འཛིན་ཚེ་དབང་ནོར་བུའི་རྣམ་ཐར་ན་གསལ་ལ། ཚེ་གླིང་ཡོངས་འཛིན་གྱི་གསུང་དུའང་གསལ་པོ་ཡོད།11 བལ་ཡུལ་ཕེབས་པའི་བོད་པ་ཕལ་ཆེ་བ་ཐོག་མར་ཤིང་ཀུན་མཇལ་དུ་ཕྱིན་པ་ལས་བྱ་རུང་མཇལ་དུ་ཕྱིན་པའི་ལོ་རྒྱུས་ཆེས་ཉུང་། གཙང་སྨྱོན་དང་རྟོགས་ལྡན་ཤཱཀྱ་ཤྲཱི་སོགས་ཞིག་གསོ་གནང་མཁན་རྣམས་ཀྱི་རྣམ་ཐར་དུ་བལྟས་ནའང་གསལ་པོ་མཐོང་ཐུབ།

ངས་མཐོང་བའི་ནང་ནས་མཆོད་རྟེན་འདི་དང་འབྲེལ་ཡོད་བོད་མི་སྔ་ཤོས་ནི་རླངས་ཀྱི་གྲུབ་ཐོབ་ཡེ་ཤེས་འབྱུང་གནས་(8th)དང་། རླངས་ཀྱི་གྲུབ་ཐོབ་ལྷ་གཟིགས་བྱང་ཆུབ་རྡོ་རྗེ་(9th)གཉིས་ཡིན། ཁོང་གཉིས་ཀྱིས་འཕགས་པ་ཤིང་ཀུན་ལ་མཆོད་པ་ཟབ་རྒྱས་ཕུལ་བ་དང་། ཡེ་ཤེས་འབྱུང་གནས་ཀྱིས་གསེར་གྱི་གདུགས་ཀྱང་ཕུལ།12 དེ་རྗེས་ར་ལོ་ཙཱ་བས་(1016-1128)གདུགས་ལན་འགའ་བཀལ་བ་དང་། ཚོགས་འཁོར་བརྒྱ་རྩ་བརྒྱད་བཏང་ལུགས་གསལ་བ་ནི་སྔ་ཤོས་གྲས་ཡིན། དེ་རྗེས་བལ་ཡུལ་དུ་ཕེབས་མྱོང་བའི་བོད་ཀྱི་ལོ་ཙཱ་བ་རྣམ་ཐར་ཆ་ཚང་ཡོད་པ་དང་། ཐར་ཐོར་ཡོད་པ་ཕལ་ཆེ་བས་མཆོད་པ་ཕུལ་ཚུལ་གསལ་བས་རེ་རེ་བཞིན་བཤད་མ་དགོས། འོན་ཀྱང་གདུགས་བཀལ་བ་སོགས་ནི་མཆོད་པ་ཕུལ་སྟངས་ཤིག་ལས་ཉམས་གསོ་དང་ཞིག་གསོ་རང་ཡིན་ཚོད་མི་འདུག །མྱང་ཉི་མ་འོད་ཟེར་(1124-1192)གྱི་ཆོས་འབྱུང་དང་དཔའ་བོ་གཙུག་ལག་ཕྲེང་བའི་(1504-1566)ཆོས་འབྱུང་ནང་། མཐའ་འདུལ་ཡང་འདུལ་གྱི་ལྷ་ཁང་བཤད་པའི་སྐབས་སུ་ཤིང་ཀུན་སྐོར་ཐེངས་འགའ་འབྱུང་བ་རྣམས་འཕགས་པ་ཤིང་ཀུན་འདི་ཡིན་ཚེ་སྲོང་བཙན་སྒམ་པོའི་སྐབས་ནས་བོད་དང་འབྲེལ་བ་ཡོད་དམ་སྙམ་སྟེ་དཔྱད།13 ཕྱི་ལོ་༡༥༠༤ ལོར་གཙང་སྨྱོན་ཧེ་རུ་ཀས་ཉམས་གསོ་ཆེན་མོ་སྔ་ན་མ་གྲགས་པ་གནང་བ་དང་། དེ་རྗེས་ལྷ་བཙུན་རིན་ཆེན་རྣམ་རྒྱལ་(15th)གྱིས་ཞིག་གསོ་གནང་། ལོ་རྒྱུས་ལ་ལར། གཙང་སྨྱོན་གྱིས་ཞིག་གསོ་གནང་རྗེས་ཏུ་རུ་ཀའི་དམག་གིས་གཏོར་བ་ན་ཁོང་གིས་ཞིག་གསོ་ལན་བཞི་གནང་ཞེས་གསལ་ཡང་། ཞིག་གསོ་ཆ་ཚང་ཐེངས་བཞི་མ་ཡིན་པར་གསེར་གདུགས་དང་། གཉྫི་ར། ཆོས་འཁོར་བཅུ་གསུམ། གསེར་ཟངས་ཀྱི་ཕུར་པ་སོགས་ཐེངས་རེར་ཚན་པ་རེ་བྱས་པ་ཡིན་ནམ་སྙམ། དེ་རྗེས་གནས་རམས་པ་བྱམས་པ་ཕུན་ཚོགས་དང་། རང་རིག་རས་པ། ཀ་ཐོག་རིག་འཛིན་ཚེ་དབང་ནོར་བུ། ཞྭ་དམར་བཅུ་པ་ཆོས་གྲུབ་རྒྱ་མཚོ། རྟོགས་ལྡན་ཤཱཀྱ་ཤྲཱི་སོགས་བོད་ཀྱི་བླ་མ་མང་པོས་ཞིག་གསོ་རིམ་པ་བྱས། ཞྭ་དམར་དྲུག་པ་ཆོས་ཀྱི་དབང་ཕྱུག་(1584-1630)གིས་མཆོད་རྟེན་རང་ལ་ཞིག་གསོ་མ་གནང་ཡང་ཕྱོགས་བཞིར་སངས་རྒྱས་ཀྱི་སྐུ་བཞི་བཞུགས་ཁང་གསེར་ཟངས་ཀྱི་རྟ་བབས་ཁང་བཟང་བཀོད་མཛེས་བཞེངས་པར་མཛད། ཞིག་གསོ་གནང་མཁན་མཐའ་དག་བརྗོད་པར་མི་ནུས་ཀྱང་བོད་པ་གང་ཞིག་ཞིག་གསོ་སྔ་ཤོས་གནང་མཁན་གཙང་སྨྱོན་ཧེ་རུ་ཀ་དང་། བར་དུ་ཞིག་གསོ་གནང་མཁན་ཀ་ཐོག་རིག་འཛིན་ཚེ་དབང་ནོར་བུ། མཐའ་མ་ཞིག་གསོ་གནས་མཁན་རྟོགས་ལྡན་ཤཱཀྱ་ཤྲཱི་གསུམ་གྱིས་ཞིག་གསོ་ཇི་ལྟར་བྱས་ཚུལ་དཔེ་མཚོན་ཙམ་ཞུས་ན། 

ཐོག་མར་གཙང་སྨྱོན་(1452-1507)ལ་མཚོན་ན། ལོ་རྒྱུས་ལ་ལར་བལ་པོ་རྒྱལ་པོས་སྐུལ་མ་བྱས་ཚུལ་དང་། ལོ་རྒྱུས་ལ་ལར་ཚོགས་བདག་གིས་སྐུལ་མ་བྱས་ཚུལ་གསལ། གང་ལྟར་བལ་ཡུལ་དུ་འབྱོར་སྐབས་ཀྱང་ཕེབས་བསུ་ཧ་ཅང་རྒྱས་པོ་ཞུས་འདུག་14 ཁོང་གིས་གསེར་ཞོ་ཉིས་སྟོང་བདུན་བརྒྱ་ལྔ་བཅུ་རྩ་གཅིག་བཏང་ནས་ཉམས་གསོ་བྱས་པ་དང་། སྐབས་དེར་བཟོ་བོ་དང་འུར་ལག་ག་ཚོད་ཡོད་པ། ཉམས་གསོ་དང་གསར་གཞེངས་ཇི་ལྟར་བྱས་པ།15 ཞལ་འདེབས་ཇི་བྱུང་སོགས་རྩིས་ཁྲ་དཀར་ཆག་ཁ་གསལ་བྲིས་ཡོད། ཞལ་འདེབས་འབུལ་མཁན་གྱི་མཚན་བཞི་བཅུ་ལྷག་བྲིས་ཡོད་པའི་ནང་བོད་བཙན་པོའི་གདུང་རྒྱུད་གུང་ཐང་རྒྱལ་པོ་སྤུན་གསུམ་དང་། གུ་གེ་མངའ་བདག་འཕགས་པ་ལྷ། སྨོན་ཐང་སྡེ་པ་སྟོབས་རྒྱལ། རྒྱལ་ཆེན་རྩེའི་དཔོན་མོ་བུ་འདྲེན་རྒྱལ་མོ། གཙང་གི་རིན་སྤུངས་དོན་ཡོད་རྡོ་རྗེ། དབུས་ཀྱི་སྡེ་པ་བསམ་འགྲུབ་པ། སྡེ་པ་འཕྱོངས་རྒྱས་པ། སྡེ་པ་ཡར་རྒྱབ་པ། བྱ་ཡུལ་སྡེ་པ། ཐང་པོ་ནང་སོ་སོགས་སྐབས་དེའི་གྲགས་ཆེན་མི་སྣ་མང་པོ་འཁོད་ཡོད། ད་དུང་“ཞོ་གང་ཞོ་ཕྱེད་སེ་བ་ཕུལ་བ་དང་། །སྣམ་བུ་རྔ་མ་གླ་རྩི་ཟངས་གོག་དང་། །ལན་ཚྭ་འབྲུ་དང་འཚོ་བ་ཕུལ་བ་སོགས། །རྒྱས་པར་ཡི་གེར་འབྲི་བ་མ་ལངས་ཀྱང་། །རྒྱུ་དངོས་གཙོ་ཆེ་དད་ལྡན་དམངས་མིས་ཕུལ།།” ཞེས་ཞལ་འདེབས་ཕུལ་མཁན་རྣམས་དྲན་གསོ་དང་བསྔོ་སྨོན་གནང་འདུག 

བར་དུ་ཞིག་གསོ་གནང་མཁན་གཅིག་ནི་ཀ་ཐོག་རིག་འཛིན་ཚེ་དབང་ནོར་བུ་(1697-1755)ཡིན།16 ཁོང་གིས་བྱ་རུང་ཁ་ཤོར་དང་འཕགས་པ་ཤིང་ཀུན་གྱི་མཆོད་རྟེན་གཉིས་ཀ་ཞིག་གསོ་གནང་ཡོད་པ་དང་། འཕགས་པ་ཤིང་ཀུན་ཞིག་གསོ་བྱས་ཚུལ་ནི་གང་གི་རྣམ་ཐར་དུ་གང་འཚམས་ཞིབ་ཕྲ་ཡོད། ད་དུང་ཞིག་གསོ་ཇི་ལྟར་བྱས་པའི་དཀར་ཆག་ཅིག་ཀྱང་ཡོད་འདུག་པས་དེ་ལས་གསལ་བ་ཡོད་ངེས། ཞིག་གསོའི་སྐབས་མཆོད་རྟེན་གྱི་མཚན་ཉིད་ཚང་བའི་ཕྱིར་དང་། མཐུན་སྣང་མཛེས་ཆེད་སྔར་གཙང་སྨྱོན་གྱིས་མཆོད་རྟེན་གྱི་གསེར་གདུགས་འདེགས་བྱེད་ཀ་བ་བཞི་བཙུགས་པའང་མི་དགོས་བྱས་ཤིང་། སྔར་མེད་གསར་བཞེངས་ཀྱང་མང་པོ་ཞིག་ཞུས་འདུག །སྤྱིར་ཁོང་ནི་ཞིག་གསོ་དབུ་འཛུགས་གནང་ནས་ལེགས་གྲུབ་མ་བྱུང་གོང་དུ་དགོངས་པ་རྫོགས་ཀྱང་འབྲུག་ཆེན་དང་བུ་སློབ་རྣམས་ཀྱིས་ཁོང་གི་ཞལ་ཆེམས་ལྟར་ཞིག་གསོ་མཐར་ཕྱིན་པར་མཛད། མཐའ་མའི་སྐབས་ཁོང་བཞུགས་མེད་ཀྱང་གོང་ས་བདུན་པར་དགོངས་སྐོར་ཞུས་ནས་ཐོག་མའི་འགོ་འཛུགས་ཞུས་པ་དང་། ཞིག་གསོའི་རྒྱུ་དངོས་སྦྱོར་བ་པོ་ཁོང་ཉིད་ཡིན་པས་ལས་གཞི་དེའི་མིང་དང་དགེ་འབྲས་ཀྱང་ཁོང་ལ་བདག་པ་ནི་བཤད་མ་དགོས། 

ཕྱིས་དུས་རབས་ཉི་ཤུ་པའི་ནང་ཞིག་གསོ་རྒྱ་ཆེ་ཤོས་གནང་མཁན་གཅིག་ནི་གྲུ་གུ་རྟོགས་ལྡན་ཚང་ཡིན། སི་ཏུ་ཆོས་ཀྱི་རྒྱ་མཚོས་(1880-1925)མཛད་པའི་རྟོགས་ལྡན་ཤཱཀྱ་ཤྲཱིའི་(1853-1919)རྣམ་ཐར་ལྟར་ན། ཁོང་གིས་༡༩༡༧ ལོར་གདུང་སྲས་ཤིག་བཏང་ནས་དངུལ་སྒོར་ཆིག་འབུམ་ལྔ་ཁྲི་བདུན་སྟོང་བརྒྱ་ཕྲག་ཁ་ཡར་གྱིས་ཞིག་གསོ་གནང་བ་དང་། མཐུན་འབྱོར་དང་རྒྱབ་སྐྱོར་གནང་མཁན་གྱི་ཁོངས་སུ་གོང་ས་བཅུ་གསུམ་པ། གོར་ཥ་རྒྱལ་པོ། ལྷོ་འབྲུག་ཀྲོང་སར་ཆོས་རྒྱལ་ཨོ་རྒྱན་དབང་ཕྱུག །སློབ་མ་དྷརྨ་སའུ། བལ་པོ་སྒོ་ར་ཤག་བཅས་ཀྱི་མིང་འཁོད་ཡོད། ཕུར་ལྕོག་ཡོངས་འཛིན་བྱམས་པ་ཚུལ་ཁྲིམས་(1902-?)ཀྱིས་མཛད་པའི་གོང་ས་བཅུ་གསུམ་པའི་(1876-1933)རྣམ་ཐར་ལྟར་ན། འབྲུག་ལུགས་རྟོགས་ལྡན་ཤཱཀྱ་ཤྲཱིའི་གདུང་སྲས་དང་། ཆུ་སྲིན་ཤར་གྱི་བལ་པོ་དྷརྨ་སའུ་གཉིས་ཀྱིས་སྙན་སྐུལ་ཞུས་པ་ལྟར། རྩེ་ཕྱག་མཁན་ཆུང་བློ་བཟང་མཁས་མཆོག་དང་བྱང་རྩེ་ཆོས་རྗེ་བཅས་བསྐོ་གཏོང་གིས་གདུང་སྲས་དང་གྲོས་མོལ་ཐོག་རྩ་བའི་ཉམས་གསོའི་ཐུགས་འགན་གཞུང་ས་རང་ནས་བཞེས་པར་བཤད། འོན་ཀྱང་ཉམས་གསོའི་འགྲོ་སོང་གི་བརྒྱ་ཆ་དགུ་བཅུ་ཙམ་རྟོགས་ལྡན་ཚང་གིས་བཏང་ཡོད་པ་རྣམ་ཐར་དེ་དག་གཤིབ་བསྡུར་བྱས་ན་མཐོང་ཐུབ།
མཆོད་རྟེན་ཆེན་མོ་ཉམས་གསོ་ལེགས་གྲུབ་བྱུང་ཚུལ་བཤད་པའི་སྐབས་ཀྱི་རྟོགས་ལྡན་ཤཱཀྱ་ཤྲཱིའི་རྣམ་ཐར་གྱི་བར་སྐབས་ཚིགས་བཅད་འདི་ལྟར། “ལྷར་བཅས་མཆོད་སྡོང་འཛམ་གླིང་མཛེས་པའི་རྒྱན། །བདེ་གཤེགས་བདུན་གྱི་རིང་སྲེལ་ཟ་མ་ཏོག། འཕགས་པ་ཤིང་ཀུན་ཞེས་གྲགས་རང་བྱུང་གི། །མཆོད་རྟེན་ཆེ་འདིའི་སྙན་པས་ས་གསུམ་ཁྱབ། །འཛམ་གླིང་རྒྱན་མཆོག་སློབ་དཔོན་ཀླུ་སྒྲུབ་ཞབས། །ཀུན་མཁྱེན་གཉིས་པ་དབྱིག་གི་གཉེན་སོགས་དང་། །རྟེན་འདིར་ཁྱད་དུ་བསྙེན་ཕྱིར་ལྷག་པ་ཡི། །རྣམ་ཐར་ཕྱག་རྗེས་འགྲིབ་མེད་མངོན་སུམ་སྣང་།།” ཞེས་དང་། “ལྔ་བདོར་འགྲོ་བའི་སྐལ་བ་ཕྲ་བ་དང་། །བགྲང་བྱ་ཁུར་གྱིས་ལྕི་བའི་དུས་རྡུལ་གྱིས། །ཉེ་བར་གཡོགས་པའི་འདུས་བྱས་མཚོན་པའི་ཚེ། །བསྟན་འགྲོའི་བདེ་སྐྱིད་དགུན་གྱི་ཆུ་ཕྲན་བཞིན། །དེའི་ཚེ་ཤཱཀྱའི་མཚན་ཅན་གྲུབ་མཆོག་གི། །ཐུགས་སྐྱེད་ཟླ་མཆོག་གསར་པའི་འཛུམ་ཟེར་མཆོག། གངས་ཅན་ཤར་རིའི་ཕྲག་ནས་ཤར་བའི་ཚེ། །རྫོགས་ལྡན་སྣང་བ་དཀར་པོས་ཁྱབ་པར་གྱུར།།” ཞེས་བྲིས་ཡོད། ཕྱི་ལོ་༢༠༡༠ ལོར་ཨ་རིར་རྟེན་གཞི་བྱས་པའི་རྙིང་མ་སྒོམ་སྒྲུབ་ལྟེ་གནས་ཁང་གིས་ཉམས་གསོ་གནང་ཚུལ་ཝི་ཁི་རིག་མཛོད་ནང་གསལ་ཡང་ཞིབ་ཕྲ་མ་ཤེས་ལ། དུས་རབས་ཉེར་གཅིག་པའི་ནང་གི་ཞིག་གསོ་རྣམས་འདིར་བཤད་དགོས་དོན་མེད།།

Endnotes:

1. གཡུང་དྲུང་བོན་གྱི་རྒྱུད་འབུམ་ལས། “དེ་ནས་སྟོན་པ་བལ་པོའི་ཡུལ་དུ་བྱོན། བལ་པོ་ཨ་ཤོད་དང་། བལ་པོ་ཨུ་སུ་ད་ར་ལ་སྭོགས་པ། རྟ་བོན་ཚངས་པ་ལ་བོན་གྱི་བསྟན་པ་གཞག་པ་ལགས་སོ། །དེ་དུས་བལ་ཡུལ་དུ་མཆོད་རྟེན་སྐུ་ཚད་བཞེངས་ཏེ། བལ་པོ་རྣམས་ཀྱིས་མཆོད་པ་ཕུལ་བས། བལ་པོ་རྣམས་བཀྲ་ཤིས་པས། མཚན་ཡང་ཤིང་ཀུན་ཞེས་གསོལ་ལོ། ཕྱི་རབས་ཀྱི་དུས་སུ་ཡང་བལ་པོའི་ཡུལ་དུ་འཕགས་པ་ཤིང་ཀུན་དེ་ལ་མཆོད་པ་འབུལ་ཞིང་། བསྟན་པ་རྒྱས་པར་ཡོང་བ་ལགས་སོ།།” ཞེས་གསལ། འདི་རྩོམ་པ་པོ་ཁྱུང་ཁྲི་ལྡེ་ཞེས་པ་ཞིག་གིས་མེ་ལོང་ཡེ་ཤེས་ཞེས་པའི་དྲ་རྒྱ་ནང་དྲངས་འདུག་པ་ལས་མ་དཔེ་དངོས་སུ་མ་མཇལ། 

2. ཆོས་འབྱུང་བསྟན་པའི་ཉིན་བྱེད་ལས། “སྨན་པར་ཀླུ་སྒྲུབ་སྤྱན་དྲངས། ་་ཀླུའི་རྒྱལ་པོ་ནད་དྲག་པའི་གཏང་རག་ཏུ། ཤེས་རབ་ཀྱི་ཕ་རོལ་ཏུ་ཕྱིན་པའི་ཆོས་སྡེ་རྣམས་བླངས་ཏེ་ཕྱིས་བྱོན་པར་གསོལ་བ་ལ། མཆོད་རྟེན་བྱེ་བ་ཚར་ནས་བྱོན་པར་ཞལ་གྱིས་བཞེས་པས་འབུམ་གྱི་ཞབས་ནས་དུམ་གཅིག་ཀླུས་མ་བསྐུར་གཏའ་མར་བཟུང་། ཀླུའི་འཇིམ་པ་ལ་མཆོད་རྟེན་ཕལ་ཆེར་བཞེངས། ཅུང་ཟད་ཀླུ་ཡུལ་མི་འབྱོན་པའི་ཕྱིར་མ་བཞེངས་སོ། །རྡོ་རྗེ་གདན་ལའང་རྡོ་རྗེའི་དྲ་མིག་བསྐོར་བ་ལ་སོགས་པ་མཛད་ཅིང་། བལ་ཡུལ་འཕགས་པ་ཤིང་ཀུན་ལ་སོགས་པ་དེས་ཕྱག་བྲིས་སུ་མཛད་པའི་གྲངས་སུ་གཏོགས་ལ། བལ་པོ་དག་ཀླུ་ཡུལ་དུ་དེ་ནས་བྱོན་ཟེར་རོ།” ཞེས་གསལ། 

3. ཆོས་འབྱུང་མཁས་པའི་དགའ་སྟོན་ལས། “བལ་རྗེ་འོད་ཟེར་གོ་ཆས་ཤིང་ཀུན་མཆོད་རྟེན་གྱི་རྨང་ཁོང་སེང་ལྷ་ཁང་དུ་ཡོད་པའི་ནང་དུ་གྲུབ་ཐོབ་མང་པོ་ཚོགས་འཁོར་ལ་སྤྱན་དྲངས་སྟེ་བདེ་མཆོག་དྲུག་བཅུ་རྩ་གཉིས་ཀྱི་ལྷ་ཚོགས་དངོས་སུ་སྤྲུལ་ནས་ཚོགས་འཁོར་མཛད་པ་ན་བདག་མ་འོངས་ཀྱི་བར་དུ་རྣམ་སྤྲུལ་མི་བསྡུ་བར་བཞུགས་སུ་གསོལ་ཞེས་གསོལ་བ་བཏབ་ནས་ཕོ་བྲང་དུ་བྱོན་སྟེ་སྲས་ལ་འདིར་གླང་དམར་པོ་ཅིག་འོང་བ་སོད་ཅིག་ཅེས་བསྒོས་ནས་གླང་དུ་གཟུགས་བསྒྱུར་བ་བསད་པས་གདུང་ཕལ་ཆེར་བདེ་མཆོག་གི་ལྷ་ཚོགས་སུ་གྱུར་སྟེ་གྲུབ་ཆེན་རྣམས་ཀྱང་ད་ལྟ་སྤྲུལ་པ་མ་བསྡུས་པར་དངོས་སུ་བཞུགས་ཞེས་གྲག་ཅིང་དེའི་སྒོ་ཤནྟ་པུ་རི་ཞེས་དེང་སང་ལྷ་ཁང་གཉན་པོ་ཡོད་པ་དང༌།” ཞེས་གསལ།

4. ཚེ་གླིང་ཡོངས་འཛིན་གྱི་ཤིང་ཀུན་གསོལ་འདེབས་ནང་། “སྟོན་པ་མཉམ་མེད་ཤཱཀྱའི་རྒྱལ་པོ་ཡིས། །གང་གི་ཡོན་ཏན་རྒྱ་ཆེར་རབ་བསྔགས་པ། །ལྷ་མིའི་མཆོད་ཡུལ་མཆོད་རྟེན་ཆེན་པོ་ལ། །སྒོ་གསུམ་གུས་པ་ཆེན་པོས་ཕྱག་འཚལ་ལོ།།” ཞེས་གསལ། 

5. མཛངས་བླུན་ལས། “སྔོན་འདས་པའི་བསྐལ་པ་གྲངས་མ་མཆིས་ཚད་མ་མཆིས་པའི་ཕ་རོལ་ན། འཛམ་བུའི་གླིང་འདིར་རྒྱལ་པོ་ཤི་བྱི་ཞེས་བགྱི་བ་ཞིག་བྱུང་བ་དང་། ་་རྒྱལ་པོ་དེས་འདི་སྙམ་དུ་བསམས་སོ། །བདག་གིས་གསར་དུ་བསད་པའི་ཤ་རློན་པ་ཞིག་སྦྱར་ན་ནི། གཅིག་བསད་དེ་གཅིག་གསོ་བར་རིགས་པ་མ་ཡིན་ཏེ། དོན་མེད་དོ་སྙམ་དུ་བསམས་ནས་ཡང་འདི་སྙམ་དུ་སེམས་སོ། །བདག་འབའ་ཤིག་གིས་ལུས་མ་གཏོགས་པར་གཞན་ཅི་ཙམ་སྲོག་དང་བཅས་པས་ཐམས་ཅད་ནི་སྲོག་འཕངས་སོ་སྙམ་བསམས་ནས། གྲི་རྣོན་པོ་ཐོགས་ནས་རླའི་ཤ་བཅད་ནས་ཁྲ་ལ་བྱིན་ཏེ། ཕུག་རོན་གྱི་སྲོག་བླུས་སོ།།” ཞེས་གསལ།

6. གཙང་སྨྱོན་རྣམ་ཐར་ལས། “ང་གཙང་པ་སྨྱོན་པས་གོ་མ་ས་ལ་གན་དྷའི་མཆོད་རྟེན་འདི་ཞིག་བསོས་བྱས་པའི་བདེན་པ་དང་བྱིན་རླབས་ཀྱིས་འབྱུང་བ་མེའི་གནོད་པ་ཐམས་ཅད་ཞི་བར་གྱུར་ཅིག་གསུངས། སྤྱན་བཙུམ་ནས་ཕྱག་སེ་གོལ་གཏོགས་པ་ཞིག་མཛད། ད་ཁྱོང་རང་སོང་ལ་ས་ཤིག་འཐོར་གསུངས། དྲུང་དྲང་སོ་བས་བྱོན་ནས་ས་སྦར་བ་གང་གཏོར་བས་གསོད་མཁན་མེད་ཀྱང་མེ་རང་ཞིར་གྱུར་ཏོ།” ཞེས་གསལ།

7. སི་ཏུ་ཆོས་ཀྱི་འབྱུང་གནས་ཀྱི་རང་རྣམ་ལས། “སྤྱིར་འཕགས་པ་ཤིང་ཀུན་གྱི་མཆོད་རྟེན་ཆེན་པོ་འདི་ནི་བོད་བླུན་པོ་རྣམས་ཀྱི་ངག་སྒྲོས་སྣ་ཚོགས་ལ་བརྟེན་ནས་འདོད་ཚུལ་མང་ཞིག་འདུག་ཀྱང་། ་་ཤིང་ཀུན་གྱི་རི་འདིར་དུས་བཞིའི་རིམ་པས་མིང་འགྱུར་སྟེ་རྫོགས་ལྡན་གྱི་དུས་སུ་གོ་ཤྲིངྒ་པརྦརྟ་སྟེ་རི་གླང་རུ། གསུམ་ལྡན་གྱི་དུས་སུ་པདྨའི་རི་སྟེ་རྡོ་རྗེ་པདྨའི་རི། གཉིས་ལྡན་གྱི་དུས་སུ་བཛྲ་ཀ་ཊ་ཀ་སྟེ་རྡོ་རྗེའི་ཐོམ། རྩོད་དུས་སུ་གོ་པུཚྩཔདྲཏ་སྟེ་རི་གླང་མཇུག་ཏུ་གྲགས་ཤིང་། རི་འདིའི་རྩེ་མོར་ཤེལ་ལས་གྲུབ་པའི་མཆོད་རྟེན་ཞིག་ཡོད་ཅིང་། དེ་ནི་དེ་བཞིན་གཤེགས་པ་རྣམས་ཀྱི་སྔོན་གྱི་སྨོན་ལམ་གྱི་སྟོབས་ལས་རང་བྱུང་བ་སྟེ་སྭ་ཡ་བྷུ་ཙེ་ཏྱ་ཞེས་རང་བྱུང་གི་མཆོད་རྟེན་དུ་གྲགས། དེར་བཅོམ་ལྡན་འདས་ཤཱཀྱ་ཐུབ་པ་རྫུ་འཕྲུལ་གྱིས་བྱོན་ནས་བྱང་ཆུབ་སེམས་དཔའ་འཇམ་དཔལ་དང་། བྱམས་པ་དང་། ལྷ་མོ་ཙུནྡ་ལ་སོགས་པའི་འཁོར་མང་པོ་ལ། མཆོད་རྟེན་གྱི་སྔོན་བྱུང་དང་མཆོད་རྟེན་མཆོད་པའི་བསོད་ནམས་ལེགས་པ་དང་འབྲེལ་བའི་ཆོས་བསྟན་ཚུལ་བྱུང་བས། རི་གླང་རུ་དང་མཆོད་རྟེན་གོ་མ་སཱ་ལ་གན་དྷར་འདོད་པའི་འཁྲུལ་གཞི་ཡང་འདི་ལས་ཡིན་འདུག་ཅིང་། དེ་དངོས་མ་ཡིན་པའང་མདོ་འདིས་གསལ་ཏོ།” ཞེས་གསལ།

8. རྡོ་རིང་པཎྜི་ཏའི་རྣམ་ཐར་ལས། “བྱ་རུང་ཁ་ཤོར་ལ་ནང་པས་མཆོད་ཅིང་འདུད་པ་མ་གཏོགས་ཕྱི་པ་རྣམས་ཀྱིས་རིགས་ངན་གྱི་མཆོད་རྟེན་ཞེས་དད་གུས་མི་བྱེད་འདུག་ཀྱང་། འཕགས་པ་ཤིང་ཀུན་འདི་ནི་ཕྱི་ནང་གཉིས་ཀའི་ཕྱག་མཆོད་ཀྱི་རྟེན་བླ་ན་མ་མཆིས་་པར་འཛིན་ཅིང་”ཞེས་གསལ།

9. ཆག་ལོའི་རྣམ་ཐར་ལས། “ཡང་བལ་ཡུལ་ཐམ་བི་ཧྭར་ཀ་པའི་གཙུག་ལག་ཁང་ངམ་གོང་གི་ལྷ་ཁང་ཟེར། དེ་ནི་མཆོད་རྟེན་གཅིག་ལ་ནུབ་རེ་བཞིན་འོད་འབར་བ་ཇོ་བོ་རྗེས་གཟིགས་ནས་དེ་ན་ཅི་ཡོད་ཀུན་ལ་དྲིས་པས་ཤེས་པ་མ་བྱུང་བ་ལ་རྒན་མོ་གཅིག་ན་རེ། སངས་རྒྱས་འོད་སྲུངས་ཀྱིས་དཀྱིལ་འཁོར་བཞེངས་པའི་རྡུལ་ཚོན་ཡོད་པ་ཡིན་ནམ་ཞེས་ཟེར་བས་དེའི་ཞབས་ཏོག་ཏུ་ཇོ་བོས་ལྷ་ཁང་བཞེངས་པ་སྟེ། མཆོད་རྟེན་དེའི་མདུན་ན་ཤཱཀྱ་ཐུབ་པའི་གསེར་སྐུ་བཞེངས་པ་གཅིག་ཡོད། དེ་ལ་ཇོ་བོ་མི་འཇིགས་པ་སྦྱིན་པ་ཟེར། རྒྱ་གར་བ་གནས་དེ་ལ་དྷརྨ་དྷཱ་ཏུ་བི་ཧཱར་ཆོས་ཀྱི་དབྱིངས་ཀྱི་གཙུག་ལག་ཁང་ཟེར་རོ།” ཞེས་གསལ།

10. ཆག་ལོའི་རྣམ་ཐར་ལས། “བལ་ཡུལ་ན་འཕགས་པ་བུ་ཁམ་གྱི་གཙུག་ལག་ཁང་ན་སྤྱན་རས་གཟིགས་ཀྱི་སྐུ་རང་བྱོན་བྱིས་པ་ལོ་ལྔ་ལོན་པ་ཙམ་ཞིག་ལ་སྐུ་མདོག་དམར་པོར་བཞུགས། འཕགས་པ་བུ་ཁམ་དེ་རྒྱ་གར་ན་གྲགས་ཆེ། བོད་ན་འཕགས་པ་ཤིང་ཀུན་གྲགས་ཆེ།” ཞེས་གསལ།

11. ཚེ་གླིང་ཡོངས་འཛིན་གྱི་ཤིང་ཀུན་གསོལ་འདེབས་ལས། “རྒྱལ་བ་གཉིས་པ་འཕགས་པ་ཀླུ་སྒྲུབ་དང་། །འཛམ་གླིང་མཁས་པའི་གཙུག་རྒྱན་དབྱིག་གཉེན་སོགས། །མཁས་གྲུབ་བྱེ་བ་བརྒྱ་ཡི་མཆོད་པའི་གནས། །རང་བྱུང་མཆོད་རྟེན་ཆེན་པོར་གསོལ་བ་འདེབས།།” ཞེས་གསལ།

12. རླངས་ཀྱི་པོ་ཏི་བསེ་རུ་ལས། རླངས་ཀྱི་གྲུབ་ཐོབ་ཡེ་ཤེས་འབྱུང་གནས་ཀྱིས། བལ་ཡུལ་འཕགས་པ་ཤིང་ཀུན་དུ། རིན་ཆེན་གསེར་གྱི་གདུགས་དང་། མཆོད་པ་འབུལ་སྔ་བ་ཡང་རླངས་ཀྱི་གྲུབ་ཐོབ་ཆེན་པོ་ཡིན། ཞེས་གསལ།

13. ཆོས་འབྱུང་མེ་ཏོག་སྙིང་པོ་ལས། “བལ་ཡུལ་དུ་བྷ་ག་བྷེ་བ་རི། ཤིང་ཀུན་ལྷ་ཁང་། ཧབ་ཤང་ལྷ་ཁང་རྣམས་བཞེངས་སོ། །དེ་ལྟར་མཐའ་འདུལ་ཡང་འདུལ་བཅོ་བརྒྱད་བཞེངས་སོ། །ཞེས་དང་། “གནོད་སྦྱིན་གནོན་པའི་ཆེད་དུ། གུ་ལངས་ལ་དཔེ་བླངས་པའི་རྡོ་ཤན་ལྷ་ཁང་དང་། ཤིང་ཀུན་ལ་དཔེ་བླངས་བའི་ཧབ་ཤ་གཉིས། མཚོ་མ་ཕམ་ཁ་གནོན་ལ་གངས་བར་བཞེངས་སོ།།” ཞེས་དང་། ཆོས་འབྱུང་མཁས་དགའ་ལས། “ནུབ་ཏུ་ཆུའི་ཁ་ནོན་གུ་ལང་དང་ཤིང་ཀུན་གཉིས།” ཞེས་འབྱུང་། འོན་ཀྱང་ཆེད་དུ་གཉེར་ནས་སྲོང་བཙན་སྒམ་པོའི་ཆེ་བ་བརྗོད་པ་བཀའ་ཆེམས་ཀ་ཁོལ་མ་དང་། མ་ཎི་བཀའ་འབུམ། དེ་བཞིན་ལྡེའུ་ཆོས་འབྱུང་ནང་བཞེངས་པ་དང་དཔེ་བལྟས་ཚུལ་གང་ཡང་མ་མཐོང་།

14. གཙང་སྨྱོན་རྣམ་ཐར་ལས། “མདོར་ན་བལ་པོ་རང་གི་ས་ན་ཡོད་ཅིང་སྲིད་ཚད་ཀྱིས་རོལ་མོའི་ཚོགས་བསམ་གྱིས་མི་ཁྱབ་པ། རྒྱན་བཟང་པོ་དང་ལྡན་ཞིང་ལྷ་མོ་ལྟར་ཡིད་དུ་འོང་ལ་མཛེས་པའི་ཕོ་མོ་ལྔ་བརྒྱ་དང་ལྔ་བཅུ་རྩ་དྲུག་དང་། གཞན་ཡང་རྒྱལ་པོ་དང་། བློན་པོ་ཁྲ་གུར་དང་། འབའ་རོ་(མི་དྲག)སྨངས་(དམངས)ཕལ་པ་སོགས་གྲངས་ལས་འདས་པས་བསུས་ནས། བལ་ཡུལ་རིན་ཆེན་ཚུལ་གྱི་གཙུག་ལག་ཁང་ཐང་བཱེ་ཝར་རིར་གྲགས་པའི་སར་ཕེབས།” ཞེས་གསལ།

15. གཙང་སྨྱོན་རྣམ་ཐར་ལས། “ཤིང་བཟོ་བ་བདུན་ཅུ་དོན་གཉིས། ཁ་ཕྲ་འཁྲིག་མཁན་དྲུ་བརྒྱ་བཞི་བཅུ། ཤིང་ལེན་པའི་འུར་ལག་ཉིན་རེ་བཞིན་བརྒྱད་བརྒྱ་བརྒྱད་བརྒྱ། ཤིང་གཅོད་མཁན་བརྒྱ་སུམ་ཅུ། ལྕགས་མཁར་བ་བཅུ་གཉིས། འབུར་མ་ཉི་ཤུ་རྩ་ལྔ། གསེར་བཟོ་བ་བཅུ་གཉིས་དང་བཅས་ཏེ། གྲྭ་བུ་སློབ་རྣམས་སྤྱི་དགོས་ཀྱི་ལས་ཚན་དང་མགོ་ལུང་མཛད་ཅིང་། དེ་ལྷག་སྐང་སོ་སོགས་སྐུ་རིམ་དང་། རིམ་གཉིས་ཀྱི་ཉམས་ལེན་ལ་བརྩོན་པའི་ངང་ནས་བཟོ་བཙུགས།” ཞེས་དང་། “སྔར་མེད་གསར་བརྩེགས་ལྷག་པར་གྲུབ་ཚུལ་ནི། །གདུགས་ཀྱི་སྟེང་ན་ཆར་སྐྱོབས་ཟངས་ཀྱི་གདུགས། །དེ་སྟེང་ཟངས་ལས་གྲུབ་པའི་ཐོག་ཕོར་དང་། །ཏོག་ལ་ཝ་ཕྲེང་སྔར་གྱི་ཟངས་གདུགས་ལ། །འོག་ཏུ་ཤམ་བུ་སྟེང་དུ་རྩེ་སྒྲན་དང་། །གདུགས་ཀྱི་འདེགས་སུ་གྱུར་པའི་གདུང་བཞི་དང་། །ཀ་བ་བཞི་བཅས་གསེར་ཟངས་དག་ལས་གྲུབ། །འོད་ལྡན་འོག་གི་གདན་རྣམས་གསེར་ཟངས་ལས། །སྲ་མཛེས་བརྟན་པར་གྲུབ་པ་བལ་བོད་ཀྱི། །མཐོང་བའི་སྐྱེ་བོ་བླ་གྲོ་ལྡན་རྣམས་ཀྱི། །མིག་དབང་ཚིམས་ཤིང་ཡིད་དབང་མགུ་བར་གྱུར།།” ཞེས་གསལ། 

16. ཀ་ཐོག་རིག་འཛིན་གྱི་རྣམ་ཐར་ལས། “མདོར་ན་མཆོད་རྟེན་ཆེན་པོ་ཉམས་གསོའི་ཆེད་ཁོ་ནར་སོང་བའི་དངོས་པོ་ལ་གོང་གསལ་སྐུ་རྒྱུའི་གསེར་དང་བཅས་པར་ཁྱོན་བསྡོམས་གསེར་ཏོ་ལ་སྟོང་ཕྲག་གསུམ་དང་། སུམ་བརྒྱ་བཞི་བཅུ་ཞེ་བཞི་མཱ་ས་བཅུ་ཐམ་པ། དངུལ་པ་ཎི་ངོ་ཐོག་སྟོང་ཕྲག་བཞི་དང་བདུན་བརྒྱ་བདུན་ཅུ་དོན་ལྔ། རྒྱ་དངུལ་དྷར་ཎི་ཕྱེད་གཉིས། རང་བྱུང་ཟངས་དྷར་ཎི་གཉིས། བལ་ཊམ་འགྲོ་ཕོར་ངོ་ཐོག་ཁྲི་ཕྲག་གཅིག་དང་། སྟོང་ཕྲག་བཞི། བརྒྱ་དང་དྲུག་བྱུང་བ་དེ་ཡི་ཁར། ཁ་བཏགས། གོས་ཆེན། དར་རས་སྣམ་ཕྲུག ཇ་མར། ཚྭ་འབྲུ་ཆ། སྐྲུམ་སོགས་ཡུལ་དུས་རིན་ཐང་བལ་ཊཾ་དུ་ཕབ་པ་བཅས་བསྡོམ་པར་ཁྲི་ཕྲག་བཞི། སྟོང་ཕྲག་གསུམ་དང་། དྲུག་བརྒྱ། སུམ་ཅུ་སོ་དགུ་རགས་རྩིས་དང་། དེར་རྩིས་སུ་མ་ཐེབས་པའི་རྟ་ཁྲ་སྤུས་ལེགས་ཤས་ཆེ་བའི་རྟ་དྲུག་ཅུ་རེ་བདུན། གོས་ཆེན་ཡུག་ཉེར་གཅིག ཀསྨི་ར་ཡི་གུར་གུམ་གྱི་གེ་སར་སྔ་ཕྱི་དངུལ་སྟོང་གི་རིན་ཡོད་ངེས་བཅས་རགས་རྩིས་སུ་སོང་།” ཞེས་གསལ། 


༄༅། །སྟག་མོ་ལུས་སྦྱིན་མཆོད་རྟེན་ཆེན་མོ། 

༄༅། །སྟག་མོ་ལུས་སྦྱིན་མཆོད་རྟེན་ནི་མཆོད་རྟེན་གཞན་གཉིས་ལས་ཀྱང་སྔ་བ་བསྐལ་པ་དཔག་ཏུ་མེད་པའི་སྔ་རོལ་ནས་བྱུང་བར་མདོ་རང་ན་གསལ། སངས་རྒྱས་ཉིད་སྔོན་སློབ་པ་ལམ་གྱི་གནས་སྐབས་སུ། སྟག་མོ་ཞིག་བཀྲེས་ནས་རང་གི་ཕྲུ་གུ་ཟ་བར་བརྩམས་པར་གཟིགས་ནས་སྙིང་རྗེ་ཆེན་པོས་རང་ལུས་སྦྱིན་པ་བཏང་བ་དང་། སྐུ་ལུས་སྟག་མོས་ཟོས་པའི་རུས་པ་ལྷག་མ་དང་སྐྲ་འཐོར་བ་རྣམས་གཟུངས་སུ་བྱས་ནས་བཞེངས་པའི་མཆོད་རྟེན་ཞིག་ཡིན། མཆོད་རྟེན་དེ་ནི་རི་བོ་གྷན་དྷ་མ་ལཱའི་རི་རྒྱུད་དུ་ཡོད་པ་དང་། ཡུལ་མི་ཚོས་གནས་དེ་ལ་ནཱ་མོ་བུདྷ་ཡ་ཟེར། བལ་ཡུལ་རྒྱལ་ས་ནས་བྱང་ཤར་ཕྱོགས་སུ་ཀི་ལོ་མི་ཊར་༣༠ ཙམ་སོང་ན་སླེབས་ཐུབ།

གླེང་གཞི་ནི་འདི་ལྟར་ཡིན་ཏེ། བཅོམ་ལྡན་འདས་དགེ་སློང་སྟོང་དང་བཅས་ཡུལ་ལྔ་ལེན་གྱི་ནགས་ཚལ་ཞིག་ཏུ་ཕེབས་སྐབས། དགེ་སློང་དག་བྱ་དཀའ་བའི་ལས་བྱེད་པའི་བྱང་ཆུབ་སེམས་དཔའི་རུས་པ་ལ་བལྟ་བར་འདོད་དམ་གསུངས། དགེ་སློང་རྣམས་ཀྱིས་འདོད་དོ་ཞེས་ཞུས་པ་ན། ཕྱག་སའི་ངོས་ལ་བསྣུན་མ་ཐག་ཏུ་ས་རྣམ་པ་དྲུག་ཏུ་གཡོས་པ་དང་། གསེར་དང་དངུལ་ལས་བྱས་པའི་མཆོད་རྟེན་ཞིག་ས་འོག་ནས་སྟེང་དུ་བྱུང་། ཀུན་དགའ་བོས་མཆོད་རྟེན་ཁ་ཕྱེ་སྐབས་ནོར་བུ་དང་མུ་ཏིག་གིས་གཡོགས་པའི་གསེར་གྱི་ཟ་མ་ཏོག་གི་ནང་དུ་མེ་ཏོག་ཀུ་མུ་ད་དང་འདྲ་བའི་རུས་པ་ཁག་ཅིག་ཡོད། སངས་རྒྱས་ཀྱིས་ཐུགས་མཉེས་པོས་རུས་པ་དེ་རྣམས་ཕྱག་ཏུ་བསྣམས་པ་དང་། དགེ་སློང་རྣམས་ལའང་རུས་པ་དེར་ཕྱག་འཚལ་དུ་བཅུག །ཀུན་དགའ་བོས་དེའི་རྒྱུ་མཚན་དྲིས་པའི་ལན་དུ། “ཀུན་དགའ་བོ་རུས་པ་འདི་དག་གིས་ང་འདི་ལྟར་མྱུར་དུ་བླ་ན་མེད་པ་ཡང་དག་པར་རྫོགས་པའི་བྱང་ཆུབ་ཏུ་མངོན་པར་རྫོགས་པར་སངས་རྒྱས་སོ།།” ཞེས་སྔོན་སློབ་པ་ལམ་གྱི་གནས་སྐབས་སུ་སྟག་མོ་ལ་ལུས་སྦྱིན་པ་བཏང་ལུགས་དང་། དེས་བསྐལ་པ་མང་པོའི་ཚོགས་འདུམ་ནས་མྱུར་དུ་སངས་རྒྱས་ལུགས། སྐབས་དེའི་རྒྱལ་སྲས་རྣམས་དང་སྟག་མོ་དང་སྟག་ཕྲུག་རྣམས་ད་སྐབས་སུ་དང་སུ་ཡིན་སྐོར་རྒྱས་པར་གསུངས་ཡོད།1 གླེང་གཞི་འདི་ནི་གསེར་འོད་དམ་པ་ནས་བཤད་པ་ལྟར་ཡིན། སྟག་མོས་ཞུས་པའི་མདོ་དང་། མདོ་མཛངས་བླུན་ནང་གི་སྟག་མོ་ལུས་སྦྱིན་གྱི་མདོ་རྣམས་གླེང་གཞི་མི་འདྲ་དང་། ནང་དོན་ཅུང་ཟད་རྒྱས་བསྡུས་ཀྱི་ཁྱད་པར་ཙམ་ལས་རྩ་བའི་ཆ་ནས་དོན་གཅིག་ཡིན། གླེང་གཞི་འདིས་སངས་རྒྱས་ཞལ་བཞུགས་སྐབས་སུ་མཆོད་རྟེན་དེ་ཇི་ལྟར་བྱུང་ཚུལ་བསྟན་པ་དང་། མདོ་དངོས་གཞི་ལས་སྔར་བསྐལ་པ་དཔག་ཏུ་མེད་པའི་སྔ་རོལ་དུ་རྒྱུ་རྐྱེན་གང་ལ་བརྟེན་ནས་མཆོད་རྟེན་ཇི་ལྟར་བྱས་ཚུལ་བསྟན་ཡོད། ད་དུང་གསེར་འོད་མཆོག་རྒྱལ་མའི་དངོས་གཞི་ལས་ཀྱང་མཆོད་རྟེན་དེ་ཉིད་མ་འོངས་འཆར་ནུབ་ཇི་ལྟར་བྱེད་ཚུལ་གསལ་ཡོད།2 མཆོད་རྟེན་དེ་ས་འོག་ནས་ཐོན་ས་ནི་ཡུལ་ལྔ་ལེན་དུ་བཤད་པ་ཡང་། འཛམ་གླིང་གི་ས་གནས་གཞན་དང་མཚུངས་པ་ལྔ་ལེན་ཞེས་པའི་སྒྲ་འཇུག་གཞི་ཡང་དུས་དང་རྣམ་པ་ཀུན་དུ་གཅིག་ཏུ་མི་གནས་པ་མངའ་ཁོངས་ཆེ་ཆུང་སྣ་ཚོགས་བྱུང་ཡོད་པ་ནི་བཤད་མ་དགོས། དེས་ན་སྐབས་དེར་ཡུལ་འདིའང་ལྔ་ལེན་གྱི་ཁོངས་སུ་གཏོགས་པ་ཡིན་ཡང་སྲིད། དགེ་ཆོས་(1903-1951)ཀྱིས་བཤད་པ་ལྟར་ན། ཡུལ་ལྔ་ལེན་ནི་ཆུ་བོ་ཡ་མུ་ན་དང་གངྒ་གཉིས་པོའི་བར་གྱི་ཡུལ་དེ་ལ་བཤད་པས་བལ་ཡུལ་དང་ཁ་ཐག་ཧ་ཅང་ཉེ། ལྷག་པར་འདུལ་བ་སྨན་གྱི་གཞི་ལས་ཡུལ་ལྔ་ལེན་ལ་ལྷོ་བྱང་གི་ལྔ་ལེན་གཉིས་ཡོད་པ་གསལ་བ་ལྟར། སངས་རྒྱས་ཀྱིས་སྟག་མོ་ལུས་སྦྱིན་གྱི་མདོ་གསུང་ཡུལ་ཡང་བྱང་ཕྱོགས་ཀྱི་ལྔ་ལེན་ཡིན་པའི་དབང་དུ་བཏང་ན། ལྷོ་བྱང་ནི་གངྒ་ལ་མཚམས་བྱེད་པ་ལས་འོས་མེད་པས་ཡུལ་འདི་ལྔ་ལེན་གྱི་ཡུལ་ཡིན་པ་དེ་བས་ཇེ་གསལ་དུ་འགྲོ་བ་ཡིན། ད་དུང་བྱང་ཆུབ་སེམས་པ་ནགས་ཆེན་པོ་བཅུ་གཉིས་བརྒྱུད་ནས་ཕེབས་པར་མདོ་རང་ན་གསལ་བས་ཕོ་བྲང་ལས་རྒྱང་རིང་པོར་ཕེབས་ཡོད་པ་ནི་བཤད་མ་དགོས། སྟག་མོས་ཞུས་པའི་མདོ་ལྟར་ན། འདི་ལ་ལྔ་ལེན་ཞེས་བརྗོད་པ་ནི་ཡུལ་སྤྱིའི་མིང་ངམ་ཁྱབ་ཁོངས་སུ་གཏོགས་པའི་དོན་དང་། བྱེ་བྲག་གི་ས་མིང་ནི་སྟག་ཚེར་མ་ཅན་གྱི་ནགས་ཚལ་ཞེས་འབྱུང་ལ། སྐྱེས་རབས་སོ་བཞི་པ་ལས། རྣལ་འབྱོར་དང་མཐུན་པའི་གནས་རིའི་སྨན་ལྗོངས་ཞེས་ཀྱང་འབྱུང་། འོན་ཀྱང་སྐྱེས་རབས་ནང་གི་སྟག་མོར་ལུས་སྦྱིན་མཁན་དང་། གསེར་འོད་ནང་གི་སྟག་མོར་ལུས་སྦྱིན་མཁན་གཉིས་པོ་གང་ཟག་སོ་སོ་ཡིན་ཏེ་འོག་ཏུ་འཆད།

བྲག་དཀར་སྤྲུལ་སྐུ་ཆོས་ཀྱི་དབང་ཕྱུག་(1775-1837)གིས“ལོ་རྒྱུས་རྙིང་པ་འགར་གསེར་འོད་ནས་བཤད་པའི་རྒྱལ་པོ་སྙིང་སྟོབས་ཆེན་པོས་སྟག་མོར་ལུས་སྦྱིན་པའི་སྐུ་གདུང་མཆོད་རྟེན་ཡིན་ཚུལ་དང་། བྱང་ཆུབ་སེམས་དཔས་བླ་གོས་ཤིང་གི་ཡལ་གར་གཟེར་བའི་ཤིང་ཡང་ངོས་འཛིན་པ་སོགས་བདེན་བདེན་ལྟར་བརྗོད་པ་ཞིག་འདུག་ཀྱང་”ཞེས་ཁས་ལེན་མི་ཐུབ་པ་ལྟར་གསུངས་པ་ཡང་། ལྷོ་ཕྱོགས་ལྔ་ལེན་ཞེས་པ་རྒྱ་གར་ལྷོ་ཕྱོགས་ལ་ངོས་འཛིན་པའི་རྐྱེན་གྱིས་ཡིན། ལྔ་ལེན་ནི་རྒྱ་གར་གྱི་བྱང་དུ་ངོས་འཛིན་དགོས་པ་གོང་དུ་བཤད་པ་ལྟར་ལ། རྒྱ་གར་གྱི་ལོ་རྒྱུས་ལ་མཁས་པ་ཏཱ་ར་ན་ཐས་(1575-1634) ཀྱང་“དེ་ནས་བཅོམ་ལྡན་འདས་ལྷོ་ཕྱོགས་ལྔ་ལེན་གྱི་ཆུ་ཀླུང་གངྒའི་འགྲམ་ན་མར་གཤེགས་པ་ན”ཞེས་པ་ལྟར་གངྒ་ཡང་ལྷོ་ཕྱོགས་ལྔ་ལེན་གྱི་ཆུ་ཀླུང་ཡིན་ཚེ། སྟག་མོ་ལུས་སྦྱིན་གྱི་གནས་འདི་ནི་བྱང་ཕྱོགས་ལྔ་ལེན་གྱི་ཡུལ་ཡིན་པའི་ཡིད་ཆེས་དེ་བས་ཆེ་རུ་འགྲོ་བ་ཡིན། དེས་ན་བསྐལ་པ་མང་པོའི་སྔོན་གྱི་ཤིང་གི་ཡལ་ག་ཞིག་ཇི་ལྟར་གནས་སམ་ཞེས་དྲིས་ན་རྒྱུ་མཚན་དང་ལྡན་པ་ལས། ལྷོ་ཕྱོགས་ལྔ་ལེན་ཞེས་འབྱུང་བའི་རྒྱུ་མཚན་གྱིས་ཡུལ་འདི་ལྔ་ལེན་མ་ཡིན་པར་སྒྲུབ་མི་ཐུབ། གང་ལྟར་ཁོང་གིས་སྟག་མོ་ལུས་སྦྱིན་བལ་ཡུལ་དུ་བཤད་པའི་ལོ་རྒྱུས་རྙིང་པ་ཁ་ཤས་ཡོད་ལུགས་གསུངས་པ་དེ་དག་གི་མིང་མ་སྨོས་པ་ཕངས།

ཁ་ཅིག་ཧྥ་ཤན་(4th)གྱི་ལམ་ཡིག་ལྟར་ན། སྟག་མོ་ལུས་སྦྱིན་ནི་པཱ་ཁི་སི་ཐན་ནང་ཡོད་པ་འདྲ་ཟེར། ལམ་ཡིག་ནང་གི་ཡུལ་མིང་མང་པོ་ཞིག་ངོས་འཛིན་བྱེད་དཀའ་ཡང་། ཧྥ་ཤན་གྱི་ལམ་ཡིག་འགྱུར་རྙིང་ནང་། བྱང་ཆུབ་སེམས་པས་སྟག་མོ་ལ་ལུས་སྦྱིན་པའི་གནས་ནི་བྲུ་ཤ་སི་ལིའི་ཡུལ་གྱི་ཤར་ཕྱོགས་སུ་ཡོད་པར་བཤད་ལ། བལ་ཡུལ་ཡང་དེའི་ཤར་ཕྱོགས་སུ་ཁེལ་བས་མི་འགལ་བ་མ་ཟད་ཕྱོགས་མཚམས་མཐུན་པ་བྱུང་། ཤོད་སྟངས་ཀྱི་ཆ་ནས་ཤེས་ཐུབ་པ་ནི། སྐུ་ཤ་སྦྱིན་པའི་ཡུལ་དང་། སྤྱན་སྦྱིན་པའི་ཡུལ། དབུ་སྦྱིན་བའི་ཡུལ། སྟག་མོ་ལ་ལུས་སྦྱིན་པའི་ཡུལ་བཅས་རིམ་བཞིན་བཤད་པ་དང་། སྔ་མ་གསུམ་ལ་ས་མིང་དང་རྒྱང་ཐག་བཤད་ཀྱང་ཕྱི་མ་ལ་མ་བཤད་པ་ནི་རྩོམ་པ་པོ་ཡུལ་དངོས་ལ་མ་སླེབས་པས་ཡིན་སྲིད། དངོས་སུ་མ་སླེབས་ཀྱང་བཤད་དོན་ནི། སྦྱིན་པའི་ཡུལ་གྱི་མཆོད་རྟེན་ཆེན་པོ་བཞི་ཞེས་གྲགས་པ་ལས་གསུམ་སྨོས་པའི་ཞོར་དུ་གླེང་ཙམ་བྱས་པ་ཁོ་ནར་ཟད། 

ཐང་སན་(7th)ལམ་ཡིག་ཏུ་བལ་ཡུལ་གྱི་རྒྱ་ཁྱོན་དང་བཀོད་པ། གནམ་གཤིས་དང་ཐོན་ཁུངས་སྐོར་ཏོག་ཙམ་བཤད་ཡོད་ཀྱང་རྣ་ཐོས་ཙམ་ལ་གཞི་བཟུང་བ་ལས། ཧྥ་ཤན་དང་ཐང་སན་སུ་ཞིག་ཀྱང་ལུ་བྷི་ནེ་དང་སེར་སྐྱའི་གྲོང་ཕུད་པའི་བལ་ཡུལ་སྤྱི་དང་། ལྷག་པར་རྒྱལ་ས་ཀ་ཐ་མན་ཌུའི་ལུང་གཤོང་འདིར་སླེབས་ཨེ་ཡོད་ན་སྙམ། གང་ལྟར་ལམ་ཡིག་དེ་གཉིས་ནང་སྟག་མོ་ལུས་སྦྱིན་མཆོད་རྟེན་ཙམ་མ་ཡིན་པར་མཆོད་རྟེན་གཞན་གཉིས་ཀྱི་སྐོར་ཡང་མི་གསལ་ལ། ཡུལ་གྱི་རྒྱལ་པོའི་སྐོར་ཡང་མི་གསལ། མ་གཞི་ཐང་སན་གྱི་ལམ་ཡིག་ནི་སྔ་མ་ལས་རྒྱས་པ་དང་ཁ་གསལ་བ་ཡོད་ཀྱང་། གནས་མང་པོ་ཞིག་གི་ངོས་འཛིན་ནི་མདོ་རང་དང་དངོས་སུ་འགལ་ཡོད། དཔེར་ན། རྒྱལ་པོ་བྱམས་པའི་སྟོབས་ཀྱིས་རང་གི་ཤ་ཁྲག་སྦྱིན་ནས་གནོད་སྦྱིན་ལྔ་འདུལ་བའི་གནས་ནི་ཡུལ་ཝཱ་རཱ་ཎ་སི་ཡིན་པར་འདུལ་བ་ལུང་གཞི་དང་མདོ་སྡེ་ལས་བརྒྱ་པ་ན་གསལ་པོ་ཡོད་ཀྱང་། ཐང་སན་ལམ་ཡིག་ནང་གནས་དེ་ཡང་ཆུ་ཀླུང་སིན་དྷུའི་ནུབ་ཕྱོགས་(བཀྲས་མཐོང་ལྟར་ན་གན་དྷཱ་ར་ཡིན)སུ་ཡོད་པར་བཤད་པ་ལྟ་བུ་མི་མཐུན་པ་ཧ་ཅང་མང་། 
སྐབས་འདིར་ངེས་པར་དུ་ཤེས་དགོས་པ་ཞིག་ནི། “ལ་ལར་སྐུ་དང་གཞན་དུ་སྲོག། ་་གྲངས་མེད་བསྐལ་པར་ཡང་ཡང་བཏང་༎” ཞེས་པ་ལྟར་བྱང་ཆུབ་སེམས་པས་སྟག་མོ་ལ་ལུས་སྦྱིན་པ་ཐེངས་གཅིག་ག་ནས་ཡིན་ཏེ། འཁོར་བ་ཐོག་མེད་དུ་སྒྲུབ་པའི་རིགས་པས་འདི་ཡང་གྲངས་མེད་དུ་དོན་གྱིས་བསྒྲུབས་ཟིན། དཔེར་ན། སྟག་མོས་ཞུས་པའི་མདོ་དང་གསེར་འོད་དམ་པའི་མདོ་ཁག་ཅིག་ན་སྟག་ཕྲུག་ལྔ་གསུངས་པ་དང་། མདོ་མཛངས་བླུན་དང་དཔག་བསམ་འཁྲི་ཤིང་ནང་དུ་སྟག་ཕྲུག་གཉིས་གསུངས་པ། དེ་དག་གི་གླེང་གཞི་དང་གསུངས་སའི་གནས་ཀྱང་སོ་སོར་འབྱུང་བས་ཤེས་ནུས། དེས་ན་སྟག་མོ་ལུས་སྦྱིན་ཚང་མ་གཅིག་ཏུ་བྱས་པ་ནི་ཧ་ཅང་ནོར་ཚབས་ཆེན་པོ་ཡིན་ཏེ། གསེར་འོད་ནང་གི་སྟག་ཕྲུག་ལྔ་ནི་འཁོར་ལྔ་སྡེར་གྱུར་པ་དང་། མཛངས་བླུན་ནང་གི་སྟག་ཕྲུག་གཉིས་ནི་ལྔ་སྡེ་དང་དུས་མཉམ་པའི་དགེ་སློང་གཉིས་སུ་གྱུར་པས་རྒྱུད་ཐ་དད་དུ་གྲུབ། ལྔ་སྡེའི་ཕ་ཡུལ་ནི་སེར་སྐྱ་ནས་ཡིན་པ་དང་། ཕྱི་མ་གཉིས་ནི་དཔག་བསམ་འཁྲི་ཤིང་ལྟར་ན་རྒྱལ་པོའི་ཁབ་དང་མཛངས་བླུན་ལྟར་ན་མཉན་ཡོད་ནས་ཡིན་པས་ཕ་ཡུལ་མི་འདྲ། ལྔ་སྡེ་ནི་རེ་རེ་བཞིན་ཕ་མ་ཐ་དད་པར་སྐྱེས་ལ་ཕྱི་མ་གཉིས་ནི་མཚེ་མར་སྐྱེས་པས་སྐྱེས་སྟངས་ཀྱང་མི་འདྲ། ལྔ་སྡེ་ནི་ཐོག་མའི་ཆར་སངས་རྒྱས་ཀྱི་སྐུ་སྲུང་ཞབས་ཕྱི་བ་ཡིན་ལ། ཕྱི་མ་གཉིས་ནི་ཐོག་མའི་ཆར་སངས་རྒྱས་ཀྱིས་གསོད་ར་ནས་བསྐྱབས་པའི་རྐུན་མོ་གཉིས་ཡིན་པས་གང་ཟག་སོ་སོ་ཡིན་པ་བསྙོན་དུ་མེད། 

ཡང་གཅིག་བཤད་ན། གསེར་འོད་ནང་གི་སྟག་མོ་ནི་སངས་རྒྱས་བྱོན་པའི་སྐབས་སུ་སྐྱེ་དགུའི་བདག་མོ་རུ་གྱུར་ཡོད་པ་དང་། ཁོ་མོ་ནི་སངས་རྒྱས་རང་ཉིད་ཆུང་དུས་གསོ་སྐྱོང་གནང་མཁན་གྱི་ཨ་སྲུ་ཡིན། འདི་རྒྱལ་པོའི་ཕོ་བྲང་ནང་དབང་གྲགས་ཧ་ཅང་ཆེ་ལ། རབ་ཏུ་བྱུང་རྗེས་ཀྱང་འཁོར་གྱི་ནང་ན་ཤུགས་རྐྱེན་ཆེན་པོ་ཡོད། དཔག་བསམ་འཁྲི་ཤིང་ནང་གི་སྟག་མོ་ནི་སངས་རྒྱས་ཀྱི་སྐབས་སུ་དེད་དཔོན་དོན་བྱིན་གྱི་ཆུང་མ་རྣོན་མོ་རུ་གྱུར་ཡོད་པ་དང་། མཛངས་བླུན་ལྟར་ན་སངས་རྒྱས་དང་ཐུག་སྐབས་དེ་སྔོན་མཐོང་མྱོང་མེད་པའི་རྒན་མོ་ཉེས་ཅན་ཉམ་ཐག་པ་ཞིག་ཡིན། གཞན་ཡང་། གསེར་འོད་དམ་པ་ནས་གསུངས་པའི་སྟག་མོ་བཀྲེས་པར་སྐུ་ལུས་སྦྱིན་པ་གཏོང་མཁན་ནི་རྒྱལ་རིགས་སུ་སྐྱེས་པའི་རྒྱལ་སྲས་སྐུ་གཞོན་ཞིག་ཡིན་པ་དང་། སྐྱེས་རབས་ནས་གསུངས་པའི་སྟག་མོ་བཀྲེས་པར་སྐུ་ལུས་སྦྱིན་པ་གཏོང་མཁན་ནི་བྲམ་ཟེའི་རིགས་སུ་སྐྱེས་པའི་སློབ་དཔོན་ཆེན་པོ་ཞིག་ཡིན། ད་དུང་། ཁོང་གིས་སྟག་ལ་སྐུ་ལུས་སྦྱིན་སྐབས་སློབ་མ་ཕལ་ཆེ་བ་སློབ་མཐར་ཕྱིན་ཟིན་པར་བཤད་པས་སྐབས་དེར་དགུང་ལོ་ཆུང་ཆུང་མིན་པར་ཤེས་ནུས། དེས་ན་ལོ་ཙཱ་བ་འགའ་རེ་ཡང་སྟག་མོ་ལུས་སྦྱིན་ཚང་མ་གཅིག་ཏུ་འཁྲུལ་ནས་གླེང་གཞི་དང་གང་ཟག་གི་མཚན་སོགས་ཕན་ཚུན་འཁྲུགས་ཏེ་ར་མགོ་ལུག་སྦྱར་འགའ་རེ་བྱས་ཡོད་དམ་སྙམ་སྟེ་དཔྱད་པ་ཞུ། དེས་ན་ཧྥ་ཤན་གྱི་ལམ་ཡིག་བཀྲས་མཐོང་འགྱུར་གསར་ནང་། སྟག་མོ་ལུས་སྦྱིན་གྱི་སྐྱེས་རབས་གསུང་སའི་གནས་ཞེས་ལུས་དངོས་སྦྱིན་སའི་ཡུལ་མ་ཡིན་པར་དོན་གྱིས་གོ་བར་བྱས་པ་ལའང་དགོས་པ་ལྷག་པོ་ཡོད་མེད་གཟིགས་ཤིག 

གང་ལྟར་ཡང་སྟག་མོ་ལུས་སྦྱིན་དང་འབྲེལ་བའི་གནས་ནི་གང་དུའང་ཡོད་ཆོག་སྟེ། ཡུལ་མ་ག་དྷའི་བྲག་གཅིག་གི་ངོས་ནའང་དེའི་ཚུལ་གསལ་བར་བརྐོས་པའི་གནས་བྱིན་རླབས་ཅན་ཀུན་གྱི་མཆོད་པ་འབུལ་དུ་འོང་བ་ཞིག་ཡོད་པ་དང་།3 རྒྱ་དཀར་ནག་སོ་སོར་རི་བོ་བྱ་རྐང་རེ། རྒྱ་བལ་སོ་སོར་རི་བོ་འབིགས་བྱེད་རེ་དང་བྱ་རྒོད་སྤུངས་རི་རེ་ཡོད་པ་བཞིན་ཐ་སྙད་བཏགས་པ་ཙམ་ལ་འགལ་བ་མེད་པའམ། ཡོད་དུ་གྱུར་ཀྱང་སུས་ཀྱང་འགོག་ཐབས་མ་བྱུང་བ་འདྲ། འོན་ཀྱང་གསེར་འོད་དམ་པའི་མདོ་ན་གསལ་བའི་སྟག་མོ་ལུས་སྦྱིན་གྱི་མདོ་གསུང་སའི་ཡུལ་ནི་ལྔ་ལེན་ཡིན་པ་མདོ་རང་ན་གསལ་བས། དེ་པཱ་ཁི་སི་ཐན་ནམ། ཐང་སན་གྱི་ལམ་ཡིག་ལྟར་ཆུ་ཀླུང་སིན་དྷུ་བརྒལ་ནས་ཤར་ངོས་རྒྱང་གྲགས་ཉིས་བརྒྱ་ཙམ་གྱི་ས་(བཀྲས་མཐོང་ལྟར་ན་རྡོ་འཇོག་ཡིན)ན་ཡོད་པ་བཤད་ཚེ། མདོ་གསེར་འོད་དམ་པ་དང་འགལ་གྱི་ཡོད། མདོ་ལས་སངས་རྒྱས་ཞལ་བཞུགས་སྐབས་བྱང་ཆུབ་སེམས་པའི་གདུང་རུས་ས་འོག་ནས་ཐོན་ས་དང་། སྔར་ཡབ་ཡུམ་གཉིས་ཀྱིས་མཆོད་རྟེན་བྱེད་ས་བཅས་ཡུལ་ལྔ་ལེན་དུ་ཡིན་པར་གསལ་བར་བཤད་པས། པཱ་ཁི་སི་ཐན་དུའང་ཡུལ་ལྔ་ལེན་ཞིག་ཡོད་ན་མ་གཏོགས་འགྲིག་ཐབས་རྩ་ནས་མེད། 

མདོར་ན། ན་མོ་བུདྷ་ཡ་ཞེས་འབོད་པའི་གནས་འདི་སྟག་མོ་ལུས་སྦྱིན་གྱི་གནས་དང་། མཆོད་རྟེན་འདི་ཡང་གསེར་འོད་ནས་བཤད་པའི་བྱང་ཆུབ་སེམས་པའི་གདུང་རུས་བཞུགས་པའི་མཆོད་རྟེན་ཡིན་པ་ལ་བོད་ཀྱི་མཁས་པ་ཕལ་ཆེ་བ་མཐུན་པ་འདྲ་བས། ཡུལ་ལྔ་ལེན་གྱི་ས་འོག་ནས་ཐོན་པའི་བྱང་ཆུབ་སེམས་དཔའི་སྐུ་རུས་བླུགས་པའི་ཟ་མ་ཏོག་དེ་ཉིད་གཟུངས་སུ་བྱས་ནས་མཆོད་རྟེན་འདི་བཞེངས་སམ་སྙམ། བོད་ནང་གི་མཆོད་རྟེན་དང་སྐུ་བརྙན་མང་པོ་ཞིག་གི་གཟུངས་སུ་སྟག་མོ་ལུས་སྦྱིན་གྱི་ཤིང་གི་ཡལ་ག་དང་། སྟག་མོ་ལུས་སྦྱིན་གྱི་ས། ཐ་ན་སྟག་མོ་ལུས་སྦྱིན་གྱི་སྟག་ལྤགས་ཀྱང་ཡོད་ལུགས་རྟེན་དེ་དག་གི་དཀར་ཆག་རྣམས་སུ་གསལ།

སྟག་མོ་ལུས་སྦྱིན་གྱི་གནས་བལ་ཡུལ་ལ་ངོས་འཛིན་བྱེད་མཁན་བོད་པ་སྔ་ཤོས་སུ་ཡིན་ཁ་ཚོན་མ་ཆོད་ཀྱང་། ར་ལོ་ཙཱ་བ་རྡོ་རྗེ་གྲགས་(1016-1128)4 ནས་བཟུང་ཕྱིས་མཁས་པ་དགེ་འདུན་ཆོས་འཕེལ་(1903-1951)5 སོགས་མཁས་པ་མང་པོས་སྟག་མོ་ལུས་སྦྱིན་འདི་བལ་ཡུལ་དུ་ཡོད་པ་གསལ་བར་གསུངས་ཡོད། ཅུང་གསལ་ཁ་དོད་ཤོས་གཅིག་ནི་སི་ཏུ་ཆོས་ཀྱི་འབྱུང་གནས་(1700-1774)ཡིན། ཁོང་གི་རང་རྣམ་དང་གནས་ཡིག་ཁག་ཏུ་སྟག་མོ་ལུས་སྦྱིན་དུ་འགྲོ་བའི་བར་གྱི་ས་མིང་དང་། རྒྱང་ཐག་རིང་ཐུང་། སྟག་མོ་ལུས་སྦྱིན་ལ་ཡུལ་མིས་མིང་འབོད་སྟངས། སྟག་ལོ་ལུས་སྦྱིན་མཆོད་རྟེན་ལ་སྐུ་དཀར་གསོལ་ཚུལ་སོགས་འཁོད་ཡོད།6 དེ་རྗེས་ཚེ་གླིང་ཡོངས་འཛིན་ཡེ་ཤེས་རྒྱལ་མཚན་(1713-1793) ཡང་སྟག་མོ་ལུས་སྦྱིན་དུ་རྒྱུན་རིང་བཞུགས་པ་གསལ།7  གོང་ས་བཅུ་གསུམ་པ་ཆེན་པོས་རྩེ་ཕྱག་མཁན་ཆུང་བློ་བཟང་མཁས་མཆོག་གིས་སྣེ་ཁྲིད་པའི་བྱང་རྩེ་ཆོས་རྗེ་དང་། རྒྱུད་སྨད་ཀྱི་འདོན་བཟང་བ་བཅུ་བདུན་བཏང་ནས་འདིར་མཆོད་འབུལ་ཟབ་རྒྱས་བྱས་འདུག8 གལ་སྲིད་ར་ལོའི་རྣམ་ཐར་འདི་བདེན་པ་ཡིན་ཚེ་ཡོལ་མོ་ཤཱཀྱ་བཟང་པོས་སྟག་མོ་ལུས་སྦྱིན་གྱི་གནས་ངོས་བཟུང་བའམ། དེང་སང་གི་ཤོད་སྟངས་ལྟར་ན་གསར་དུ་རྙེད་པའི་ཤོད་སྲོལ་ཡང་མི་འཐད་པ་ཤེས་སླ། 

Endnotes:

1. མདོ་མཛངས་བླུན་ལས། “སྔོན་འདས་པའི་དུས་བསྐལ་པ་གྲངས་མེད་པའི་ཕ་རོལ་ན། འཛམ་བུའི་གླིང་འདི་ན་རྒྱལ་པོ་ཤིང་རྟ་ཆེན་པོ་ཞེས་བྱ་བ་ཞིག་ཡོད་དེ་རྒྱལ་པོ་དེས་རྒྱལ་ཕྲན་ལྔ་སྟོང་སྙེད་ལ་དབང་བྱེད་དོ། རྒྱལ་པོ་དེ་ལ་སྲས་གསུམ་མངའ་སྟེ། རབ་ནི་སྒྲ་ཆེན་པོ་ཞེས་བྱའོ། །འབྲིང་པོ་ནི་ལྷ་ཆེན་པོ་ཞེས་བྱའོ། ཐ་ཆུངས་ནི་སེམས་ཅན་ཆེན་པོ་ཞེས་བྱ་སྟེ། སྲས་ཐ་ཆུངས་དེ་ཆུང་ངུ་ནས་བྱམས་པ་དང་སྙིང་རྗེར་ལྡན་ཏེ། ཐམས་ཅད་ལ་བུ་གཅིག་པ་དང་འདྲའོ། དེའི་ཚེ་རྒྱལ་པོ་དེ་བློན་པོ་དང་བཅས། བཙུན་མོ་དང་སྲས་སུ་བཅས་ཏེ། ཕྱི་རོལ་དུ་འཆག་ཅིང་དོང་བ་ལས། ཅུང་ཟད་ཅིག་ངལ་བསོ་བའི་བར་དུ་སྲས་གསུམ་པོ་ཚལ་གྱི་ནང་དུ་སོང་བ་ལས། སྟག་མོ་ཞིག་བུ་བྱུང་ནས་ཞག་དུ་མ་ལོན་པ་བཀྲེས་ཤིང་སྐོམ་པས་ཉེན་ཏེ། ཕྱིར་ཡང་བུ་ཟོས་ལ་ཐུག་པ་ཞིག་མཐོང་ནས། རྒྱལ་བུ་ཐ་ཆུངས་ཀྱིས་ཕུ་བོ་གཉིས་ལ་སྨྲས་པ། སྟག་མོ་འདི་ནི་ཤིན་ཏུ་སྡུག་བསྔལ་གྱིས་གཟིར་ཏེ། ཉམ་ཆུང་ལ་རིད་པས་ཤི་ལ་ཐུག་པ་འདི་ལྟ་བུ། བུ་བྱུང་མ་ཐག་པ་ཡང་ཟོས་སུ་འདོད་དོ་ཞེས་སྨྲས་པ་དང་། ཕུ་བོ་གཉིས་ཀྱིས་ཁྱོད་ཟེར་བ་བདེན་ནོ་ཞེས་ཟེར་རོ། ནུ་བོས་ཡང་ཕུ་བོ་གཉིས་ལ་སྨྲས་པ། སྟག་མོ་འདིས་ཟས་སུ་ཅི་ཟ་ཞེས་དྲིས་ན། ཕུ་བོ་གཉིས་ཀྱིས་སྨྲས་པ། འདི་བསད་མ་ཐག་པའི་ཤ་རློན་པ་དང་། ཁྲག་དྲོན་མོས་དེའི་ཡིད་ཚིམ་པར་འགྱུར་རོ་ཞེས་སྨྲས་སོ། །ཡང་སྨྲས་པ། གང་སུ་ཡང་རུང་སྟེ་དེ་ལྟ་བུའི་དངོས་པོས་འདིའི་སྲོག་སྐྱབས་ཏེ། མི་ཉམས་པར་བྱེད་ནུས་པ་ཡོད་དམ། ཕུ་བོ་གཉིས་ཀྱིས་སྨྲས་པ། དེ་ནི་ཤིན་ཏུ་ཡང་དཀའ་བས་མེད་དོ། དེ་ནས་རྒྱལ་བུ་ཐ་ཆུངས་དེས་ཡིད་ལ་འདི་སྙམ་དུ་བསམས་སོ། །བདག་ཡུན་རིང་པོ་ནས་འཁོར་བ་ན་འཁོར་ཞིང་། ལུས་སྲོག་གྲངས་མེད་པ་ཞིག་ཆུད་གསན་ཏེ།བར་འགའ་ནི་འདོད་ཆགས་ཀྱི་ཕྱིར། བར་འགའ་ནི་ཞེ་སྡང་གི་ཕྱིར། བར་འགའ་ནི་གཏི་མུག་གི་ཕྱིར། ལུས་བཏང་ཡང་ཆོས་ཀྱི་ཕྱིར་བསོད་ནམས་ཀྱི་ཞིང་དང་། ལན་འགའ་ཡང་མ་ཕྲད་པའི་ལུས་འདི་ཅི་རུང་སྙམ་བསམས་ནས། གསུམ་ཀར་འགྲོགས་ཏེ་སོང་བ་ལས། རིང་པོར་མ་ཕྱིན་པར་ཕུ་བོ་གཉིས་ལ་འདི་སྐད་ཅེས་སྨྲས་སོ། །མཆེད་གཉིས་སྔར་གཤེགས་ཤིག་དང་། བདག་དོན་ཞིག་གཉེར་ཏེ། སླད་བཞིན་པར་མཆིའོ། ཞེས་སྨྲས་སོ། །ལམ་དེ་ཉིད་དུ་ཞུགས་ཏེ་སྟག་མོའི་ཚང་གང་ན་ཡོད་པར་མྱུར་དུ་སོང་ནས། སྟག་མོའི་དྲུང་དུ་ཉལ་བ་དང་། སྟག་མོ་ཁ་ཐམས་པས་ཟ་མ་ནུས་སོ། །དེའི་ཚེ་རྒྱལ་བུས་ཤིང་གི་ཚལ་པ་རྣོན་པོས་ལུས་ལ་ཁྲག་ཕྱུང་ནས། སྟག་མོ་ལ་བལྡག་ཏུ་བཅུག་པ་དང་། ཁ་ཡང་ཕྱེས་ནས་ལུས་ཀྱི་ཤ་མ་ལུས་པར་ཟོས་སོ།།” ཞེས་དང་། “བུ་གཉིས་དང་བཙུན་མོ་དང་། ཕོ་བྲང་གི་སླས་སུ་བཅས་ཏེ་མྱུར་བར་རྒྱལ་བུ་གང་དུ་ཚེ་འཕོས་པའི་གནས་སུ་སོང་ངོ་། །དེའི་ཚེ་སྟག་མོས་རྒྱལ་བུའི་ཤ་ནི་ཟད་པར་ཟོས་ཟིན་གྱིས། རུས་པ་དང་ཁྲག་འབའ་ཞིག་གིས་ས་ལ་རྩོག་རྩོག་པ་ལྟར་འདུག་པ་མཐོང་ངོ་། །བཙུན་མོས་ནི་མགོ་ནས་བཟུང་ངོ་། །རྒྱལ་པོས་ནི་ལག་པ་ནས་བཟུང་སྟེ། ཆོ་ངེས་བཏབ་ནས་ངུས་པ་དང་། དེར་ཡང་ཁམས་ནས་རིང་ཞིག་ལོན་ཏེ། ཕྱིར་སངས་སོ། །རྒྱལ་བུ་སེམས་ཅན་ཆེན་པོ་དེ་དེར་ཚེ་འཕོས་ནས། དགའ་ལྡན་ལྷའི་གནས་སུ་སྐྱེས་སོ།།” ཞེས་དང་། “བདག་གི་ཕ་མ་འདི་ལྟར་མི་དགའ་བའི་རྐྱེན་གྱིས་གལ་ཏེ་ན་ལུས་དང་སྲོག་གི་བར་ཆད་དུ་འགྱུར་གྱིས། དེ་ལ་སྤྲོ་བ་བསྐྱེད་ཅིང་གཏམ་བྱར་འགྲོའོ་སྙམ་བསམས་ནས། ནམ་མཁའ་ལས་བབས་ཏེ་སྟེང་གི་ནམ་མཁའ་ལས་ཚིག་སྙན་པ་རྣམ་པ་སྣ་ཚོགས་ཀྱིས་ཕ་མ་གཉིས་ལ་སྤྲོ་བ་བསྐྱེད་དོ། ཕ་མ་གཉིས་ཀྱིས་ནམ་མཁའ་ལ་བལྟས་ནས། ལྷ་ཁྱོད་སུ་ཞིག་ལགས་པ་བདག་ལ་སྨྲོས་ཤིག་ཅེས་སྨྲས་པ་དང་། ལྷས་སྨྲས་པ། བདག་ནི་རྒྱལ་བུ་སེམས་ཅན་ཆེན་པོ་ཞེས་བྱ་བ་ཡིན་ཏེ། བདག་གིས་ལུས་སྟག་མོ་ལྟོགས་པ་བསྙོད་པས་དགའ་ལྡན་གྱི་ལྷའི་གནས་སུ་སྐྱེས་སོ། །རྒྱལ་པོ་ཆེན་པོ་འདི་ལྟར་མཁྱེན་པར་མཛོད་ཅིག །ཅི་ཙམ་སྲེད་པ་དང་བཅས་པའི་ཆོས་ནི་མཐར་འཇིག་པར་འོང་ངོ་། །སྐྱེ་བ་ཡོད་ན་ངེས་པར་འཇིག་གོ། སྡིག་པ་བྱས་ན་སེམས་ཅན་དམྱལ་བར་ལྟུང་ངོ་། །དགེ་བ་བྱས་ན་མཐོ་རིས་སུ་སྐྱེ་སྟེ། སྐྱེ་བ་དང་འཇིག་པ་ཀུན་ལ་སྲིད་ན། ཅིའི་སླད་དུ་དགའ་བ་འབའ་ཞིག་གི་ཕྱིར་མྱ་ངན་གྱི་རྒྱ་མཚོར་ལྟུང་བ་མི་ཚོར་རམ། དགེ་བའི་ཆོས་ལ་བརྩོན་འགྲུས་མཛོད་ཅེས་པ་དང་། དེའི་ཕ་མས་སྨྲས་པ། ཁྱོད་ནི་སྙིང་རྗེ་ཆེན་པོས་སྟག་མོ་བསྙོད་དེ་ཐམས་ཅད་ལ་སྙིང་བརྩེ་བ་ཡིན་ན། བདག་ཅག་བཏང་སྟེ། ཚེའི་དུས་བྱས་པས། དེང་ནི་ཁྱོད་དྲན་པའི་ཕྱིར་ཤ་ཡང་དུམ་བུ་དུམ་བུར་ཆད་པ་ཙམ་དུ་སྡུག་བསྔལ་གྱིས་གདུངས་ཏེ། སྙིང་རྗེ་ཆེན་པོ་སྤྱོད་པ་ཁྱོད་འདི་ལྟར་བྱ་བའི་རིགས་སམ། དེ་ནས་ཡང་ལྷ་དེས་ཚིག་སྙན་པ་རྣམ་པ་སྣ་ཚོགས་ཀྱི་སྒོ་ནས་བཞམས་ཏེ། སྤྲོ་བ་བསྐྱེད་པས་དེའི་ཕ་མ་ཡང་སྤྲོ་བ་ཅུང་ཟད་སྐྱེས་ནས། རིན་པོ་ཆེ་སྣ་བདུན་གྱི་སྒྲོམ་བྱས་ཏེ། རུས་བུ་དེའི་ནང་དུ་བཅུག་སྟེ་སྦས་པའི་སྟེང་དུ་མཆོད་རྟེན་བྱས་སོ།།” ཞེས་དང་། མདོ་སྡེ་གསེར་འོད་དམ་པ་ལས། “ཤཱཀྱ་ཐུབ་པ་དེ་བཞིན་གཤེགས་པ་ང་།། སྔོན་གྱི་རྒྱལ་པོ་ཤིང་རྟ་ཆེན་པོ་ཡི།། བུ་སྟེ་སྙིང་སྟོབས་ཆེན་པོ་མཆོག་གྱུར་ཅིང་།། རྒྱལ་པོའི་དབང་པོ་དམ་པ་ཟས་གཙང་ནི།། ཤིང་རྟ་ཆེ་ཞེས་བྱ་བའི་རྒྱལ་པོར་གྱུར།། བཙུན་མོའང་བཙུན་མོ་དམ་པ་སྒྱུ་འཕྲུལ་གྱུར།། སྒྲ་ཆེན་པོ་ནི་བྱམས་པར་གྱུར་པ་ཡིན།། རྒྱལ་བུ་ལྷ་ཆེན་པོ་ཡང་དེ་བཞིན་དུ།། དེ་ནི་འཇམ་དཔལ་གཞོན་ནུར་གྱུར་པ་ཡིན།། སྟག་མོར་གྱུར་པ་སྐྱེ་དགུའི་བདག་མོ་ཆེ།། སྟག་ཕྲུག་རྣམས་ནི་དགེ་སློང་ལྔ་པོར་གྱུར།།” ཞེས་གསལ།

2. གསེར་འོད་མཆོག་རྒྱལ་མ་ལས། “བྱང་ཆུབ་སེམས་དཔས་ལུས་བཏང་ཚེ། །སྨོན་ལམ་རྒྱ་ཆེན་འདི་སྐད་བཏབ། །བདག་ལུས་རུས་པ་ལྷག་མ་ཡིས། །མ་འོངས་སེམས་ཅན་ཕན་འདོགས་ཤོག །འདི་ནི་ལུས་བཏང་གནས་ཡིན་ཏེ། །རིན་ཆེན་སྣ་བདུན་མཆོད་རྟེན་དེ། །ལོ་ནི་ཚད་མེད་བར་དུ་གནས། །དེ་ནས་ས་འོག་བྱིང་བར་གྱུར། །སྔོན་གྱི་སྨོན་ལམ་མཐུ་སྟོབས་ཀྱིས། །རྐྱེན་ནི་ཇི་བཞིན་སེམས་ཅན་ཟློས། །ལྷ་མི་ཀུན་ལ་ཕན་གདགས་ཕྱིར། །ས་ལས་འཕགས་ཏེ་བྱུང་བ་ཡིན།།” ཞེས་གསལ། 

3. ཏཱ་ར་ན་ཐའི་ཆོས་འབྱུང་ལས། “མ་ག་དྷའི་བྲག་ཅིག་གི་ཤོད་ན་མདོ་སྐྱེས་རབས་ནས་གསུངས་པའི་སྔོན་ཐུབ་པ་ཆེན་པོ་བྱང་ཆུབ་སེམས་དཔའི་རྒྱལ་བུ་མཧཱ་སཏཱ་སྙིང་སྟོབས་ཆེན་པོའམ། སེམས་དཔའ་ཆེན་པོ་ཞེས་བྱ་བར་སྐུ་སྐྱེ་བ་བཞེས་པའི་དུས་སྟག་མོ་ཕྲུ་གུ་སྐྱེས་པས་ལྟོགས་གྲིར་ཤི་ལ་ཁད་པར་གཟིགས་ནས། དེ་ལ་རང་གི་ལུས་སྦྱིན་པ་བཏང་བའི་སྐུ་བྲག་གི་སྟེང་ནས་མཆོང་ལ་ཁད་པ་དང་། མཆོང་ཟིན་པའི་དུས་སུ་སྐུ་ལུས་སྟག་མོས་ཟ་བའི་ཚུལ་གྱི་སྟག་མོ་དང་བཅས་པའི་རྡོའི་སྐུ་བཞུགས། བྱིན་རླབས་ཅན་དུ་གྲགས་པས་མར་མེ་དང་། མཆོད་པ་འབུལ་བ་མང་དུ་འོང་བ་ཞིག་འདུག ། དེ་ལ་སྟག་མོའི་གཙུག་ལག་ཁང་ཞེས་གྲགས་པ་ཡིན་གསུངས་སོ།།” ཞེས་གསལ།

4. ར་ལོ་ཙཱ་བའི་རྣམ་ཐར་ལས། “སྟག་མོ་ལུས་སྦྱིན་གྱི་སར་མཆོད་པ་མཛད་པ་ན། སངས་རྒྱས་ཞིང་ཐམས་ཅད་དུ་མཆོད་པའི་སྤྲིན་རྒྱ་མཚོ་བྱུང་བར་གཟིགས། ཡང་ལེ་ཤོད་ཀྱི་བྲག་ཕུག་ཏུ་ཚོགས་འཁོར་མཛད་པས་སློབ་དཔོན་ཆེན་པོ་པདྨ་ལ་འཁོར་རྒྱ་མཚོས་བསྐོར་བར་བྱོན་ནས། སྣང་སྲིད་དབང་དུ་འདུ་བའི་འཕྲིན་ལས་འབྱུང་བ་གསན། ་་གོ་ཏ་པི་ར། ཚ་བ་ཚ་ཤོད། མྱ་ངན་འདས་ཆེན། ཤཎྟ་པུ་རི། ཐང་བྷི་ཧ་ར་རྣམས་སུ་ཡང་ཕེབས་ཏེ་མཆོད་པ་མཛད།” ཞེས་གསལ། གནས་འདི་དག་བལ་ཡུལ་དུ་ཡོད་པ་དཀྱུས་ན་གསལ། 

5. དགེ་ཆོས་ལམ་ཡིག་ལས། “ཉིན་གཉིས་ལ་བལ་ཡུལ་མཐིལ་དུ་སླེབས། དེར་རྟེན་གྱི་གཙོ་བོ་རང་བྱུང་མཆོད་རྟེན་ཤིང་ཀུན་དང་། བྱ་རུང་ཁ་ཤོར། སྟག་མོ་ལུས་སྦྱིན་སོགས་གནས་དང་རྟེན་ཤིན་ཏུ་མང་པོ་དང་། གཞན་ཡང་དམ་པ་འགའ་ཞིག་གིས་ཡུལ་འདི་ལི་ཡུལ་དུ་ངོས་བཟུང་བ་བརྟེན། གླང་རུ་ལུང་བསྟན་ལ་གསུངས་པའི་གནས་རྣམས་ཀྱང་ཡུལ་འདིར་མཇལ་རྒྱུ་ཡོད།” ཞེས་གསལ། 

6. སི་ཏུའི་རང་རྣམ་ལས། “ཙ་ཀོ་དང་གསན་ཀོ་བརྒྱུད་སྟག་མོ་ལུས་སྦྱིན་ནམ་བལ་པོ་རྣམས་ཀྱིས་ན་མོ་བུདྷ་ཡར་འབོད་པ་དེར་ཕེབས། ཞག་གཉིས་བཞུགས་ཤིང་བྱང་ཆུབ་སེམས་དཔས་སྟག་མོ་ལ་ལུས་སྦྱིན་པའི་གནས་ཀྱི་མཆོད་རྟེན་དེར་སྐུ་དཀར་གསོལ་བ་དང་མཆོད་འབུལ་གསོལ་འདེབས་སྨོན་ལམ་རྒྱས་པར་གནང་།” ཞེས་གསལ།

7. ཚེ་གླིང་ཡོངས་འཛིན་གྱི་རྣམ་ཐར་ལས། “མགོན་པོ་ཀླུ་སྒྲུབ་དང་། སློབ་དཔོན་ཀླུ་བྱང་། གྲུབ་ཆེན་བརྒྱད་ཅུ་བཅས་ཀྱི་གཟིམ་ཕུག །རྗེ་མི་ལ་དང་ཁྱི་ར་རས་པ་མཇལ་སའི་མཉེ་ཤང་གུཔྟ། དེ་བཞིན་གཤེགས་པས་སྔོན་སྤྱོད་པ་སྤྱད་པའི་ཚེ་སྟག་མོ་ལ་སྐུ་ལུས་སྦྱིན་པར་བཏང་བའི་གནས་ད་ལྟ་སྟག་མོ་ལུས་སྦྱིན་དུ་གྲགས་པ། འཕགས་པ་ཀུན་དགའ་བོ་དང་། རིག་འཛིན་པདྨ་འབྱུང་གནས་ཀྱི་སྒྲུབ་ཕུག་ཡང་ལེ་ཤོད་རྣམས་སུ་རྒྱུན་རིང་བཞུགས་ཏེ་ཐུགས་དམ་ལ་བརྩོན་པ་མཛད།” ཅེས་གསལ།

 8. བཅུ་གསུམ་པའི་རྣམ་ཐར་ལས། “སྟག་མོ་ལུས་སྦྱིན་གྱི་སྤྱན་སྔར་ཡང་བརྒྱ་མཆོད་དང་། སྟོང་མཆོད། ན་བཟའ་སྐུ་དཀར། དར་བན། སྙན་ཤལ། ཚོགས་འཁོར་སོགས་དང་། སྐུ་མདུན་གྱི་དགོས་དངུལ་སྟེང་ནས་མཆོད་མེ་བདུན་བརྒྱ་སྐོར་བཅས་དངོས་གཙང་ཕུལ་ཏེ་གསོ་སྦྱོང་དང་། རྣམ་རྒྱལ་མའི་ཆོ་ག །གནས་བརྟན་ཕྱག་མཆོད། སྨན་ཆོག །རབ་གནས་རྒྱས་པ། བདེ་གསང་གི་བདག་འཇུག་བཅས་གནད་སྨིན་སྒྲུབ། དེ་སྐབས་ཉིན་གཅིག་གློ་བུར་དུ་རླུང་ཆེན་ལྡང་ཏེ་དེ་མཇུག་སྦྲང་ཆར་ཆེ་བ་བབས།” ཞེས་གསལ། 


༄༅། །མཇུག་བསྡུ་བའི་གཏམ།

༄༅། །བཤད་མ་ཐག་པ་འདི་ནི་ང་རང་བལ་ཡུལ་དུ་ཆོས་མཇལ་འགྲོ་སྐབས་ཟིན་བྲིས་སུ་བཏབ་པ་དང་། ཕྱིར་འཁོར་རྗེས་ཁུངས་ལུང་འགའ་བཙལ་ནས་སྣོན་མ་བཏབ་པ་ཞིག་ཡིན། གནས་མཇལ་འགྲོ་ཁར་འཕྲལ་སེལ་དུ་གནས་ཡིག་ཁ་ཤས་མཇལ་སྐབས་མང་པོ་ཞིག་ནི་ཁུངས་གང་ཡིན་པ་དང་། སུས་གསུངས་པ། ག་དུས་གསུངས་པ་སོགས་སྣ་གཅིག་མེད་པར། ཤོད་སྲོལ་ཡོད་པ་རེད། ཅེས་པ་ལྟ་བུས་འཐུས་པར་བྱས་འདུག་པ་དང་། འགའ་རེས་གཞི་བཅོལ་སའི་མཚན་བྱང་ཙམ་བཀོད་འདུག་ཀྱང་། གང་ནས་གང་ཞིག་བླངས་ཡོད་པ་དང་། དུས་ཚོད་སྔ་ཕྱི་གུང་སྒྲིག་ས་རྩ་བ་ནས་མི་འདུག་པས་བློ་ཁ་མ་གང་། རྒྱུ་མཚན་དེས་ཤོད་སྲོལ་དེ་དག་གི་ཁུངས་ཤིག་འཚོལ་དགོས་པ་གལ་ཆེན་དུ་མཐོང་ཡང་། ང་རང་ལའང་ཁོམ་པ་མེད་ཅིང་ཕྱི་ནང་གི་མཐུན་རྐྱེན་མི་ཚང་བས་ཡིག་ཆའི་ཁུངས་ལུང་མང་པོ་འཚོལ་ཐུབ་རེ་བྲལ། འོན་ཀྱང་ད་ལམ་ཁུངས་ལུང་དྲངས་པའི་ལུགས་སུ་བྱས་ཏེ་དཔེ་མཚོན་ཙམ་དུ་མཆོད་རྟེན་རྣམ་གསུམ་སྐོར་ཅུང་ཟད་འབྲི་ཐུབ་ཚེ། ཕྱིས་ཀྱི་མཁས་པ་མཐུན་རྐྱེན་ཡོད་པ་དག་གིས་དེ་ལས་ལྷག་པ་གཞན་རྣམས་ཀྱང་འབྲི་ངེས་སྙམ་ནས་འབད་ཁུལ་བྱས་པ་ལགས། 

སྤྱིར་དད་པ་དང་ཆོས་ཕྱོགས་ཁོ་ནའི་ངོས་ནས་བསམས་ན་སྔར་གྱི་གཏམ་རྒྱུད་དང་ཤོད་སྲོལ་དེ་དག་གིས་མ་འཐུས་པ་མེད་ལ། འདས་པའི་དུས་རབས་རྣམས་སུ་ཤོད་སྟངས་དེ་དག་གིས་ནུས་པ་ཆེན་པོ་བཏོན་ཡོད་པ་ཡང་བཤད་མ་དགོས། འོན་ཀྱང་། དེང་སང་དད་པ་དང་དག་སྣང་ཡོད་མཁན་ཇེ་ཉུང་དུ་གྱུར་པའི་སྐབས་འདིར་ལོ་རྒྱུས་དང་མཐུན་པའི་ཤོད་སྟངས་གསར་པའམ་གཞན་པ་ཞིག་དགོས་པ་གལ་ཆེར་མཐོང་། དེས་ན་ལོ་རྒྱུས་རིག་པ་དང་རྗེས་སུ་མཐུནཔའི་ཤོད་སྟངས་འདི་ལ་བརྟེན་ནས། རྒྱ་དཀར་ནག་སོགས་ཡིག་རིགས་གཞན་གྱི་ཐོག་མཆོད་རྟེན་འདི་དག་གི་སྐོར་ཇི་ལྟར་གསལ་བ་དང་། བལ་ཡུལ་དུ་ཕེབས་མྱོང་བའི་འཕགས་བོད་ཀྱི་མཁས་གྲུབ་ལོ་པཎ་གཞན་གྱི་རྣམ་ཐར་དང་གསུང་འབུམ་ནང་ཇི་ལྟར་གསལ་བ། མདོ་རྒྱུད་གསུང་རབ་ནང་ཇི་ལྟར་གསལ་བ། དེ་དག་གི་ལོ་ཚིགས་སྔ་ཕྱི་གུང་བསྒྲིགས་ནས་ཕན་ཚུན་ཁ་སྐོང་བ་དང་། ཁུངས་བསྟན་པ། དཔྱད་བསྡུར་བ། ནོར་བ་བསལ་བ། ཡོ་བ་བསྲང་བ་བཅས་ཀྱིས་ལོ་རྒྱུས་ཚད་ལྡན་ཞིག་ཡོང་ཐུབ་པའི་རེ་བ་བཟུང་ཡོད། 

སྤྱིར་འཕྲལ་སེལ་དུ་བལྟས་པའི་གནས་ཡིག་རྣམས་ཀྱང་ཁུངས་མི་གསལ་བ་དང་མ་སྨོས་པ་ཙམ་ལས་ཁུངས་གཏུགས་ན་གོང་དུ་དྲངས་པའི་མདོ་རྒྱུད་རྣམ་ཐར་ཁག་དང་ཐོད་ཐུག་རྒྱུ་ཡོད་པ་སྣང་ལ། ཁུངས་ལུང་དངོས་སུ་བརྗོད་མིན་ལ་མ་ལྟོས་པར་བལ་ཡུལ་གྱི་གནས་ཡིག་འབྲི་མཁན་རྣམས་ནི་བཀའ་དྲིན་ཆེན་པོ་ཡིན་པའི་ཚོར་སྣང་བྱུང་། དེ་ཡང་། བོད་ཀྱི་རྒྱལ་རབས་ཁག་ཏུ་དུས་རབས་བདུན་པའི་ནང་གི་བལ་ཡུལ་རྒྱལ་པོ་ཡང་ནང་ཆོས་ལ་དད་པ་ཞིག་ཡིན་པ་གསལ་བ་དང་། ཧྥ་ཤན་རྒྱ་གར་དུ་འགྲོ་སྐབས་ཡུལ་དེའི་རྒྱལ་པོ་ཐམས་ཅད་ནང་ཆོས་ལ་དད་མཁན་ཡིན་པར་བཤད་པ་ལྟར།1  དུས་རབས་བཅོ་ལྔ་པའི་ཡར་སྔོན་ལ་མཚོན་ན་བལ་ཡུལ་འདིའང་སངས་རྒྱས་པའི་བསྟན་པ་ཆེས་ཆེར་དར་བའི་ཡུལ་གྲུ་ཞིག་ཡིན་པ་ནི་གནས་འདི་དག་གིས་གསལ་བཤད་བྱེད་ཐུབ། འོན་ཀྱང་ད་སྐབས་དེ་ལས་ལྡོག་སྟེ་ཧིན་དྷུ་བརྒྱ་ཆ་བརྒྱད་ཅུ་བརྒལ་ཞིང་ནང་པ་བརྒྱ་ཆ་དགུ་ལས་མེད། བར་ལམ་གོར་རྒྱལ་རིམ་པས་ནང་པའི་གནས་དགོན་ལྷ་ཁང་སོགས་ཀྱི་མིང་བརྗེས་པ་དང་། མང་པོ་ཞིག་ཧིན་དུའི་གནས་ཡིན་པར་བསྒྲགས་པ་སོགས་ཀྱིས་དེང་སང་ནང་པའི་གནས་དགོན་ལྷ་ཁང་མང་པོ་ཞིག་ངོས་ཟིན་དཀའ་བ་གྱུར་ཡོད།2 དེས་ན་ཡུལ་གྱི་ནང་པ་ཚོའི་ངག་རྒྱུན་དུ་གྲགས་པ་རྣམས་ཀྱང་བསྡུ་རུབ་བྱེད་པ་དང་། ཕྱོགས་སྒྲིག་བྱེད་པ། མང་ཙམ་བཤད་པ། མང་ཙམ་འབྲི་བ། མང་ཙམ་སྤེལ་དགོས་པ་ནི་ཅི་ལས་གལ་ཆེ། མདོར་ན། ངག་རྒྱུན་དེ་ཚོ་མུ་མཐུད་ཉར་ཚགས་བྱེད་པ་དང་། ལོ་རྒྱུས་ཡིག་ཆ་རྙིང་པ་རྣམས་ལ་ཁུངས་གཏུགས་ཐུབ་ཚེ། ད་བཟོད་མང་ཉུང་དང་ཆེ་ཆུང་གིས་ཁྱུར་མིད་བྱེད་མི་ཐུབ་པ་འགྱུར་ངེས་ལ། བོད་ཀྱི་མི་རབས་ཕྱི་མ་རྣམས་ཀྱང་བལ་ཡུལ་དུ་གནས་སྐོར་མུ་མཐུད་ནས་འགྲོ་ཆོག

མཐའ་དོན། རྩོམ་ཡིག་འདི་འབྲི་བ་ལ་ཕྱག་རོགས་དང་མཐུན་རྐྱེན་གནང་མཁན་ཏེ། དུས་རབས་དང་མཐུན་པའི་འཕྲུལ་རིག་གི་ཐོག་ནས་ཡིག་ཆ་མཁོ་འདོན་གནང་མཁན་དམ་ཆོས་བང་མཛོད་ཨ་དར་ཤ། ནང་བསྟན་དཔེ་ཚོགས་ལྟེ་གནས། ཞང་བོད་དཔེ་ཁང་ཆེན་མོའི་འཕྲུལ་དེབ། སེར་བྱེས་རིག་མཛོད་ཁང་། ནང་བསྟན་རིག་མཛོད་ཆེན་མོ། གློག་རྡུལ་འཕྲུལ་དེབ་ཁང་སོགས་དང་། དངོས་སུ་དཔེ་དེབ་ཀྱི་མཐུན་རྐྱེན་སྦྱོར་མཁན་ཨ་མྱེས་རྨ་ཆེན་བོད་ཀྱི་རིག་གཞུང་ཞིབ་འཇུག་ཁང་། གཞན་ཡང་། བལ་ཡུལ་མཆོད་རྟེན་རྣམས་སུ་ལམ་ཁྲིད་དང་གནས་བཤད་གནང་མཁན་གདུང་སྲས་ཟླ་བ་བཀྲ་ཤིས་ལགས། ཞུ་དག་གི་ཕྱག་རོགས་གནང་མཁན་ལྷ་རམས་པ་རིན་ཆེན་རྣམ་རྒྱལ་དང་། ཆབ་ངོམས་བསྟན་པ་ཉི་མ་བཅས་འབྲེལ་ཐོགས་ཡོངས་ལ་ཐུགས་རྗེ་ཞུ་རྒྱུ་ཡིན།། 15.12.2018.

Endnotes:

1. ཧྥ་ཤན་ལམ་ཡིག་ལས། “དེར་བྱེ་མ་ཆེན་པོ་ཞིག་ལ་བརྒལ་ཏེ་ཆུ་ཀླུང་གི་ནུབ་ངོས་སུ་ཕྱིན་པ་ན། རྒྱ་གར་འཕགས་ཡུལ་གྱི་ཡུལ་ལྗོངས་མཐའ་དག་གི་རྒྱལ་པོ་རྣམས་ནི་སངས་རྒྱས་ཀྱི་བསྟན་པ་ལ་སྙིང་ཐག་པ་ནས་གུས་ཤིང་། དགེ་འདུན་ལ་ཕྱག་འཚལ་བ་ན་པྲོག་ཞུ་ལེན་ནོ།” ཞེས་གསལ།

2. སྨན་ལྷ་ཕུན་ཚོགས་ཀྱི་བལ་ཡུལ་གནས་ཡིག་ལས། “དུས་ཕྱིས་གནས་རྟེན་ཕལ་ཆེ་བའི་མཚན་སྒྲ་ཟུར་ཆག་པའམ་བརྗེ་བསྒྱུར་གྱིས་ང་ཚོ་ཧི་མ་ལའི་ཁ་རྒྱུན་བཤད་ལུགས་དང་ནེ་པཱལ་ཡོངས་གྲགས་སུ་བཤད་ཚུལ་གཉིས་བར་བརྡ་མ་འཕྲོད་པའི་རྐྱེན་གྱིས་གནས་རྣམས་ངོ་འཕྲོད་མ་བྱུང་བ་དང་། ལྷག་པར་སྤྱི་ལོ་༡༤༨༤ ལོར་རཏྣ་མལླ་ཡིས་བཙན་དབང་གི་སྒོ་ནས་ནེ་པཱལ་གྱི་རྒྱལ་སྲིད་ཧིན་དུའི་ཆོས་དང་འབྲེལ་བའི་རྩ་ཁྲིམས་བཟོས་པ་ནས་ད་བར་ནེ་པཱལ་ནང་པའི་གནས་ཆེན་སོགས་ཧིན་དུའི་གནས་ཡིན་པ་གསལ་བསྒྲགས་དང་མིང་བརྗེས་པ་ལ། ནེ་པཱལ་ནང་པའི་ཚོགས་པ་ཁག་ནས་ནང་པའི་གནས་སོགས་ལ་སྲུང་སྐྱོབ་བྱེད་མ་ཐུབ་པའི་རྐྱེན་གྱིས་འདི་ལྟ་བུའི་གནས་ཡིག་ཕྱོགས་སྒྲིག་ཅིག་དགོས་གལ་ཆེ་བར་མཐོང་།” ཞེས་གསལ། 


༄༅། །དཔྱད་གཞི་ཡིག་ཆ།

༡༽ སྐྱེས་པའི་རབས་ཀྱི་རྒྱུད། སློབ་དཔོན་དཔའ་བོས་བརྩམས། རྒྱ་གར་གྱི་མཁན་པོ་བིདྱཱ་ཀ་ར་སི་ཧ་དང་། ཞུ་ཆེན་གྱི་ལོ་ཅཱ་བ་བནྡེ་མཉྫུ་ཤྲཱི་ཝརྨས་བསྒྱུར་ཅིང་ཞུས་ནས་གཏན་ལ་ཕབ། འཕྲུལ་དེབ། སེར་བྱེས་རིག་མཛོད་ཆེན་མོ་རྩོམ་སྒྲིག་གིས་༡༠༡༥ ལོར་བསྐྲུན།

༢༽ གྲུབ་ཐོབ་ཨུ་རྒྱན་པའི་རྣམ་ཐར་བྱིན་རླབས་ཀྱི་ཆུ་རྒྱུན། དངོས་སློབ་བསོད་ནམས་འོད་ཟེར་གྱིས་བརྩམས་པ། བོད་ལྗོངས་བོད་ཡིག་དཔེ་རྙིང་དཔེ་སྐྲུན་ཁང་གིས་༡༩༩༧ ལོར་བསྐྲུན་པ།

༣༽ རྟོགས་ལྡན་ཤཱཀྱ་ཤྲཱིའི་རྣམ་ཐར་མེ་ཏོག་ཕྲེང་བ། ཆོས་ཀྱི་རྒྱ་མཚོས་བརྩམས་པ། སྒང་ཏོག་ནས་༡༩༨༠ ལོར་བསྐྲུན་པ།

༤༽ སྒྲ་བསྒྱུར་མར་པ་ལོ་ཙཱའི་རྣམ་པར་ཐར་པ་མཐོང་བ་དོན་ལྡན། གཙང་སྨྱོན་ཧེ་རུ་ཀས་མཛད་པ། ཝ་ར་ན་སི་ནས་༡༩༧༠ ལོར་བསྐྲུན་པ།

༥༽ ཆག་ལོ་ཙཱ་བའི་རྣམ་ཐར་དང་། དགེ་འདུན་ཆོས་འཕེལ་གྱི་གནས་ཡིག །བོད་ཀྱི་དཔེ་མཛོད་ཁང་གིས་༢༠༡༡ ལོར་བསྐྲུན་པ། 

༦༽ ཆེན་པོ་ཐང་གུར་དུས་ཀྱི་རྒྱ་གར་ཞིང་གི་བཀོད་པའི་དཀར་ཆག །ཐང་སན་བླ་མས་བརྩམས། ཀྲུང་གོའི་བོད་རིག་པ་དཔེ་སྐྲུན་ཁང་ནས་༢༠༠༦ ལོར་བསྐྲུན་པ།

༧༽ ཆོས་འབྱུང་མཁས་པའི་དགའ་སྟོན། དཔའ་བོ་གཙུག་ལག་ཕྲེང་བས་མཛད་པ། འབར་ཞུན་འཕྲུལ་དེབ། [༠༨༨]

༨༽ ཆོས་འབྱུང་མེ་ཏོག་སྙིང་པོ་སྦྲང་རྩི་བཅུད། མྱང་ཉི་མ་འོད་ཟེར་གྱིས་མཛད་པ། བོད་ལྗོངས་མི་དམངས་དཔེ་སྐྲུན་ཁང་གིས་༡༩༨༨ ལོར་བསྐྲུན་པ།

༩༽ མཆོད་རྟེན་ཆེན་པོ་བྱ་རུང་ཁ་ཤོར་གྱི་ལོ་རྒྱུས་ཐོས་པས་གྲོལ་བ། སྔགས་འཆང་ཤཱཀྱ་བཟང་པོས་གཏེར་ནས་བཏོན་པ། ཤེས་རབ་རྒྱལ་མཚན་གྱིས་༡༩༨༣ ལོར་བསྐྲུན་པ།

༡༠༽ ཇོ་བོ་རིན་པོ་ཆེ་དཔལ་ལྡན་ཨ་ཏི་ཤའི་རྣམ་ཐར་རྒྱས་པ་ཡོངས་སུ་གྲགས་པ། མཁན་པོ་མཆིམས་ཐམས་ཅད་མཁྱེན་པས་མཛད་པ། སྣར་ཐང་པར་མ།

༡༡༽ རྗེ་བཙུན་རང་རིག་རས་པའི་རྣམ་ཐར་གསོལ་འདེབས་དཔག་བསམ་ལྗོན་ཤིང་། གནས་ལུང་པ་ངག་དབང་རྡོ་རྗེས་བརྩམས་པ། ཨུ་རྒྱན་རྡོ་རྗེས་༡༩༧༦ ལོར་བསྐྲུན་པ། 

༡༢༽ རྗེ་བཙུན་རས་ཆུང་བའི་རྣམ་ཐར་རྣམ་མཁྱེན་ཐར་ལམ་གསལ་བར་སྟོན་པའི་མེ་ལོང་ཡེ་ཤེས་ཀྱི་སྣང་བ། རྒོད་ཚང་པས་བརྩམས་པ། མཚོ་སྔོན་མི་རིགས་དཔེ་སྐྲུན་ཁང་གིས་༡༩༩༢ ལོར་བསྐྲུན་པ།

༡༣༽ གཉའ་ནང་ཚོང་འདུས་པའི་བུ་ཚ་རྒྱལ་ཁམས་པ། བུར་སྲས་པ་རིན་ཆེན་དར་ལོས་བརྩམས། ཨ་མྱེས་རྨ་ཆེན་བོད་ཀྱི་རིག་གཞུང་ཞིབ་འཇུག་ཁང་༢༠༠༩ ལོར་བསྐྲུན། 

༡༤༽ ཏཱའི་སི་ཏུར་འབོད་པ་ཀརྨ་བསྟན་པའི་ཉིན་བྱེད་ཀྱི་རང་ཚུལ་དྲངས་པོར་བརྗོད་པ་དྲི་བྲལ་ཤེལ་གྱི་མེ་ལོང་། འཕྲུལ་དེབ། ནང་བསྟན་རིག་མཛོད་ཆེན་མོ། 

༡༥༽ བསྟན་པ་སྤྱིའི་ཆོས་འབྱུང་བསྟན་པའི་པདྨོ་རྒྱས་པའི་ཉིན་བྱེད། འབྲུག་པ་པད་མ་དཀར་པོས་བརྩམས་པ། འཕྲུལ་དེབ། ནང་བསྟན་རིག་མཛོད་ཆེན་མོ།

༡༦༽ དེབ་ཐེར་སྔོན་པོ། འགོས་ལོ་གཞོན་ནུ་དཔལ་གྱིས་བརྩམས། སེར་སྨད་འཇམ་དབྱངས་བསོད་ནམས་ཀྱིས་བསྒྲིགས་པའི་འཕྲུལ་དེབ།

༡༧༽ རྡོ་རིང་པཎྜི་ཏའི་རྣམ་ཐར། བསྟན་འཛིན་དཔལ་འབྱོར་གྱིས་བརྩམས་པ། སི་ཁྲོན་མི་རིགས་དཔེ་སྐྲུན་ཁང་གིས་༡༩༨༧ ལོར་བསྐྲུན།

༡༨༽ གནས་ཡིག་ཕྱོགས་བསྒྲིགས་རྫོགས་ལྡན་གསར་པའི་འོད་སྣང་། རྒྱལ་ཁམས་པ་ཉག་འགྱུར་མེད་རྡོ་རྗེས་བརྩམས། དྷེ་ར་དུན་སྔ་འགྱུར་མཐོ་སློབ་ནས་༢༠༠༩ ལོར་བསྐྲུན་པ།

༡༩༽ རྣལ་འབྱོར་གྱི་དབང་ཕྱུག་ཆེན་པོ་མི་ལ་རས་པའི་རྣམ་མགུར། རུས་པའི་རྒྱན་ཅན་གྱིས་བརྩམས་པ། མཚོ་སྔོན་མི་རིགས་དཔེ་སྐྲུན་ཁང་གིས་༡༩༨༠ ལོར་བསྐྲུན་པ།

༢༠༽ དཔལ་རིག་འཛིན་ཆེན་པོ་རྡོ་རྗེ་ཚེ་དབང་ནོར་བུའི་ཞབས་ཀྱི་རྣམ་པར་ཐར་པའི་ཆ་ཤས་བརྗོད་པ་ངོ་མཚར་དད་པའི་རོལ་མཚོ། རིག་འཛིན་ཆོས་ཀྱི་དབང་ཕྱུག་གིས་མཛད་པ། པེ་ཅིན་ནས་༢༠༠༦ ལོར་བསྐྲུན་པ། 

༢༡༽ ནེ་པཱལ་ནང་པའི་གནས་ཡིག་དངུལ་དཀར་མེ་ལོང་། དོལ་པོ་མཁན་པོ་སྨན་ལྷ་ཕུན་ཚོགས་ཀྱིས་བརྩམས་པ། རྩོམ་པ་པོས་༡༩༩༦ ལོར་བལ་ཡུལ་དུ་བསྐྲུན་པ། 

༢༢༽ པཎ་གྲུབ་གསུམ་གྱི་རྣམ་ཐར་དཔག་བསམ་འཁྲི་ཤིང་། ཁྲོ་པོ་ལོ་ཙཱ་བས་མཛད་པ། མང་ཡུལ་གུང་ཐང་པར་མ། ནང་བསྟན་དཔེ་ཚོགས་ལྟེ་གནས་ཀྱི་པར་སློག

༢༣༽ དཔལ་ལྡན་བླ་མ་དམ་པ་ཚེ་གླིང་ཡོངས་འཛིན་པཎྜི་ཏའི་རྟོགས་པ་བརྗོད་པ་ཐུབ་བསྟན་པདྨོ་འབྱེད་པའི་ཉིན་བྱེད། རྒྱལ་མཆོག་འཇམ་དཔལ་རྒྱ་མཚོས་མཛད་པ། སྐྱིད་གྲོང་པར་མ། 

༢༤༽ དཔལ་མིའི་དབང་པོའི་རྟོགས་པ་བརྗོད་པ་འཇིག་རྟེན་ཀུན་ཏུ་དགའ་བའི་གཏམ། མདོ་མཁར་ཞབས་དྲུང་གིས་བརྩམས་པ། སི་ཁྲོན་མི་རིགས་དཔེ་སྐྲུན་ཁང་གིས་༡༩༨༡ ལོར་བསྐྲུན་པ། 

༢༥༽ དཔལ་གྲུབ་པའི་དབང་ཕྱུག་བརྩོན་འགྲུས་བཟང་པོའི་རྣམ་པར་ཐར་པ་ཀུན་གསལ་ནོར་བུའི་མེ་ལོང་། འགྱུར་མེད་བདེ་ཆེན་གྱི་བརྩམས། སི་ཁྲོན་མི་རིགས་དཔེ་སྐྲུན་ཁང་གིས་༡༩༨༢ ལོར་བསྐྲུན་པ།

༢༦༽ སྤྲུལ་པའི་རིག་འཛིན་ཆེན་པོ་ཟིན་གནོན་དབང་རྒྱལ་རྡོ་རྗེའི་ཕྱིའི་རྣམ་ཐར་ངོ་མཚར་རྨད་བྱུང་རྣ་བས་བདུད་རྩི། རང་རྣམ། མགོན་པོ་ཚེ་བརྟན་ནས་༡༩༧༧ ལོར་བསྐྲུན་པ། 

༢༧༽ འཕགས་པ་སྟག་མོས་ཞུས་པ་ཞེས་བྱ་བ་ཐེག་པ་ཆེན་པོའི་མདོ། འདི་དྲ་ཐོག་ན་འཕྲུལ་དེབ་ཏུ་འདུག་པ་ལས། འགྱུར་བྱང་སོགས་མ་མཐོང་།

༢༨༽ འཕགས་པ་གསེར་འོད་དམ་པ་མདོ་སྡེའི་དབང་པོའི་རྒྱལ་པོ་ཞེས་བྱ་བ་ཐེག་པ་ཆེན་པོའི་མདོ། པཎ་ཌིཏ་ཛིན་མི་དྲ་དང་། ཤཱི་ལེན་དྲ་བོ་དྷི། ཞུ་ཆེན་གྱི་ལོ་ཙྪ་བ་བན་དེ་ཡེ་ཤེས་སྡེས་བསྒྱུར་ཅིང་ཞུས། སྡེ་དགེ་པར་མ། དམ་ཆོས་བང་མཛོད།

༢༩༽ བལ་ཡུལ་རང་བྱུང་མཆོད་རྟེན་ཆེན་པོའི་ལོ་རྒྱུས། རང་བྱུང་གི་སྔོན་རབས། སི་ཏུའི་གསུང་འབུམ་ནང་བཞུགས་པ། དཔལ་སྤུངས་པར་མ།

༣༠༽ བལ་ཡུལ་གྱི་གནས་དང་རྟེན་གྱི་ལོ་རྒྱུས་ངེས་པ་བརྗོད་པ་འཁྲུལ་སྤོང་ནོར་བུའི་མེ་ལོང་མཇུག་མ་ཚང་བ། བྲག་དཀར་སྤྲུལ་སྐུ་ཆོས་ཀྱི་དབང་ཕྱུག་གིས་བརྩམས་པ། མཁན་པོ་བཤད་སྒྲུབ་བསྟན་འཛིན་གྱིས་༢༠༡༡ ལོར་བསྐྲུན་པ། 

༣༡༽ བྱང་ཆུབ་སེམས་དཔའི་རྟོགས་པ་བརྗོད་པ་དཔག་བསམ་གྱི་འཁྲི་ཤིང་། ཤོང་སྟོན་ལོ་ཙཱ་བ་རྡོ་རྗེ་རྒྱལ་མཚན་གྱིས་འཕགས་ཡུལ་གྱི་སྙན་ངག་མཁན་ཆེན་པོ་ལཀྵྨཱི་ཀ་ར་ལ་བརྟེན་ནས་བསྒྱུར། བོད་ལྗོངས་མི་དམངས་དཔེ་སྐྲུན་ཁང་གིས་༢༠༡༣ ལོར་བསྐྲུན་པ།

༣༢༽ རྦ་བཞེད། རྦ་གསལ་སྣང་གིས་མཛད་པ། སེར་སྨད་འཇམ་དབྱངས་བསོད་ནམས་ཀྱིས་བསྒྲིགས་པའི་འཕྲུལ་དེབ།

༣༣༽ སྦས་ཡུལ་ཡོལ་མོ་གངས་རར་རྒྱལ་བསྟན་ཇི་ལྟར་དར་ཚུལ་གྱི་ལོ་རྒྱུས་བརྗོད་པ་ནོར་བུའི་མེ་ལོང་། མཁས་པོ་ཉི་མ་དོན་འགྲུབ་ཀྱིས་༢༠༠༣ ལོར་བསྐྲུན་པ། 

༣༤༽ མན་ལུང་གུ་རུའི་ལམ་ཡིག །མན་ལུང་གུ་རུ་བསོད་ནམས་དཔལ་གྱིས་བརྩམས་པ། འཕྲུལ་དེབ། ནང་བསྟན་རིག་མཛོད།

༣༥༽ མཛངས་བླུན་ཞེས་བྱ་བའི་མདོ། འགྱུར་བྱང་མི་གསལ། འཕྲུལ་དེབ། སྟོང་སྐོར་བློ་བཟང་དབང་ལྡན་གྱིས་བསྒྲིགས་པ། 

༣༦༽ ཡུལ་ཆེན་པོ་ཉེ་བའི་ཚནྡྷོ་ཧ་བལ་པོའི་གནས་ཀྱི་དཀར་ཆག་གངས་ཅན་རྣ་བའི་བདུད་རྩི། འབྲུག་ཁམས་བསྟན་འཛིན་ཆོས་ཀྱི་ཉི་མས་མཛད་པ། ཤེས་རབ་རྒྱལ་མཚན་གྱིས་༡༩༨༣ ལོར་བསྐྲུན་པ།

